
[bookmark: _Toc47909275]Предговор
Вистинска чест и задоволство е да се пишува монографија за еден од најголемите филантропи во Република Македонија, за хуманитарецот со големо срце и благородна душа, за основачот на добротворна фондација, за креаторот на системот на интегрална рехабилитација, за човекот кој ја систематизирал воспитно-образовната работа на лицата со пречки во развојот, за основачот на Институтот за дефектологија, за човекот меѓу луѓето, за нашиот професор Љупчо Ајдински.
Вистински предизвик е да се најдат соодветните зборови, доволно точни, прецизни и доволно големи за да опишат што нашиот професот изградил во текот на неговиот професионален ангажман. Својот живот го посвети на најранливите, маргинализираните лица со попреченост и нивните семејства. Со нашиот професор се поврзуваат многу први нешта во однос на грижата, заштитата и третманот на овие лица: прва отворена институција, а со тоа и прв организиран третман, прв високо образовен институт, а со тоа и првите дефектолози образувани во нашата земја, прво списание и прва книга за специјалната едукација и рехабилитација како наука и, секако, низа други активности. 
Оваа монографија претставува сублимат од претходно публикувани книги од и за нашиот професор. Дава осврт на творечкиот опус, рецензиите, наградите и одликувањата со кои се дава признание за неговите активности и дела. Посебно место заслужува животниот сопатник на професорот, неговиот најголем поддржувач и критичар, инспирација за големите дела и прибежиште од секојдневието, неговата сопруга Марија Костова. 
Оставајќи зад себе голем број  дела исполнети со морал, етика и хуманизам, нам, неговите студенти, ни остава значаен животен предизвик. Наша обврска е да ги продолжиме дејностите на нашиот професор, да се осигураме дека никогаш нема да запре борбата за квалитетен и достоинствен живот на најранливите и најмаргинализираните, на лицата со пречки во развојот и нивните семејства. Нивната борба, мора да биде и наша борба.
Професоре, Ви благодариме!
Нема да Ве изневериме, борбата продолжува. 



I. [bookmark: _Toc47909276]Осврти

[bookmark: _Toc47909277]1.1 Дипломирање на проф. д-р Љупчо Ајдински
Со завршувањето на своите студии и со објавувањето на својот дипломски труд, проф. д-р Љупчо Ајдински го започнува својот богат опус и континуиран  ангажман кон развојот на педагогијата и специјалната педагогија (дефектологија) во теоретска и практична рамка. Во својот прв труд со научно значење прави успешен спој помеѓу традиционалното и модерното образование, го истакнува значењето на народното творештво (приказни, бајки, басни, гатанки) врз развојот на детската личност и градење на морални општествени вредности. Ја истакнува важноста на четирите видови  образование: физичкото, интелектуалното, естетското и моралното, и значењето на нивната взаемна интеракција врз создавање на комплетна човечка личност. 
Проф. д-р Кирил Темков, истакнат професор од областа на етиката и моралот, како и значаен пријател на проф. д-р Љупчо Ајдински, многу вешто и детално го опишува неговиот  животен пат и опус. Во публикацијата „Професор Љупчо Ајдински“ тој ги истакнува неговите вредности: хуманоста, вредностите на другарството и пријателството, искреноста, вистинитоста и вистинољубивоста, честа и чесноста, споредувајќи го, притоа, со хуманистката Мајка Тереза. 
Во публикацијата „Професор Љупчо Ајдински“ го опишува целокупниот професионален пат, истакнувајќи ги важните мигови кои оставија печат врз животниот пат на нашиот професор, но секако и врз развојот на дефектологијата како наука и дефектолошките студии во нашата земја. Со тоа професорот се истакнува како основоположник на развојот на дефектолошката научна мисла во Република Македонија. 
Следниот дел претставува извадок од книгата „Професор Љупчо Ајдински“ каде детално е опишана неговата дипломска работа и значењето на истата.
... Дипломира во јануари 1955 година. Дипломската работа имаше наслов „Воспитната вредност на народното творештво”. Мошне интересна тема и содржина - како народната традиција помага во изградбата на актуелната педагогија. Големиот труд од 95 страници и опстојна библиографија, сведочи за работливоста и информираноста на новиот педагог. Но, и за идеите кои го исполнуваат. Во трудот Ајдински најпрвин ја карактеризира смислата на народното творештво и неговото идејно значење:
	 „И народното творештво и пишаната книжевност имаат нешто заедничко, што ги сврзува во едно цело: двете обликуваат општествена стварност и на особен уметнички начин го изразуваат доживувањето и човечките стремежи... Книжевноста има за нас големо сознајно значење... покажувајќи ни го животниот процес во неговата конкретна непосредна форма... Истото го забележуваме со истата силина, збирност и обемност и во народното творештво... Нашите народни умотворби се одраз на народниот живот и народните сфаќања во минатото, што е во извесна мера суд за животните појави... Народната книжевност ја формирала човечката свест, ја доведувала до мислата за корисноста или штетноста на некоја појава.” 
	Во следниот оддел Ајдински објаснува во што се состои воспитното значење на народните творби. Тука дава преглед на воспитното делување на народните песни, приказни, бајки, басни, пословици и гатанки. Објаснувајќи како тоа, и покрај 500 години од корен уништување на секаква просветна установа, во народот да се сочувале сознанија за минатото и најголемите вредности, што значи дека, ако и немало модерно образование, сепак тоа било солидно, што овозможило синовите на нашиот народ да бидат „воспитани во морален и национален поглед“ и да имаат свест „со оружје в раце да го побараат правото на човекот, правото на својата слобода“:
	 „Каква е таа магиска сила што го одржала овој народ... Народното творештво било доволно и волшебно средство, нашиот народ иако без училишта, бил воспитан, и тоа ја создавало онаа морална сила, цврста и непоколеблива волја, што својата издржливост ја докажувала во деновите кога сè околу него се рушело... Народот во својот живот го забележал и доброто и лошото, ценел што донесува едното, а што другото. На овој начин ги поврзувал причините и последиците... Народните творби најубаво го изразуваат психичкиот живот на народот... Во народните творби има полно добри мисли и погледи за воспитанието... Во таа педагогика што изникнала од народот, секогаш и за сите времиња ќе можеме да најдеме ценети мисли на народот за воспитанието. Со своите добри примери тоа делуваше на воспитаниците да бидат: искрени, скромни, доследни, дружељубиви, учтиви, умни, внимателни, постојани, со цврста волја, да чувствуваат силна љубов кон својата татковина, а преку тоа да чувствуваат љубов и кон целото човештво.” 
	Во третиот дел од својот дипломски труд, првото свое поголемо научно дело, Ајдински ги анализира и претставува воспитните мотиви и цели во народното творештво според основните четири видови образование - физичкото, интелектуалното, естетското и моралното. Најнапред укажува дека воспитанието на поколението секогаш било во функција на општеството и е извршувано како социјална задача. Тоа го покажуваат и народните творби, во кои се претставени ликови со карактеристични погледи и дејства, кои служат како пример за воспитно градење и самоизградба на личноста. Со низа примери од народното творештво младиот стручњак покажува како нашиот народ сметал дека се градат телесните карактеристики на личноста, се развива хигиената, се чува здравјето итн. Исто така говори како со своите визии народот го помагал интелектуалниот развиток на личноста, на нејзините „сили и способности (перцепирање, помнење, внимание, фантазија, мислење, имајќи го секогаш пред очи општиот развиток на младата личност)”, на нејзиниот говор и помнење и на разни знаења. Естетското воспитание, истакнува Ајдински, заедно со останите делови сочинува единствена целина на воспитно-образовниот процес. Воспитанието „го зафаќа целиот човек, сите страни на неговата личност” и „се овозможува богата содржина на целиот живот и работа”. Во основата на естетското воспитание е стремежот кај единката да се разбуди чувствителност и смисла за убавото, кое се наоѓа во предметите и појавите на природата, животот и трудот; за ова има доста примери во народното творештво. Посебно внимание дипломецот Ајдински му посветува на моралното воспитание во народното творештво:	
	 „Задачата на воспитанието е да ја развие и изгради целокупната човечка личност. Воспитанието со својата цел и содржина е насочено во суштинска смисла кон изградување на моралниот лик на човекот, во формирањето на неговата морална свест, во развивањето на позитивните особини, волјата и карактерот. Педагошката активност потчинета е всушност на моралното воспитание. Затоа ова има и централно значење и улога во воспитанието на децата и младината... На истото место исто така стои моралното воспитание и во нашите народни умотворби. Најголемиот дел од народните умотворби содржат воспитно-морални содржини и вредности.”
	Ајдински посочува дека во народните умотворби можеме да набљудуваме како моралот се менувал и развивал во зависност од развитокот на општеството. Истакнувајќи го значењето на моралното воспитание кај нашите деца во новото слободно општество, Ајдински ги посочува основните лични, социјални и работни вредности кои треба да се постигнат кај младите и покажува како тие вредности се претставени во народното творештво. Како основна, појдовна точка во моралното воспитание, нему му служи односот и љубовта на родителите спрема своите деца, нивниот меѓусебен однос и љубовта на децата кон своите родители. Тој потсетува дека и во современата психологија и педагогија се потцртува значењето на мајката во однос на исхраната и воспитувањето на своето дете; детето без мајчинска љубов запаѓа во депресија, а утврдено е и лоша здравствена состојба заради недостигот од важни семејни емоции. Народната песна покажува дека исто е важна и љубовта меѓу братот и сестрата, како и љубовта на децата кон родителите.
	Колкаво внимание Ајдински им посветува на хуманоста на човечките релации и на етичката заштита на другите личности, особено на послабите, се гледа од тоа што содржината на второто место на моралното воспитание е посветена на „хуманоста на помагањето на послабите и понемоќните”. Натаму следуваат вредностите на другарството и пријателството, па на искреноста, вистинитоста и вистинољубивоста („на многу места е покажано од народот како некој го жртвувал својот живот само и само за да го одржи својот збор и да ја каже вистината”), па на скромноста. Потем следуваат вредностите на човечноста, вистинскиот хуманизам и човечкото достоинство, па на праведноста, како и на чувството за чест и чесноста („во која се собрани сите добродетели”). Подоцна овие морални вредности Љупчо секојдневно ги истакнува во своето хумано дејствување, следејќи ги моралните вредности на Мајка Тереза.
[image: ]Нобеловката Мајка Тереза

Потем се покажува како во народното творештво меѓу себе се преплетуваат идејата за внатрешната слобода, увереноста во себе и во победата, храброста, издржливоста во борбата, патриотизмот. Како посебна аксиолошка цел на моралното воспитание Ајдински ги претстави работните вредности на работливоста и работниот хероизам, кои се поврзани со народот. бидејќи тој „секогаш бил поврзан со работата, односно работејќи тој опстанувал во животот“, па затоа ја ценел секоја корисна работа. Овој систем од десет воспитни цели и задачи Ајдински ги илустрира со народните умотворби, анализирајќи ги низ етичко-педагошки аспекти. 
	Заклучокот на младиот педагог Ајдински е дека овие воспитни прилози на народното творештво одиграле огромна улога во воспитувањето на поколенијата низ вековите, а „може и денес да се користи тоа народно богатство во поглед на денешното воспитание, особено на часовите за моралното воспитание”. Така издавањето на народното творештво не придонесува само за збогатувањето на мајчиниот јазик, туку „исто така за воспитувањето на сегашното и на идното поколение”.
	Од денешен аспект, кога се инсистира на заживувањето на етичкото образование, а се жали за пропуштеното во моралното воспитување на генерациите, педагошките идеи на д-р Љупчо Ајдински се многу вредни. Исто така, и неговото укажување на континуитетот и моралната вредност на народното творештво, кое може успешно да се користи за педагошките дејства. Посебното значење на овој труд на младиот педагог е во тоа што вредностите, чиешто место и значење тој ги покажа во моралното воспитување, суштествено ги определуваа неговите концепции и активности во педагогијата, социјалната заштита и дефектологијата. Смислата на љубовта, заштитата меѓу блиските, хуманоста, помошта на страдалникот, станаа препознатлив белег на работниот и личниот пристап на професорот Љупчо Ајдински низ децениите на неговата благотворна работа. Тој ги претстави активистичката педагогија и социјалната дејност како суштина на најдобриот педагошки однос, и тоа стана духовна карактеристика на неговото дејствување. Во срцето остана и силното почитување за традицијата и националната самобитност, кои секогаш може да ги насетиме и препознаеме во делото на професорот Ајдински со својата народносна сила и човечка возбудливост. 
Во пролетта на годината на дипломирањето (1955) Љупчо Ајдински се ожени со Марија Костова, своја колешка според педагошката, социјалната и етичката определба, со која ќе проживеат достоен век на брачни другари и најблиски пријатели, поврзани со љубовта, постојаните вредности и добрите дела.
[image: ]Oдбележување на Златната свадба во 2005 година

1.2 Книга - „Интегралната рехабилитација на ментално ретардираните лица“ 
Во својата работа често ја истакнува важноста на родителската љубов, го потенцира значењето на мајката за правилен развој на личноста на детето. Интересот за проучување на оваа емотивна врска веројатно потекнува од втемелените семејни вредности кои понатаму се рефлектираат и врз неговата работа. Доказ за зачуваните семејни вредности и родителската љубов е објавувањето на многу значајната книга за „Интегралната рехабилитација на ментално ретардираните лица“, каде што на првите страници стои емотивна посвета за неговата мајка, веднаш покрај фотографијата, каде гордо му честита за положениот докторски испит. Неговата мајка почина кога книгата беше во печат, а таа, секако, имала голема желба да ја види. Оваа теоретска разработка ги поставува темелите на интегралната рехабилитација во Република Македонија, која и до ден денес си ја наоѓа својата примена во системот на рехабилитација и заштита на лицата со пречки во развојот. Оваа книга останува главна алатка за нас, стручните лица кои се занимаваме со оваа проблематика, но емоциите се секогаш поголеми кога работите ќе добијат личен печат. 
Посветата за неговата мајката: 
„Драга мајко,
	Зборовите што следуваат знам дека никогаш нема да ги прочиташ, зашто додека беше жива не беа напишани, иако во моето срце тие беа одамна вдлабнати.
	Оваа книга, драга мајко, Ти ја посветив Тебе уште кога Ти беше жива и кога на моја голема радост ја виде во ракопис подготвена за печатење. Ти ја посветив Тебе во знак на неизмерна благодарност за сѐ што направи за мене како добра мајка: за моето одгледување, воспитување, за љубовта што ја всади во мене кон учењето и науката, за Твојата навреме дадена поддршка да се запишам на студиите, за Твојата мајчинска поддршка во моите постстудиски активности на полето на истражувањето и проучувањето на прашањата што се предмет на оваа книга, како и во знак на Твојата мајчинска љубов и нежност спрема мене, како и спрема другите свои деца, до последниот миг на Твојот живот.
	Твојот син, кој никогаш нема да Те заборави и кој вечно ќе се сеќава на Тебе и на Твоите добри дела.” (10.02.1982)	

Мајчинска честитка за докторатот во 1980 година

Љубовта која се раѓа во семејството е најсилна основа за алтруизмот, бидејќи е несебична и добронамерна за секоја личност. Тоа е поуката на семејната педагогија и на современата етика, во ситуациите кога во светот и животот има расчекор помеѓу себичната ориентација на личноста и масовните социјални хумани потреби. Одговорното и поврзано семејство е најдобро училиште на љубовта и на милосрдието, како особена љубов за правење добро на повредените. Д-р Ајдински ги исполнуваше своите етички визии со личната посветеност кон правењето добро секому, посебно на оние кои имаат тешка социјална ситуација, и со професионалното усовршување и со давање предлози за заштита и рехабилитација на инвалидизираните, со образложување на бројни иницијативи за изградба на установи и востановување хуманитарни активности и со развивање на методи за реално и интегрално помагање на рехабилитацијата на инвалидизираните.



[bookmark: _Toc47909279]1.3 За добиените награди 
Како потврда за целокупниот долгогодишен ангажман на нашиот професор се многубројните награди и признанија за ликот и делото на проф. д-р Љупчо Ајдински. Како филантроп работи за подобрување на животните услови на најранливите категории  луѓе, подобрувајќи им го нивниот социјален статус, образовниот систем како и, генерално, нивната положба во општеството. Добиените награди биле мотив повеќе нашиот професор да продолжи по својот пат и да се стекне со мноштво пријатели кои бескрајно му се благодарни на неговиот интерес и неговата ангажираност, особено кон лицата со попреченост. Од добиените награди и признанија („Св. Климент Охридски“, „Мајка Тереза“, „Д-р Златан Сремец“, Светски златен медал на честа) посебно се истакнува најголемата научна и културна награда „11 Октомври“ за која што и самиот професор истакнува дека е посебно драга што е на предлог на инвалидските организации. 
Професорот Ајдински во книгата, посветена за него, истакнува:
„Што се однесува до мене, наградата уште повеќе ми е драга и мојата радост е поголема зашто предлогот дојде од инвалидските организации (2003 беше Година на инвалидите) со поддршка од институции, специјални училишта, установи од сферата на која ѝ го посветив животот... Светската здравствена организација официјално има објавено дека околу 10% од населението влегува во категоријата инвалидизирани лица. Ние, анализите ги правиме со 8% и доаѓаме до цифра од 120 до 150 илјади инвалидизирани лица. Во списоците на инвалидските организации се евидентирани околу 70 илјади лица... Македонија по Втората светска војна, иако беше сиромашна република, се најде во горниот дел во Европа со правата и условите за инвалидизираните лица. Со воведувањето на социјалната помош, се формираа центри за социјална работа... Сега, во транзицијата, сите области се најдоа во тешка состојба... Нешто сепак се прави (се донесуваат прописи, Ајдински истакнува дека се инсистира за донесување на Национална стратегија)... На истакнувањето дека нема здружение, институција, сојуз за инвалидизирани лица во чие формирање не учествувал д-р Ајдински, тој вели: „Најверојатно среќна околност е тоа што уште на млади години ме зедоа во органот за социјална политика. Ме испратија на специјализација во Англија, Шведска, Холандија, САД... Сè што создадов не го извадив од џеб, тоа беше пренесување на светските искуства, проучувања, истражувања... Направив 30 до 50 програми и проекти за создавање услови врз разни основи: градинки, училишта, установи, домови за стари и изнемоштени лица. Но, најмногу време вложив во работата со лицата со инвалидност... Во последните години посебно внимание обрнав на раното откривање на инвалидитетот, рано да се дијагностицира и дејствува... Кога ќе почнете во една област да истражувате, таа ве влече, се посветувате. Потоа, самите лица ги засакувам. Речиси секој ден, ако не се сретнам со нив, не можам да живеам. Доаѓат дома кај мене, јас одам кај нив. Ме нарекуваат татко, пријател... Во оваа работа, вредното е тоа што тие за кои се ангажираш го ценат тоа безмерно, благодарни се, ти го признаваат“.

[bookmark: _Toc47909280]1.4 За Иван Илиев Ајдински
Проф. д-р Љупчо Ајдински често се навраќа на своите корени и на традицијата истакнувајќи дека новото, модерното и современото, неопходно е да се темели врз познатото и традиционалното. Во неговата монографија „Иван Илиев Ајдински“ зборува за неговиот прадедо како истакнаат деец, борец за слободата на македонскиот народ за време на илинденскиот и постилинденскиот период. Проф. д-р Љупчо Ајдински за својот дедо ќе напише дека тој е еден од илјадниците кои си ја сакале својата татковина, верувале во слободата, имале идеја како правилно да живеат македонците, правеле сè да им го олеснат животот со својата борба, совети и материјална помош. Читајќи ги овие епитети за Иван Илиев Ајдински, без никакво двоумење можеме да констатираме дека нашиот професор ја продолжил оваа борба за македонштината, но на едно поинакво поле, на еден поинаков начин, трудејќи се да обезбеди подеднакво добри услови за живот на секој македонец, (посебно за оние кои долги години биле маргинализирани и невредувани). Оружјето на нашиот професот е љубовта кон луѓето, пишаниот збор и долгогодишното искуство кое го стекнал за време на својата работа и многубројните интернационални посети. 
Проф. Темков во книгата „Професор Љупчо Ајдински“ истакнува: „Како и во училиштето, така и во животот има многу лекции што мора да се научат, а најдобрите учители се: маката, жалоста, пречките и искушенијата. Не само што треба да се научат, туку треба да се сметаат како од Бога дадени... Тоа е изобилно море од мудрости што како порака му се оставени на човештвото со нивната универзална и трајна вредност, никната, негувана и израсната на интелектуалната почва од поранешните генерации и ја наметнуваат потребата одвреме-навреме да се навраќаме на нив, секогаш жедни пред духовното непресушно поило на човековото животно опстојување“.
Во таква духовна клима се разви и работи д-р Љупчо Ајдински. Убавите и искрени односи се еден од факторите на неговите работни сили. Еден друг, вели, го наоѓа во традицијата, која го задоила со работни вредности и почитување на човекот и на неговата борба за ослободеност и праведност, како свои трајни инспирации, понесени од домот. Д-р Ајдински напиша монографија за својот предок „Иван Илиев Ајдински“ (2006). Така му се оддолжи на својот дедо (1985-1923), познат македонски учен и борец за слобода од тешката илинденска и постилинденска епоха. Татко му на Иван, Илија, работлив и почитуван земјоделец, бил отепан од османлиите во својот двор. Со помош од брат му, Иван заминал на школување во солунската гимназија. Соработувал со Ослободителната организација, се сретнувал со Гоце Делчев. Бил учител во штипско и во струмичко Ново Село. Дошол до раководни задачи во Организацијата. Бил секретар на четата на Христо Чернопеев, најзначајната борбена единица во Струмичко. Учествувал на Рилскиот конгрес (1905), се борел за чистотата на политичките идеи и дејства. Почнал вонредно да студира право во Загреб, завршил во Софија. Како адвокат во Струмица се истакнувал со грижата за луѓето и со доброто однесување. Станал секретар на месната Социјалдемократска организација. Во 1919, иако сакал да остане во Струмица, новите југословенски власти го избркале во Бугарија. Се населил во Горна Џумаја (сега Благоевград), каде дејствувал како адвокат и истакнат македонски и социјалдемократски борец. Бил убиен на 9 октомври 1923 година, заедно со тројца негови другари - од оние злосторници кои мислеле дека Македонците не треба да требат Македонци и верувале дека треба да се покорни на големците кои не им сакаат добро и на оние кои прават насилство. 

[bookmark: _Toc47909281]1.5 Проф. д-р Љупчо Ајдински: Заеднички 68 години живот на Маре и Љупчо Ајдински
Проф. д-р Љупчо Ајдински, нашиот професор, во училницата при Институтот за дефектологија (специјална едукација и рехабилитација), страствено говореше за развојот на дефектолошката теорија и практика, со многу емоции дознавме за отворањето на првата институција за рехабилитација на лицата со попреченост, за првите денови од работата на Институтот за дефектологија, за првите броеви на списанието „Дефектолошка теорија и практика“, како и за многу први нешта кои професорот ги започнал или бил иницијатор за нивно отпочнување. Одважен, во своето одело, како негови студенти, нашиот професор го доживеавме како правичен, делумно строг и, секако, особено важна личност за нашето професионално напредување. Книгата „Заеднички 68 години живот на Маре и Љупчо Ајдински - искрена љубов, разбирање, почитување и толерантност“, ни овозможи едно поинакво доживување на професорот, ни ја разоткри неговата емотивна приказна со Марија Костова. Во книгата, која несомнено се чита во еден здив, професорот ја открива својата романтична страна, со нас го споделува најинтимното нешто што го имале во текот на својот живот, преточено во безброј писма, кои со години ја ткаеле и ја негувале взаемната љубов со неговата сопруга.
Проф. д-р Кирил Темков ја истакнува важноста на оваа книга како прва романтична книга во нашата земја каде љубовта помеѓу двајцата актери е претставена преку писма со љубовна содржина кои датираат уште од деновите на нивната прва средба.  Самата книгата завршува со неговите видување за љубовта и човечката поврзаност помеѓу двајцата негови пријатели.  Во продолжение е токму тој осврт од книгата:
Ни пред сегашната епоха на електронски апарати и масовни пораки, на луѓето не им недостасуваа начини на комуницирање. Си испраќаа вести, сознанија, поуки, предупредувања, секакви информации, со кои едните на другите си соопштуваа како се или се запрашуваа за здравјето и за важните настани и за нивните задачи и успеси. Илјадници години со писмата си го соопштуваа меѓусебно она што им е важно и што ги интересира нивните познати. Со писмата се одржуваа пријателства и љубов. 
Таканаречената епистоларна вештина – знаење да се пишуваат писма, беше една од најзначајните вештини на учените луѓе, а и оние кои не беа многу писмени, сепак ја одржуваа преписката со своите познати, а неписмените ги замолуваа поповите или учените да им прочитаат писмо кое го добиле од далечина или, пак, да бидат добри и да им напишат понекое писмо до своите кои се далеку, во војска или на работа во подалечен крај или веќе преселени во друг крај или држава, за да им испратат вести од дома или да ги прашаат за нивните новости. Пишувањето писма беше важен настан, писмата се читаа по неколкупати и се чуваа во скришните места по шкафовите, фиоките или дури во сандаците, во кои стоеше руба, парите скриени за недајбоже и најскапоцената облека за свадби и веселби. Добиеното писмо беше скапоценост, која долги години се споменуваше и прелистуваше.
Вештината за пишување писма се учеше во гимназиите. Наставниците им посочуваа на учениците дека треба да се обраќаат внимателно на своите кореспонденти, да им пишуваат она што е потребно и она што ќе ги радува, или да знаат како да јават нешто што некого ќе го растажува ако станува збор несреќа или трагичен настан. Ни за нив не требаше да се молчи, туку вестите требаше да се пренесуваат благовремено, за оние на другата страна, кои го добиваа писмото, да знаат што се случило. „Јави се“ или „Напиши ни што се случило“, беа чести пораки, дури пратени по телеграма, како поттик да се дознае за некоја потребна новина. Учениците учеа како да ги обликуваат писмата и како со нужна радост или внимателна тага да ги јават настаните од нивниот крај до далечните заинтересирани роднини и пријатели. Учените лекции за пишување писма беа задача која учениците требаше да ги обликуваат како свој учен прилог за којшто добиваа и соодветна оценка. Училиштата и младинските организации организираа допишување на своите членови со млади од други краишта, за да се запознаат и да им кажат на другите нешта од својот крај. Таквите преписки некогаш траеја со години и им остануваа во сеќавање на младите како интересна активност. А најсложени за младите беа писмата организирани помеѓу врсниците од некоја друга земја, како размена на адреси, писма, лични интересирања и информации, а потоа и посети. Знам за неколку така создадени пријателства, кои траат неколку децении.
Писмата се ширеа особено меѓу луѓето од култура, со кои јавно соопштуваа свои сознанија за животот, или за проблемите на современиот развој, или за некои својства во посетените краишта кои не им се познати на нивните сограѓани. Таквите писма уште се дел од културата, како патеписи или како своевидни есеи на учените сограѓани. Понекогаш писмата беа и критички одглас, кој сакаше граѓаните и јавноста да ги предупреди на лошите дела на некои личности од значајни позиции, кои не внимаваат на своето однесување и ги вознемируваат добрите луѓе. Писмата се препишуваа, или препечатуваа во книги, станувајќи благо на човештвото.
Но, најпопуларни беа љубовните писма. Не станува збор само за љубовните изјави и одговори на нив, туку за убавината на љубовните доживувања како централен вид однос помеѓу мажите и жените. Се разбира, за секого се значајни писмата што ги пишувал на првата љубов и нејзините одговори, кои остануваат во свеста како импулси за душата, на кои човек се потсетува целиот живот. Сепак, многу од ваквите писма престануваат да ја имаат својата важност, ако за нас започне некоја друга љубовна приказна, каде писмата ќе имаат и друга адреса и друга смисла. Некои љубовни писма настануваат како израз на брачна неслога и невера, се кријат по тајните места и се уништуваат пред крајот од животот. Нив може да ги пронајде и изневерената страна, па тоа станува извор за драматични настани, или е, по животното заминување на прељубникот, страдалнички расплет на животните патишта. 
Меѓутоа, постојат и писма за љубовта помеѓу големите личности на човештвото. Тие се скришни на почетокот, но потоа стануваат многу интересна граѓа за разбирање на смислата на емоционалните изливи на значајните писатели и луѓе на културата. Таква позната е преписката меѓу големиот француски филозоф Пјер Абелар (1079-1142) и неговата љубовница и жена Елоиза (1101-1164), која и денес, по 9 векови, е едно од најпознатите дела на светската литература. Писмата на големите писатели, како Волтер и Гете, се објавуваат како посебни книги во нивните собрани дела. Некои романи, како „Опасните врски“ од францускиот писател Пјер Лакло (1741-1803), се напишани како низа писма и се мошне познати и популарни и денес со својот интересен љубовен заплет. И дневниците, кои се обично дело на секој писател, личат на писма, всушност се писма кои не можат да бидат испратени - како што е страшниот дневник на малечката Ана Франк (1929-1945), која нацистите ја присилија да се крие во Холандија, а потоа ја открија и пратија во логор на смртта. Затоа може да се каже дека писмата се големо благо на човештвото.
Епистоларната преписка е значајна и за македонската култура. Не мислам само на писмата пратени од браќата Миладиновци, или на важните писма испраќани за организацијата на македонската револуционерна борба, или љубовните писма од познатите поети Кочо Рацин и Ацо Шопов и др., туку на сето богатство на создавање и испраќање писма меѓу родителите и студентите и меѓу пријателите сѐ до 1970-тите години, кога пронајдокот на персоналниот компјутер и создавањето на интернет, па потоа разни други мрежи, овозможи преписката да стане побрза, секојдневна и електронска.
Но, во таа нова културна ситуација, две личности од големо значење за македонската наука, просвета и образование, решија да ја објават својата епистоларна преписка, низ која ќе ги препознаеме нивната љубов и работа. Таква книга не сме имале досега во нашата култура. Тоа не е само голем, туку и ексклузивен духовен настан. Во една книга се изложени илјадници писма во кои ги следиме нивните чувства и ориентации од денот на нивното запознавање како млади студенти до постигањето на огромни успеси во нивната научна и педагошка работа во текот на следните 60 години.
Книгата „Заеднички 68 години живот на Маре и Љупчо Ајдински“ ја објавија нашите познати културни дејци Марија и Љупчо Ајдински како издание на нивната научна и добротворна фондација, која под нивно име ја основаа за поддршка и помагање на развојот и образованието на младите и на научниците во значајната и неопходна општествена дејност во широката област на дефектологијата. Покрај подарените стручни книги, кои се сместени во јавната просторија на асоцијацијата, одборот на фондацијата доделува признанија на најистакнатите дејци во заштитата на лицата со посебни потреби на 3 декември – Денот на инвалидите, а исто така и на стручњаците кои со својата дејност го унапредуваат големото богатство на секое семејства добротворната и дефектолошката дејност на 28 април – роденденот на д-р Љупчо Ајдински. Исто така се доделуваат и парични награди на најдобриот запишан студент и на најдобро дипломираниот студент по Дефектологија во таа година на Филозофскиот факултет во Скопје. Сега оваа единствена асоцијација во нашата земја ја објави како своевиден културен придонес 68-годишната лична преписка на основачите на фондацијата, како документација за нивната љубов.
Ретко кој чува десеттина писма од најблиските суштества, или преписка во врска со својата работна обврска, и тоа е големо богатство на секоја личност и семејство. Во оваа книга се претставени илјадници писма кои актерите на оваа емоционална врска си ги пишувале меѓу себе и ги чувале во текот на половина век љубовна врска и грижа едниот за другиот. Веќе тоа е неверојатно богатство и неговото изложување грандиозен паметник на нивните фини чувства. Тоа е чудесен акт на меѓусебната внимателност и белег на љубовта без огради, какви што се најголемите светски љубовни искажувања и авантури.
Меѓутоа, тоа не е најзначајното во оваа единствена книга. Нејзините креатори Марија и Љупчо Ајдински со неа нѐ подучуваат што значи голема, искрена, вистинска љубов. Тоа е нешто што читателот може да посака да го доживее, не само како сведок и носител на пораката од книгата до себе и до другите луѓе, туку како доживување на спектакуларната преданост и љубовна сила, која не опаѓа, туку расте секој ден заедно со секојдневната преписка од град во град, особено во годината на воената служба на Љупчо, од Крушевац, до и од Маре во Скопје.
Марија Костова е скромна девојка, од сплотено семејство, во коешто таа е втората од шесте ќерки. Се преместуваат од место во место во барање на опстојба. Таа завршува Учителско училиште во Скопје и станува воспитувачка на најмалите деца во тукушто основаните градинки во нашиот главен град. Љупчо Ајдински е од прочуено семејство од Ново Село, Струмичко – неговиот дедо Иван Илиев Ајдински е еден од пионерите на народноослободителното движење, крвава жртва на оние кои го мразеа својот народ. Од сиромашно семејство, со повеќе деца, Љупчо завршува Учителско училиште и се запишува на тукушто основаната Катедра за педагогија на Филозофскиот факултет (само тој е единствениот студент од Македонија, ги има во генерацијата вкупно 4). За двете семејства е карактеристична семејна љубов, поддршка, непрестајно работење и неотстапување пред предизвиците.
По кажувањето од другарите за една убава девојка, тој се заинтересирува за неа. Животот суредува да се запознаат и да воспостават пријатни односи. Љупчо оди преку летото во Ново Село, бере со неговите тутун од 3 наутро и потоа цел ден го нижат. Така се живееше кај нас. Марија работи по цел ден како воспитачка. Двајцата се бендисуваат и почнуваат да си пишуваат меѓу себе. Тоа станува ежедневна обврска, но не мачна, туку среќна затоа што се пронашле и можат да си кажуваат едното на другото важни нешта и лека полека изрази на љубов. Нивните другари ги поддржуваат во нивните емоции, тие стануваат двојка која си се почитува и мисли за својата иднина.
Кога дипломира, Љупчо добива шанса да предава во гимназијата во Струмица и да биде млад инспектор во струмичката околија. Тој е многустрано активен, прави младински приредби и е извиднички организатор. Решаваат да се земат. Тие писма околу венчавката се трогателно потресни за младите скромни двојки во 1950-тите години кај нас. Меѓусебната грижа за состојбите на своите вљубени, поврзувањето, поддршката едниот на другиот, правењето добро на својот сакан, не е далеку како кај сите вљубени, но навестува дека оваа двојка нема да се мами меѓу себе, туку сѐ ќе вложи да се сочува сензибилноста и да се развива љубовта, не да се загубува и престанува. Бидејќи Љупчо е одличен студент, Маре покажува огромна грижа за неговите студентски патувања, а писмата ги надоместуваат тие денови на отсуство.
Љупчо заминува на едногодишен воен рок. Маре почнува да студира на Вишата педагошка школа и работи како воспитачка. Кај нив нема страв од животот, тие се сакаат. 
Таа година на Љупчо во Крушевац е фантастичен роман во писмата. Речиси секој ден фрчат писма од Скопје за Крушевац и обратно. Се сретнуваат, се предваруваат, се разменуваат информации и, најповеќе, љубов. Тоа е една од најубавите љубовни книги напишана кај нас. Не може да се остави од рака да не се чита и препрочитува, толку се убави описите на чувствата на секого од актерите, на нивната грижа за партнерот, на упатување на другиот во вистинскиот пат. Книга која е рамна на Песната над песните, со меѓусебна страст и јасно искажана загриженост за животот и за тешкотиите, кои со заемно чувство се совладуваат.
Таква е сушноста на оваа книга. Во неа две личности, како што израснуваат во суштества на адолесценција, се изградуваат во зрели љубовници, кои сѐ би дале едниот за другиот. Разменуваат здивови од воздухот, погледи кон сонцето, вода од очите, душевни јанѕи и согласија, си упатуваат најубави желби, но не како научена фраза, туку како израз на комплетна внатрешност која двајцата си ја предаваат без отстапки, со крајна сила и увереност дека постапуваат исправно и дека партнерот ги разбира и исто така комплетно се вложува себеси во љубовниот акт на комплетно самопредавање. Книгата понудува приказна за двајца крајно заинтересирани и посветени личности, кои нѐ восхитуваат. Покрај животната борба, која ја водат со снага која ги крши карпите на животните предизвици и ги решава проблемите тешки за скромните и бедните во материјална смисла, тие се богати како цареви во амбицијата и расположбата да го споделуваат заедно секое парче од животот. И го прават тоа на начин кој нѐ обзема со радост дека постојат такви луѓе кои себеси се разбираат како потпора за најблискиот и наоѓаат изрази кои во писмата зборуваат убаво, срдечно, страсно, бескрајно предано, вистински љубовно.
Истото го следиме и во писмата кои Љупчо ги пишува од неговите специјализации и студиски патувања во Англија, Шведска, Холандија и, најпосле, САД, каде се усовршува во дефектолошката професија. И таа учебна ситуација се вклопува во зрелата љубов меѓу маж и жена кои се посветени едното на другото и знаат како да се радуваат на успехот на партнерот.
Љупчо Ајдински од оваа љубовна приказна, изразена низ илјадници писма во континуитет, е проф. д-р Љупчо Ајдински, еден од најзначајните македонски интелектуалци, кој сесрдно ги извршуваше сите сложени должности кои ги добиваше. Беше бележит раководител на социјалната служба, организира студии за социјална грижа, ги упатуваше младите во тие неопходни модерни задачи. Беше успешен раководител на трансфузиологија на крвта, постигнувајќи рекордно трикратно зголемување на придонесите, а исто така претседаваше со разни други служби за помош на населението. Како студент и млад стажант ја откри волшебната вредност на дефектологијата. Ги разви друштвата на слепите, глувите и на другите инвалидски организации и изгради систем и училишта како да учат и да го осмислат своето живеење. Прв беше кој инсистираше на инклузивното образование на оние кои немаат доволно сили за вообичаено учење. Докторираше на белградскиот Дефектолошки факултет и стана редовен професор на таа висока школа. Организира прв семинар и обука за дефектолошките задачи на младите педагози кај нас. Го постави и разви Институтот за дефектологија на Филозофскиот факултет и беше прв кој ги раководеше тие студии, кои се денес едни од најразвиените студиски групи кај нас. Стана светски стручњак за дефектологијата, а Македонија, благодарејќи на неговите визии, настојувања и ангажман, една од ретките земји во нашето опкружување и покрај скудните средства, има развиено достојна мрежа за грижа за лицата со посебни потреби.
Марија Костова е педагог и прочуена воспитувачка на малите деца, директорка на градинка. Го поддржуваше духовниот и стручен развој на својот сопруг, кој постигна светска слава токму со љубовта и крајната внимателност на својата сопруга. Самата таа направи две книги со избор од најдобрите мисли на човештвото, во кои се олицетворуваа нејзините благотворни цели за луѓето.
Книгата за која ве известувам, а која тие несебично ја понудија на македонската култура, на своите роднини и на своите колеги е ретко дело на исклучителни личности Маре и Љупчо Ајдински, кои знаеја како да им помогнат на луѓето околу себе, сигурни во својата љубов и покажувајќи епистоларно како љубовта вистински го изградува човекот.  



II. [bookmark: _Toc47909282]
Рецензии

Во својот обемен творечки опус, проф. д-р Љупчо Ајдински пишува за процесот на едукација и рехабилитација на лицата со пречки во развојот. Најмногу, во фокусот на својата работа ги става лицата со интелектуална попреченост или, според доскорешната терминологија, лицата со ментална ретардација. 
Во 1981г. како прва и мошне значајна, ја објавува книгата „Интегрална рехабилитација на ментално ретардирани лица“. Во оваа книга проф. д-р Љупчо Ајдински пишува за спроведување на важниот систем на интегрална рехабилитација, неизбежно составен од три компоненти: клинички, едукативен и социо-економски дел. Пишува за важноста на секоја од компонентите, потребата од институционална поддршка на секоја од нив и на крај, меѓусебно вмрежување при имплементација на истите. Од денешен аспект, потребата за интегрална рехабилитација сè уште наоѓа своја примена, сè уште рехабилитациските активности можеме да ги категоризираме во рамките на овие три компоненти, со напомена дека сите три компоненти имаат неодложна потреба за унапредување и усовршување на процесите, стремејќи се кон современите достигнувања и трендови. 
Понатаму, задржувајќи се кон своите интереси, продолжува со објавување на уште две книги за лицата со интелектуална попреченост „Методика за работа со ментално ретардирани деца од основнa  возраст“ и „Методика за работа со умерено, тешко и длабоко ментално ретардирани лица“.
Овие книги се предвесници на Институтот за дефектологија при Филозофскиот факултет во Скопје, кој своите почетоци, под раководство на проф. д-р Љупчо Ајдински, ги имаше во 1993 година. Овие публикации беа и сè уште се значајни учебници за идните специјални едукатори и рехабилитатори.
Како рецензенти на неговите книги се јавуваат личности кои се доајени во специјалната едукација и рехабилитација на Балканските простори, но и пошироко. Тоа се стручни лица, соработници и пријатели на проф. д-р Љупчо Ајдински, со кои заедно дејствуваа и се бореа за подобра систематска рехабилитација на лицата со попреченост. Тоа се професионалци кои со својот научен опус успеаја да подготват многу специјални едукатори кои во иднина ќе ја продолжат нивната професионална посветеност. 
Свој рецензентски осврт дава и проф. д-р Трајан Гоцевски, како редовен професор на Филозофскиот факултет, колега и пријател на нашиот професор. Својот осврт за книгата „Живот и дело“ го нарекува: „Сведоштво за еден исклучително плоден и хуман творечки дух“, кадешто на неколку страни ја истакнува неговата личност како  хуманист, творец, визионер, угледен граѓанин на нашата земја и граѓанин на модерниот свет.

2.1 Проф.д-р Слободан  Јакулиќ за книгата 
[bookmark: _Toc47909284]ИНТЕГРАЛНА РЕХАБИЛИТАЦИЈА НА МЕНТАЛНО  РЕТАРДИРАНИ ЛИЦА (1981)

Во рецензијата за оваа книга, проф. д-р Слободан Јакулиќ, меѓу другото го напиша следново:
„Врз основа на проучувањето и развојот на состојбата на теоријата и практиката за ментално ретардираната популација во светот и кај нас, авторот на книгата ја утврдува вистинската состојба во сите делови на предметот на олигофренологијата низ историјата и денес: постоењето на објективните услови за создавање на современиот систем на рехабилитацијата на ментално ретардираните; постоење на објективни можности за конституирање и институирање на современ систем на интегрална рехабилитација на ментално ретардираните лица
На крајот од својата рецензија д-р Јакулиќ наведува: „Книгата  Интегрална рехабилитација на ментално ретардирани лица на д-р Љупчо Ајдински ја пополнува празнината што се чувствува во олигофренолошката теорија и практика, како и во нашето практично настојување да пронајдеме најадекватен систем за рехабилитација на ментално ретардираните лица. Во таа смисла, авторот успеал да ги сублимира досегашните искуства кај нас и во светот, и тоа им го направи пристапно на сите заинтересирани општествени фактори што работат врз оваа проблематика“.

[bookmark: _Toc47909285]
2.2 Проф. д-р Александар  Чордиќ за книгата
[bookmark: _Toc47909286] МЕТОДИКА ЗА РАБОТА СО МЕНТАЛНО  РЕТАРДИРАНИ ДЕЦА ОД ОСНОВНA  ВОЗРАСТ 
Oд  авторите д-р Љупчо Ајдински  и  д-р Властимир Миладиновиќ
Со одлука на Научно-наставниот совет при Дефектолошкиот факултет бр. 12/43 од 28.12.1984 година, сум одреден за рецензент за скриптата „Методика за работа со ментално ретардирани деца од основно училишна возраст“ од авторите д-р Љупчо Ајдински и д-р Властимир Миладиновиќ.
Методиката за работа со ментално ретардирани деца од основно училишна возраст, односно Методика за настава по наставните предмети кои се предаваат во специјалните основни училишта, се изведува според Наставниот план на Дефектолошкиот факултет во V и VI семестар. Авторите досега ја имаат напишано скриптата - учебник за „Општиот дел од Методиката за работа со ментално ретардирани деца од основно училишна возраст, која ја издаде факултетот во 1983 година, а сега е пред нас  скриптата - учебник за Методика по наставните предмети.
Авторите во ракописот имаат обработено единаесет посебни методики, односно методики за наставните области, кои по планот и програмата се изведуваат во специјалните основни училишта и тоа:
· Методика за наставата по мајчин јазик;
· Методика за наставата по математика;
· Методика за наставата по запознавање на природата и општеството;
· Методика за наставата по запознавање со природата;
· Методика за наставата по запознавање на општеството;
· Методика за наставата по географија;
· Методика за наставата по историја;
· Методика за наставата по физичко и здравствено воспитување;
· Методика за наставата по музичка култура;
· Методика за наставата по ликовна култура;
· Методика за наставата по техничка култура.

Поаѓајќи од обемноста на наставното градиво и предвидениот број часови за одделни наставни области од Наставниот план и програм за специјалното основно училиште, авторите граѓата на оваа скрипта ја имаат поделено во три дела, односно три свески и тоа:
Првата свеска ги опфаќа методиките за настава по мајчин јазик и математика.
Втората свеска ги опфаќа методиките за општествените и природните науки (за Запознавање со природата и општеството, Запознавање со природата, Запознавање со општеството, Географија и Историја);
Третата свеска ги опфаќа методиките за настава по вештините (Физичко и здравствено воспитување, Музичка култура, Ликовна култура и Техничка култура).
Во презентирање на материјалот за методиките за настава по наставните предмети, авторите ја примениле единствената методологија со која се одредени наставните области, планирањето и програмирањето на наставното градиво, методскиот пристап при обработката на поважните делови од програмата за одредени наставни области, примена на специфични принципи во областа на наставното градиво, примена на специјални наставни средства и дидактички материјали, прашања во врска со организирање на вонучилишни активности поврзани за одредена наставна област, прашања за корелација меѓу поедини методики по наставните предмети и поврзаност на наставното градиво од одделните наставни области и други заеднички прашања.
Покрај овие заеднички прашања кои се однесуваат на сите методики, авторите ги имаат обработено и специфичните прашања кои се однесуваат на одделните наставни области.
Заради објективни неможности да бидат разработени сите прашања кои заслужуваат внимание за методиките, со обработената граѓа, авторите имаат дадено обилна литература на која студентите се упатени за практично користење и проширување на знаењата од методиките.
Обрнавме внимание на некои специфични прашања кои ги имаат авторите обработено во одделните методики. Ќе наведеме некои од нив: опсервација на учениците во наставниот процес, корекциониот карактер на наставата, испитување спремноста на учениците за усвојување на одредено наставно градиво, прашањата околу индивидуализацијата, конкретизацијата и диференцијацијата на наставата, прашањата за најадекватните методи и наставните средства во работата со лесно ментално ретардираните деца, примена на психомоторната реедукација во наставата по мајчин јазик и математика како подготовка за усвојување знаења, операционализација на воспитните цели и задачи, евалуација на програмските барања, примена на резултатите од истражувањата во однос на факторите кои делуваат на совладувањето на наставното градиво и други специфични прашања за работа со лесно ментално ретардирани деца. Со оглед дека не постои сличен учебник ниту скрипта, ова е вреден обид и големо олеснување за студентите на едно место да имаат материјал за изучување на овој предмет.
Покрај истакнатите позитивни страни на овој ракопис, можат да се стават и некои забелешки. Во одделни делови на обработената граѓа присутно е неконтинуираност на текстот и фрагментирано изнесување. Потребно е повеќе проблемско разработување на одделни прашања како што се давање алтернативи во решавање на одредени наставни проблеми кои би влијаеле во развојот на креативноста и оригиналноста кај студентите.
Предлагам скриптата да се усвои затоа што претставува добро обработен учебник и на студентите им обезбедува квалитетно подготвување на испитите.

Рецензент,
проф. д-р Александар Чордиќ, с.р.

2.3 Проф. д-р Александар Чордиќ за учебникот 
[bookmark: _Toc47909288]МЕТОДИКА НА РАБОТА СО УМЕРЕНО, ТЕШКО И ДЛАБОКО МЕНТАЛНО РЕТАРДИРАНИ ЛИЦА 
од авторите д-р Љупчо Ајдински  и д-р Живко Соколовски

Со одлука на наставно-научниот совет при Дефектолошкиот факултет во Белград бр. 12/40 од 28.12.1984 година сум одреден за рецензент за скриптата „Методика на работа со умерено, тешко и длабоко ментално ретардирани лица“ од авторите д-р Љупчо Ајдински и д-р Властимир Миладиновиќ.
Методиката на работа со умерено, тешко и длабоко МРЛ, според Наставниот планот на Дефектолшкиот факултет се изведува во VII и VIII семестар. 
Авторите, методиката ја имаат обработено во 8 поглавја и тоа: Предмет и задачи на Методиката за работа со умерено МРЛ; Воспитно-образовна работа со умерено МРЛ; Воспитување и оспособување за работа со длабоко МРЛ; Третман на тешко МРЛ; Методи на работа, облици на работа; Средства за работа, Организација на часот; Подготвување и планирање на работата со умерено, тешко и длабоко МРЛ; Работно оспособување на умерено и тешко МРЛ; Тимска работа во третманот со умерено, тешко и длабоко МРЛ и Институции за умерено, тешко и длабоко МРЛ во СФРЈ. 
Во воведниот дел, авторите го истакнале значењето на третманот на МРЛ, а посебно на умерено, тешко и длабоко, на кои во досегашната пракса не им било обрнувано потребно и адекватно внимание.
Во првото поглавје даден е предметот и задачите на Методиката за работа со умерено, тешко и длабоко МРЛ, како и поделбата на методиката. 
Во второто поглавје Воспитно-образовната рабата со умерено МРЛ, авторите ги обработиле основните карактеристики на умерено МРЛ, значајни за нивната рехабилитација, задачите во воспитно-образовната работа, принципите на воспитната и образовната работа на умерено МРЛ, потоа планот и програмата за работа како и дидактичко-методските напатствија за примена на планот и програмата за работа.
Во третото поглавје Воспитување и оспособување за работа на тешко МРЛ дадени се основните карактеристики на тешко МРЛ во врска со нивното оспособување како и програмата за работа. 
Во четвртото поглавје Третман на длабоко МРЛ, авторите ги дале карактеристиките на длабоко МРЛ, значајни за нивниот третман, потоа програмата за работа со резултатите од истражувањето за можностите на овие деца и младина во совладувањето на програмските содржини.
Во петтото поглавје, авторите се потрудиле да ги изнесат специфичностите во однос на методите за работа, облиците на работа, организација на работата, вежбање, како и подготвување и планирање на работата со умерено, тешко и длабоко МРЛ. 
Во шестото поглавје, авторите исцрпно го обработуваат работното оспособување на умерено и тешко МРЛ. 
Во седмото поглавје обработена е тимската работа во третманот на умерено, тешко и длабоко МРЛ. 
Во осмото поглавје прикажани се институциите за умерено, тешко и длабоко МРЛ во СФРЈ.
Во целина, материјалот во спомнатите поглавја детално е обработен и на студентите им дава можност да се запознаат со современите достигнувања со третманот на умерено, тешко и длабоко МРЛ.
Во содржината на скриптата има недоволности. На пример, во петтото поглавје, каде се говори за методите, облиците на работа, средствата за работа како и за подготвувањето и планирањето на работата, освен за методите на работа, останатите содржини се многу концизно дадени. Меѓутоа, треба да се напомене, ако пошироко се зафатат овие делови, ќе биде повторување на програмските содржини од дидактиката, затоа што специфични содржини во работата со оваа популација ментално ретардирани,  уште немаме па и не е можно да се вградат во оваа методика како специфично.


Скриптата претставува значаен придонес за подготвување на дефектолози во работата со умерено, тешко и длабоко МРЛ. Треба да се истакне дека тоа е придонес на авторите кој резултира од нивната досегашна практична и теоретска работа во оваа област.
Предлагам Наставно-научниот совет да ја прифати оваа скрипта.

Рецензент,
проф. д-р Александар Чордиќ, с.р.

2.4 Проф. д-р  Трајан  Гоцевски за монографијата  
[bookmark: _Toc47909290]ЉУПЧО АЈДИНСКИ - ЖИВОТ И ДЕЛО

Да се пишува рецензија на монографија која отсликува осум децениско живеење и над шест децениско работење на еден универзитетски професор, е многу сложена задача. Предизвикот е уште поголем, ако се работи за личност каква што е професорот Љупчо Ајдински, човек кој целосно се вгради во социјалната сфера на Р. Македонија, во педагошката и дефектолошката наука кај нас и во светот, на УКИМ, и пред сè, на Филозофскиот факултет во Скопје кој му беше матична институција во последните две децении од неговиот работен век.
Тоа значи да пишувате рецензија за животниот пат на Љупчо Ајдински - професорот, хуманистот, творецот, визионерот, угледниот граѓанин на нашата земја, за граѓанинот на модерниот свет. Човекот кој остави неизбришливи траги и на Филозофскиот факултет во Скопје, како прва високо-образовна институција на овие македонски простори, фундирајќи го како престижна институција оспособена за вршење на образовна научно-истражувачка и апликативна дејност според сите европски и светски стандарди во областа на дефектолошките науки. За вистинскиот човек кој ги направи пионерските активности за воспоставување на основите на македонската дефектолошка наука, што внесе хуманизам и нови вредности за луѓето кои имаат пречки во својот развој, што создаде научен и друг кадар за оваа хумана дејност и што го издигна Институтот за дефектологија на високиот пиедестал на високото образование во Р. Македонија и пошироко.
Неговото импозантно творештво ја задолжи современата македонска и европска дефектолошка наука со свој препознатлив код.
Монографијата зборува за интелектуалец од висок калибар, кој повеќе од шест децении задржува една постојана нагорна линија во својата академска кариера и творечки дух, не допуштајќи во ниту еден момент да го залажат големиот број академски и општествени постигања, награди и признанија кои се наведени во книгата.
Многу книги, многу текстови објавени во домашни и странски списанија, безброј учества на домашни и странски научни собири, симпозиуми, трибини, разговори, промоции на научни дела, се производите на Ајдински. 
За одбележување се и неговите чести престои на повеќе европски универзитети каде е покануван и посакуван како професор, собеседник, толкувач и визионер за идните правци на развојот на нашата наука.
Заземал повеќе функции во културниот, општествениот и политичкиот живот во нашата држава. Монографијата е сведок за личноста по која се препознава хуманата и творечката мисија на човек кој целиот живот го посветил на среќата на луѓето на кои никогаш не смееме и не треба да заборавиме.
Текстот овековечува една кариера и една величина на еден обичен човек кој едноставно работи и се радува на среќата на другите, воспоставува општествен систем и општествени вредности кои го олеснуваат животот на најпогодените, воспоставува научни принципи и систем за истражување на феномените сврзани со животот и развојот на лицата со хендикеп, за чии потреби изгради кадровска база.
Поконкретно приложениот ракопис има над 600 страници компјутерски обработен текст. Трудот е поделен во 13 логички подредени поглавја кои се меѓусебно функционално поврзани и заедно сочинуваат една компактна целина. 
Првото поглавје ги опфаќа автобиографските сеќавања на авторот, каде што е опишано неговото родно место, фамилијарните корени, детството на авторот, младоста и поважните настани во неговиот живот.
Второто поглавје го опфаќа вработувањето и дејноста по завршувањето на образованието, односно просветно-инспекторската дејност, работата во републичките органи за здравство и социјална политика, работата и активностите во Републичката конференција на Социјалистичкиот сојуз на работниот народ на Македонија и работата на Дефектолошкиот факултет при Универзитетот во Белград.
Третото поглавје се однесува на стручното усовршување на авторот, неговите специјализации во Англија, Шведска и Холандија, студиските престои во Англија и Белгија.
Во четвртото поглавје се наведени стручните посети и семинари, советувања и конгреси. Од посетите наведени се следните: Швајцарија, Франција, Италија, установи за лица со посебни потреби во Србија, Хрватска и Словенија. Потоа, наведени се учествата на меѓународни советувања, семинари, конференции и конгреси: Конгрес за социјална политика во Единбург, Конгрес за лица со ментална ретардација во Варшава, за образование и рехабилитација на ментално ретардирани лица во Виена, во Опатија, Цавтат, Струга, Охрид, Белград, Аранѓеловац; Конференција за развојот на образованието на инвалидизираните лица во Софија, Конференција за социјален развој во Женева, за професионално оспособување и вработување на слепи и слабовидни лица во Атина, инклузија на инвалидизираните лица во РМ во Струга итн.
Во петтото поглавје се наведени изготвените и објавените стручни материјали и трудови изготвени за потребите на републичките органи, идејни и инвестициски програми за изградба на специјални установи, стручни публикации, учебници и трудови, учество во домашни и меѓународни научно-истражувачки проекти.
Шестото поглавје ги опфаќа предавањата одржани пред стручните собири, меѓу кои се следниве: Дваесет години развој и состојба на специјалното воспитание и образование на децата и младинците попречени во психофизичкиот развој; Развој на заштитата, образованието и рехабилитацијата на лицата со инвалидност во РМ; 60 години заштита, образование и рехабилитација на лица со инвалидност во РМ; Примена на терминологија за лицата со инвалидност во светот и кај нас; Создавање институционален систем на заштита, едукација, рехабилитација и згрижување на лицата со инвалидитет во РМ; Искуства од интеграцијата на лицата со пречки во развојот во РМ; Образование и воспитание на децата со развојни проблеми и посебни образовни потреби; Состојба, организација и насоки во решавањето на проблемот на лицата со аутизам во РМ и  сл.
Седмото поглавје е насочено кон оспособување и учество во оспособувањето дефектолошки кадри за работа со инвалидизирани лица, потребата и постапките за отворање на Институтот за дефектологија, наставно-научната и научно-истражувачката дејност, неговите научни проекти, пензионирање во 2000-та година и сл.
Осмото поглавје ги опфаќа предавањата за теориите на дефектологијата, односно едукацијата и рехабилитацијата.
Деветтото и десеттото поглавје ги опфаќаат документите, рецензиите и промоциите на стручните трудови.
Единаесеттото и дванаесеттото поглавје се однесуваат на свеченото одбележување на 80-тиот роденден, учествата во радио, тв-емисии и печатени медиуми, како што се: Македонско радио, МТВ, ТВ Алфа, списанието „Шило“ - Сиднеј, Австралија и сл.
Во тринаесеттото поглавје се пишува за добиените одликувања, награди и признанија, меѓу кои наведени се: националните награди, светските награди, одликувањата, плакетите, повелбите, благодарниците, признанијата и дипломите.	 
           Универзитетската заедница е елитна, еснафска и традиционалистичка заедница, со високи етички стандарди, кои треба сите ние да ги почитуваме, онака како тоа го правеше и го прави професорот Ајдински, за да трае долго и да биде почитувана од сите.
Среќен сум што бев современик и го следев и поддржував професорот Ајдински, на тој долг и напорен пат  во милениумската просветителска традиција на македонскиот народ и на светската културна ризница.
Имајќи го сето погоре изнесено, имам особена чест и задоволство, на издавачот, топло да му ја препорачам за печатење импозантната монографија насловена како „Љупчо Ајдински - живот и дело“, а на пошироката јавност, истата да ја прочитаат и се здобијат со сознание за делото на еден научник, хуманист и општествен деец од нашата понова генерација.

Д-р Трајан Гоцевски,
редовен професор на Филозофскиот факултет при УКИМ, Скопје



III. [bookmark: _Toc47909291]
Промоции

Творечкиот опус на нашиот професор можеме да го најдеме на полиците на голем број библиотеки, домови, канцеларии... Најголемиот дел од овие публикации доживеале и свои промоции кои имаат по некој запечатен текст што нè потсетува на пријатните доживувања за време на промоцијата или ни го доловува моментот како се одвивала истата. Како гостин на дел од тие промоции, можам да потврдам дека беше повеќе од пријатно да се слуша промоторот кој величествено зборува за книгата, монографијата што ја држи во својата рака, притоа не штедејќи зборови да го возвиши нашиот професор и неговата умешност во пишувањето на тоа дело. 
На промоциите се говореше за значајноста на делото, но подеднакво важни беа и споделените емоции; чувството на радост, задоволство, пријатност за уште едно значајно достигнување на проф. д-р Љупчо Ајдински. Аурата на емоции сигурно се должеше и на пријатноста на промоторите кои се почитувачи на ликот и делото на професорот, но, пред сè, и негови пријатели.  Како промотори во неговите дела се јавуваат еминентни личности, професори, секој од нив етаблиран во својата област.
Проф. д-р Душан Ѓорѓевиќ, истакнат професор на Белградскиот Универзитет од областа на дефектологијата, ја промовира книгата „Интегрална рехабилитација на ментално ретардираните деца“ опишувајќи го како монументално дело од областа на дефектологијата, за првпат напишано на македонски јазик. 
Како промотори на книгата „50 години заштита, воспитание, образование на лицата со пречки во развојот во Република Македонија 1949-1999“, се јавуваат професорите д-р Љубомир Савиќ, д-р Трајан Гоцевски, д-р Кирил Темков. Интересен е сплетот на промотори, луѓе кои градат еден интердисциплинарен пристап кон оваа проблематика; од една страна имаме професор кој директно е вклучен во процесот на едукација и рехабилитација на лицата со пречки во развојот, другиот професор разрешува етички прашања и дилеми кои се особено важни за овие лица и, секако, професор кој долги години го предводеше Филозофскиот факултет, под кој функционира Институтот за дефектологија. 

Слични се промоторите на книгата „Човек со благородно дело –Проф. д-р Љупчо Ајдински – живот и дело“, каде како промотор се вклучува и  проф. д-р Дивна Лакинска, како колега и близок соработник, но и истакнат професор на Филозофскиот факултет на Институтот за Социјална работа и социјална политика. 	
Како долгогодишен соработник и пријател, сосема оправдано е што промоциите, рецензиите, професионалните ангажмани често се поврзуваат со проф. д-р Кирил Темков. Нивната долгогодишна работа, нивното пријателство и нивната поврзаност овозможи да се формира посебна врска помеѓу овие двајца стручњаци и великани. Тоа можеше да се забележи подеднакво на сите промоции во кои учествуваше проф. д-р Кирил Темков, како што се делата: „Монографија за активностите, идеите, предлозите, истражувањата и научниот придонес на Проф.д-р Љупчо Ајдински  во заштитата и рехабилитацијата на лицата со хендикеп“ и „60 години образование и оспособување дефектолошки  кадри  во Република Македонија и 15 години работа на Институтот за дефектологија при Филозофскиот факултет Скопје 1948-2008 од Проф. д-р Љупчо Ајдински“.
Нашиот професор е долгогодишен член на здружението „Скопјанката Мајка Тереза“, а во 2008 г. е  добитник и на наградата „Мајка Тереза“, како дефектолог и хуманист. Оттука, сосема очекувано, како промотор, меѓу другите, да се вклучи и г-дин Стојан Тренчевски, македонски новинар и радиоводител, основач и долгогодишен претседател на граѓанската асоцијација „Скопјанката Мајка Тереза“, кој заедно со проф. д-р Димитар Мичев и професор Емеритус, по политички науки, учествуваа во промоција на монографијата „Професор Љупчо Ајдински“.
Во промотивните настани на монографиите на нашиот професор се јавува делото „Иван Илиев Ајдински, 1885-1923, живот и дело“ кое својата промоција ја доживува во Струмица и во Ново Село, родното место на професорот. На овие два издвоени настани како промотори се јавуваат проф. д-р Марија Пандевска, која ја проучува историјата на националноослободителните движења на Балканот, како и професорката по историја проф. д-р Даринка Пачемска-Петреска. 

Промотор Проф.д-р Душан  Ѓорѓевиќ, Скопје 1981 година
„Оваа книга дојде во услови на многу изразени противречни ставови, мислења и дилеми во сегашниот момент во дефектолошката теорија и во практиката, што книгава ја прави извонредно актуелна, гледано од аспект на потребата од верификација да одговори на поголем број прашања од областа на заштитата и рехабилитацијата на ментално ретардираните лица.
Непосредно врзан со решавањето на оваа проблематика, речиси три децении, авторот ги презентира сознанијата како ферментирана мисловна креација, при што основната идејна архитектоника на книгата ја чини неизбежната максима најхуманиот и најплеменитиот однос на општеството и човекот како поединец спрема ментално ретардираните лица, да се состои во создавање услови за неговото оспособување и интегрирање во заедничкиот општествен живот.
Таа возвишена цел, што авторот си ја поставил неизбежно барала напори да се физиономира онаков систем за рехабилитација што ќе овозможи со економични и рационални општествени мерки побрзо и соодветно интегрирање на ментално ретардираните лица во дадените општествено-економски можности“.	

Коавтор со Андреевски Величко
Промотори професорите д-р Љубомир Савиќ, д-р Трајан Гоцевски и д-р Кирил Темков, Скопје 2001                                                                                                                               


Проф. д-р Љубомир Савиќ

„Оваа книга првпат сеопфатно ја третира проблематиката на инвалидизираните лица во Македонија на еден дијаметрално поинаков начин отколку претходните монографии од сличен вид, што ја третирале проблематиката само на одделни категории инвалидизирани лица (на слепите, на глувите, на ментално ретардираните), а кои беа од манифестационо-пригоден карактер. Тој дијаметрално поинаков начин се согледува во следниве факти:
· Материјата во книгата е изложена врз принципите на современата дефектолошка доктрина што не го гледа инвалидизираното лице изолирано, туку во контекст на многу фактори што го обусловуваат, а тоа авторите значајно го направиле.
· Материјата во книгата е конзистентно изложена по точно определен систем и низ книгата доследно спроведена, така што секоја глава претставува заокружена целост и може изолирано да се чита, а и да се добие глобален увид во зафаќањето на проблематиката што ја третира.
· Книгата сеопфатно ја набљудува секоја категорија на инвалидност од етиопатогенезата и преку рехабилитацијата до установите во кои се реализира рехабилитациониот третман. 
· Во книгата има изобилство фактографски податоци и документи, што е знак дека книгата е работена врз историски извори од прв ред, што е од особено значење, зашто би требало за педесет години да се соберат, да се систематизираат и да се објаснат од дистанција во времето на нивното настанување.
· Книгава не е само историографија за половина век егзистирање на специјалното школство, рехабилитацијата и социјалната заштита, на хуманитарните организации во Македонија, туку и современа теорија на одделни дефектолошки учења по одделни гранки на дефектолошката наука, со трендот на идните настојувања за секоја дефектолошка гранка.
· Книгата претставува извор на сите идни истражувања на ова подрачје, со што им е олеснето на сите идни истражувачи во оваа област, кои може да додадат само детали од втор и од трет ред. 
· Согледано во целост, книгата е напишана мошне стручно, а одделни глави може мирно да бидат пренесени во секој универзитетски учебник од областа на социјалната политика или дефектологијата, зашто далеку ги преминуваат гранките на една монографија со историски карактер. Тоа е случајот со втората и третата глава кои се извонредни во содржински поглед. 

Книгава може да биде сосема мирно прифатена како учебник за национална историја на дефектологијата во Македонија, за студентите на Институтот за дефектологија на Филозофскиот факултет во Скопје. 
Значи, ниеден, макар и малку сериозен научник од оваа област, не би можел да ја заобиколи книгава кога ќе го третира прашањето на историографијата на социјалната политика на Македонија или специјалното школство и рехабилитацијата.
Книга од овој вид, би можеле да напишат само луѓе што ја создавале социјалната политика и установите за рехабилитациска заштита во Македонија, а тоа се проф. д-р Љупчо Ајдински, помошник на министерот за социјална политика и г.Величко Андреевски, советник и потсекретар во Министерството за социјална политика на Македонија. Дури мислам дека легитимно биле должни да го напишат овој компедиум на социјалната политика и дефектологија, зашто и самите беа нејзини креатори. Мислам дека никој, освен тие, не би ни можел да биде во состојба да напише нешто такво, зашто оваа книга бара, пред сè, еден огромен труд, изобилство од материјал и извонредно познавање на толку специфичната материја.
Мислам дека книгава се појавува во вистинско време - кога се навршува половина век од постоењето на државната самостојност на Македонија, кога се завршува еден милениум и треба да се подвлече црта што се има направено, и кога треба да се назначи трендот во кој правец треба натаму да се развива социјалната политика и нејзината теорија на дефектологијата. Значи, што е направено, до каде се стигнало и каде треба да се оди.
За овој огромен труд мислам дека треба да им се оддаде најголемо признание на авторите на книгава, на проф. д-р Љупчо Ајдински и на г.Величко Андреевски, зашто завршиле работа достојна на една институција или на тим стручњаци од ова подрачје.


Проф. д-р Трајан Гоцевски
„Книгата 50 години заштита, образование и рехабилитација на лицата со пречки во развојот во Република Македонија (1949 - 1999) е одраз на потребата да се анализираат состојбите и сознанијата поврзани со остварувањето на заштитата и рехабилитацијата на хендикепираните лица, односно на лицата со пречки во развојот за периодот од половина век.
Авторите д-р Љупчо Ајдински и г. Величко Андреевски со посебна вештина го архитектонизираат суштинскиот содржински амалгам на публикацијата, не изоставајќи речиси ниеден од значајните проблеми што ги тиштат општеството, семејството и самите хендикепирани лица, како што е нивното откривање, распоредување, евиденција, образование, прифаќање и социјализација, културно-забавниот, спортско-рекреативниот живот и др.
Публикацијата содржи шеснаесет поглавја кои третираат подрачја од областа на етиологијата, дефинирањето и класификацијата на психосоматските оштетувања, превенцијата на инвалидизираноста, институционалната заштита и рехабилитација со целосна статистичка документација. 
Потоа, се опишува аналитичко-истражувачката и издавачката дејност, меѓународната и националната легислатива за правата на инвалидизираните лица, професионалното оспособување и вработување на инвалидните лица, оспособувањето и состојбата на стручните кадри за работа со оваа популација, улогата на социјално-хуманитарните и другите невладини и непрофитни организации во заштитата и рехабилитацијата на инвалидизираните лица и нивните дејности како и основите за натамошните стратешки определби во развојот на заштитата и рехабилитацијата на лицата со пречки во развојот.
Во публикацијата се внесени и извонредно голем број податоци и документи за сите што биле учесници, актери и креатори во хуманата димензија на општествената грижа за инвалидизираните лица во Македонија за периодот од 1949 до 1999 година, за што подоцна историчарите ќе ги дадат соодветните експликации со нужните вреднувања. 


Проф. д-р Кирил Темков 
„Делото 50 години заштита, рехабилитација, воспитание и образование на лицата со пречки во развојот во Република Македонија (1949 - 1999) од професорот д-р Љупчо Ајдински и г. Величко Андреевски претставува своевидна историја на нашата дефектологија. Во ова најново капитално дело на нашата дефектологија на 740 страници се изложени во енциклопедиски вид, а и со првокласна историска акрибичност, научните основи на дефектологијата, историјата и реалната состојба на заштитата на лицата попречени во физичкиот и психичкиот развиток кај нас, суштината на дефектолошката професија, оформувањето на дефектолошките кадри и формите на нивните активности, местото и улогата на социјалната работа во заштитата и рехабилитацијата на лицата со пречки во развојот, обемот на активностите на стручната информативно-аналитичка и научно-истражувачка дејност во областа на дефектологијата и др.
Ова е фантастична книга што се прави еднаш во генерацијата. Во неа се изложуваат основите и претпоставките на нашиот систем за дефектолошката заштита и дострелите што се остварени на тоа поле во изминатово половина столетие. Се покажува дека квалитетот и исклучително значајните дострели може да се постигнат и во вакви сложени области, тешки за организација, ако има достатно настојчивост, добра социјална ориентација и поддршка и ако се ангажираат вистински стручњаци. Многуте школи и институции за прифаќање, заштита, образование и рехабилитација на лицата со пречки во развојот го оправдаа постоењето и ни го обелија образот на нашата човештина.
Во тоа е и најбележит придонесот на нашите први стручњаци од областа на дефектологијата, на чело со водечката личност на македонската дефектологија проф. д-р Љупчо Ајдински кои, посветеноста кон оваа благородна работа, ја исполнија со предност кон професијата и нејзините суптилни професионални и високи етички задачи.
Во оваа дефектолошка книга - која е истовремено историја и лексикон на оваа дејност - може да се најдат илјадници факти, зад кои проблеснува трауматската животна судбина на десетици илјади инвалидизирани лица на кои македонската дефектологија им помогна да си ја најдат смислата на животот и да се снајдат во него. Тоа е најубавата пофалба што ја заслужува оваа обемна, силна, прекрасна и возбудлива историја на македонската дефектолошка практика и наука“.

3.2.3 Промоција на книгата:
[bookmark: _Toc47909298]ЧОВЕК СО БЛАГОРОДНО ДЕЛО –ПРОФ. Д-Р ЉУПЧО АЈДИНСКИ  – ЖИВОТ И ДЕЛО

Промотори д-р Љубомир Савиќ, д-р Кирил Темков и д-р Дивна Лакинска, Скопје 2003 г. 
              Проф. д-р Љубомир Савиќ,
Експерт за дефектологија во Сојузниот завод за наука на Југославија и редовен професор во пензија на Дефектолошкиот факултет во Белград
КНИГА ЗА РАЃАЊЕТО НА МАКЕДОНСКАТА СОЦИЈАЛНА МИСЛА И ДЕФЕКТОЛОГИЈА
Читајќи го ракописот на книгата, неа ја доживеав не како книга за д-р Љупчо Ајдински, туку како документ за достигнување на Македонија во еден многу чувствителен сегмент на нејзиното создавање, нејзината социјална политика воопшто, во кое главна личност е едно момче од околината на Струмица, како персонификација на таа трансформација.
	Животот и работата на тоа момче, младинец и учител, не е ништо друго туку метаморфоза на Македонија во целина од 1945 година до денес. Тоа не е само биографија за Љупчо Ајдински, тоа е сторија за цела генерација што ја создавала Македонија педесет години од развојот во секторот на социјалната заштита, а со самото тоа и дефектологијата, та Љупчо само како нејзин изданок. А како поинаку да се разбере животниот пат на едно од шесте деца на новоселскиот струмички поштар, стигнувајќи до доктор на науки и професор на Универзитетот „Св. Кирил и Методиј“, ако не како репрезент на општествениот систем во кој се развивал и создавал. Токму за тоа растење и создавање е напишана оваа книга, книга за беспримерно самарјанство, книга за жртвување за друг, книга за борба за својата Македонија. А Љупчо Ајдински ние го знаеме како наш сограѓанин, обичен човек кого сите го знаат, а тој самиот сите ги познава, кој живее и работи тука, заедно со нас, кој постојано нешто работи.
Во почетокот сакам уште нешто да кажам: а тоа е дека оваа книга е мозаик на поединости и податоци што ја отсликуваат претставата за создавање социјална политика и специјална педагогија низ призмата на личноста на проф. д-р Љупчо Ајдински уште од почетокот, па сè до денес. А како црвена нишка што се провлекува низ целата книга е следново: неговата егзистенцијална суштина на животот била работата, и само работа. Во континуитетот на неговата работа има повеќе фази, завршени и незавршени, ама цврсто започнати: ученик, пионерски раководител, младински раководител, бригадир, студент, управник на домови, професор во гимназија, инспектор, советник, началник во министерство, помошник на министер, народен пратеник на Македонија во југословенскиот парламент, професор во Школата за социјални работници, универзитетски професор, раководител на Институтот за дефектологија при Универзитетот „Св. Кирил и Методиј“. Во секоја од тие фази колегата Ајдински вградил дел од себе, а јас ќе се обидам да ја сублимирам таа негова педесетгодишна работа, иако однапред сум свесен дека не сум кажал сè, но во овој реферат сум го изнел само битното.
Прво што сакам да истакнам е дека Љупчо Ајдински од сè срце се залагаше за реализација на една идеја, за која претходно долго размислувал и анализирал, за потоа да замине на Запад, да спознае како тој проблем е решен во Европа, за да ја пренесе идејата во Македонија и паралелно да работи на неа додека не заживее и започне да дава резултати. Тоа беше речиси исто со секоја институција за социјална политика, што ја иницирал и реализирал во Министерството за социјална политика, а тоа се 80 одделенија за ментално ретардирани деца во 20 града во Македонија, 20 заштитни работилници, две средни училишта, четири специјални основни училишта, седум заводи за разни категории за хендикепирани лица, еден центар за рехабилитација на глуви, една цитогенетска лабораторија итн. Отворањето на овие институции одеше по строго утврден ред: поднесен е предлог со образложение до Министерството, изработен е елаборат, проверено е во практиката на Запад, и е создадено во Македонија. Потоа е создаден и кадар, помаган, поттикнуван, сè додека не заживеало во практиката.
	Второ, во севкупната работа на проф. д-р Љупчо Ајдински доминантно место зазема заштитата на хендикепираните лица, деца и возрасни, како и екстензивниот развој на институциите на системот за социјална заштита, програмите, законските регулативи со постојано барање на подобри и поефикасни модерни сфаќања и решенија. Кон овој проблем тој приоѓал не само од општествено-етичко сфаќање туку и од научно-стручно, така што практиката ја издигнал на научно ниво. Со други зборови, Ајдински неа ја проучувал и ја издигнал на ниво на наука.
Трето, за разлика од многу тогашни теоретичари на идејата „работа на случајот“ во науката познат како “case work“, Ајдински се залагал за системот „интегрална рехабилитација“ со помош на институции за решавање на сите случаи од одреден тип хендикепирани лица. Значи, не поединечно, туку на сите. Според него, категоријата на лицата со хендикеп од кој и да е вид, е сложена не само во глобалната структура, туку има и индивидуални специфичности. Затоа е неопходна една „комплексна рехабилитација“, што е и основната поента во неговата докторска дисертација. А пак комплексниот проблем е хетероген во поглед на третманот, што условува повеќе научни дисциплини, односно специјалисти од одделни гранки, со цел дејствување врз него: индивидуално, од една страна, и општествено, од друга, тоа е и потребата и потпората од општеството во целина, а не само од стручните лица што се занимаваат со тоа. Значи, Ајдински не го гледал случајот како тој и тој, туку сите случаи на одреден вид ги има пред себе во целина за да ги решава систематски, каде што поединецот ќе си го најде местото во системот. Таква концепција е прифатена и од инвалидните лица. Оттука Љупчо Ајдински е и почесен член на речиси сите инвалидски организации на Македонија.
Четврто, проф. д-р Љупчо Ајдински не ги игнорира постојните трајни вредности во социјалното осигурување и заштита, туку врз постојните надградуваше нови концепции и методи за рехабилитација. Наоѓајќи се на функција во Министерството, тој доаѓаше во контакт со сите модерни струења, теории и практики во многу земји. Тој проценуваше што може од тоа да се примени, а што не, и во Македонија, познавајќи ја нејзината материјална предиспозиција, поради што бил крајно рационален: што е можно да се примени, а што не. Тоа, всушност, го забележале и многумина експерти кои доаѓале во Македонија со цел да се запознаат со состојбата и проблемите на социјалната заштита во неа.
Петто, директно учествувајќи во градењето на системот институции за социјални потреби, а чувствувајќи ја потребата за нивно постоење, професорот Ајдински создавал и кадар потребен за реализација на дадената концепција. Најнапред, тоа било оспособување на социјални работници преку средни и виши школи за социјални работници, за подоцна да премине на едукација на дефектолошки кадри, што ги создавал преку разни курсеви, преку центри за вонредни студии, до создавање Институт за дефектологија при Универзитетот во Скопје. А за учење беше потребен учебник. Затоа тој најпрво создаваше скрипти, потоа популарната „книшка за народот“, па учебници, за најпосле да ги иницира, пишува и уредува списанијата „Порака“, „Родители и деца“, „Социјална политика“ и денеска списанието „Дефектолошка теорија и практика“. Напишал 120 научни и стручни трудови, многу анализи, идејни скици-проекти и извештаи за разни државни органи (околу 100), така што неговиот творечки опус опфаќа околу 300. Оттука не е ни чудо што проф. Темков го нарекол „корифеј на модерната дефектологија“. А неговата филозофија за животот и работата на ова поле била многу едноставна: научно знаење плус практично искуство доведуваат до status quo на социјалната политика денес.
	Ако во една целина се согледа животот и делото на проф. д-р Љупчо Ајдински, се забележуваат пет циклуси на неговото творештво: првиот циклус ја опфаќа неговата работа во државно-административната сфера на социјалната политика (од референт, па преку советник, до помошник на министер); вториот, општествено-политичка работа (од пионерски и младински раководител до народен пратеник во Сојузниот парламент); третиот, лична и практична социјално-хуманитарна работа; четвртиот, наставно-воспитна работа - од селски учител до професор на универзитет; петтиот, научно-истражувачка работа на полето на социјалната политика и дефектологијата. Секој од овие кругови претставува еден цел живот, затоа можеби правиот наслов на книгава би требало да биде: „Пет животи на еден човек“.
И колку да ја изложувам содржината на ракописот на книгава, што го претставува животот и работата на проф. д-р Љупчо Ајдински, во еден реферат не може да се сублимира сè она што тој го сторил за доброто на хендикепираните лица во Македонија и за самата држава. И кога се затвора последната страница на ракописот на книгава, пред вас се прикажува една голема личност, ама и како се раѓала социјалната мисла и дефектологијата во Македонија, како се создавани социјалните институции, како се создавало законодавството, како се создавал стручен кадар. И, на крај, повторно напоменувам, ова не е книга за проф. д-р Љупчо Ајдински, ова е книга за раѓањето на македонската социјална мисла и дефектологија во неа.
	Мислам дека треба да се каже и за блискиот пријател и соработник на д-р Ајдински, за писателот на книгава, г-н Величко Андреевски.
	Величко Андреевски со многу внимание, со многу знаење, со големо познавање на нештата онакви какви што се, собрал огромен материјал за животот и работата на Ајдински, успеал да го систематизира и да го изложи во топла наративна форма, поткрепувајќи се само на факти. Тоа провејува низ сите страници на делово. Огромно трпение и труд се вложени во оваа книга, а создаден е и извор за градба на многу други истражувања за проблематиката и историјата на социјалната политика и специјалното образование во Македонија. И некој што во иднина ќе се занимава со минатото на социјалната политика во Македонија, не ќе може да ја прескокне оваа книга, овој извор на податоци. Во тој поглед треба да му се даде големо признание на писателот на книгата г-н Андреевски.
	Сумирајќи ги сиве искажани факти, иако сум далеку од помислата дека сум кажал сè што требаше за оваа книга, сметам за своја должност е ракописов топло да им го препорачам на издавачите, бидејќи објавувањето на една ваква книга претставува уште еден камен-темелник во историјата на социјалната политика, на социјалната заштита и дефектологија на Македонија.
Белград, 28 април 2003 г.

Д-р Дивна Лакинска,
професор на Филозофскиот факултет во Скопје
ИСКРЕНО КАЖУВАЊЕ ЗА ЧОВЕКОТ ПОЛН СО ЕНТУЗИЈАЗАМ, СО НЕУМОРНА И НЕСЕБИЧНА РАБОТА ВО СОЗДАВАЊЕТО СТРУЧНИ И НАУЧНИ ДОБРА ЗА ПРОГРЕСОТ НА МАКЕДОНСКОТО ОПШТЕСТВО

Професорот д-р Љупчо Ајдински со хуманистичката, научната и апликативната дејност, која го трасираше патот на македонската педагошка, дефектолошка и социјална наука и практика, даде повод и огромен материјал за пишување на монографијата „Човекот со благородно дело“ на неговиот почитуван колега и хроничар Величко Андреевски.
Во книгата „Човекот со благородно дело“ Величко Андреевски достоинствено и со почит кон личноста и делото на професорот Љупчо Ајдински реализира амбициозен и мошне квалитетен зафат: во целовит контекст да пренесе сè што е значајно создадено и изградено во неговата повеќедецениска работа. Во трудот Величко Андреевски презентира и широк дијапазон на податоци, факти, документи и информации значајни, пред сè, за научната, истражувачката, апликативната и наставната дејност за подрачјето на социјалната заштита, особено во доменот на заштитата на лицата со посебни потреби.
Ликот и дејноста на проф. д-р Љупчо Ајдински се јавува во периодот кога македонската култура ги правеше првите чекори во својот подем, а и до ден-денес работејќи, творејќи и креирајќи политика и системи, ни остави траги што овозможуваат сето тоа, пред сè, како архивска граѓа да се зачува и да им се пренесе на идните генерации, како наша историја, интелектуално водство и насока за понатамошното творештво на новите генерации.
Трудот на Величко Андреевски е пишуван во непосредна соработка со проф. д-р Љупчо Ајдински. Во него се согледува прагматичкиот пристап и квалитет на трудот, максимално избегнувајќи ја можноста за паушални и површни информации. Квалитетот на книгата, во голема мера, е и резултат на автентичното, систематско и стрпливо, но и на професионална љубов за бележење на сите важни настани, како и чување на архивската документација. Затоа трудов обликува значајни монографски и биографски податоци. Исто така, во него среќаваме и делови од рецензии, од стручни и научни експликации, кои ни сведочат за патиштата на развој и домените на научните и стручните достигања во социјалната заштита во Република Македонија, а пред сè, во социјалната заштита на лицата со посебни потреби -на лицата со психофизички хендикеп.
Книгата на Величко Андреевски „Човекот со благородно дело“, во основа, се состои од два дела:
Во првиот дел се презентира животниот пат на проф. д-р Љупчо Ајдински, од аспект на неговото школување, стручното и професионалното усовршување во земјата и во странство. 
Во вториот дел доминира презентацијата и анализата на неговата научно-наставна и истражувачка дејност, стручно-аналитичката и публицистичка дејност, придонесот во развој на невладините организации и круната на резултатите во неговата дејност, преточена во голем број признанија, одликувања и награди.
По зборовите на авторот, животниот пат на проф. д-р Љупчо Ајдински е пример како растеше и се развиваше еден народен човек на генерацијата по Втората светска војна, пат без традиција во дејноста, но со  визии и дострели, пат полн со ентузијазам, со неуморна и несебична работа да се создаваат научни и стручни добра полезни за македонското општество.
Исто така, Андреевски истакнува дека детството и младоста на проф. д-р Љупчо Ајдински ја потврди суштината на семејниот ген - да се работи не само за задоволување на егзистенцијалните и образовните потреби, туку и со ентузијазам да му се помогне на роднината, другарот, соседот, човекот во неволја. Уште на студиите, а и по завршувањето, околу професорот Ајдински се создаде јадро на интелектуалци, млади фиданки полни со самопрегорна работа и верба во изградбата на заедницата, која чекор по чекор ги насочуваше во освојување нови простори во просветата и социјалната дејност.
Студентскиот живот, дружењето и соработката меѓу колегите ја поттикна и изгради емотивната врска со животната партнерка Марија Ајдинска која, во брачниот живот претставува вреден активен соработник, консултант, охрабрувач и поттикнувач во професионалната работа, пред сè, вредна и самопрегорна сопруга и домаќинка која, со смирената и благородна личност, создаваше атмосфера за плодна работа на сопругот. Таа го потврди веќе познатото правило дека зад секој успешен маж стои вредна и пожртвувана жена.
Во понатамошниот текст на книгата авторот Величко Андреевски темелно, полно со факти и податоци (значајни и за пошироката јавност) го анализира професионалниот ангажман на проф. д-р Ајдински во периодот 1956 - 1978 година, неговото вработување во републичките органи за социјална политика, во чии тела поминал речиси 22 години плодотворна работа, вршејќи значајни должности, сè до помошник на републичкиот секретар за здравство и социјална политика, за дејноста социјална заштита.
Во богатиот и мозаичен конгломерат на социјални проблеми истакнува авторот - сè понагласено се издвојуваа активностите со хендикепираните лица, бидејќи нивната положба „ги измачуваше семејствата, државните институции, соседите и обичните граѓани“. Во овој период професорот Ајдински ја поставува тезата: да ги вложи сите сили и капацитети за поддршка и помош на оваа категорија лица. За таа цел професионалната дејност си ја надградува од обемна современа литература, студиски патувања во странство и учество на голем број домашни и странски конференции, симпозиуми, конгреси (Англија, Шведска, Холандија, САД и други земји) со презентација на повеќе од 11 сопствени трудови од доменот на проблемите на лицата со посебни потреби, а и, генерално, во рамките на социјалната заштита и социјалната политика воопшто. Сево ова резултираше со конкретни зафати во објективното согледување на потребите за отворање соодветни установи за сите категории лица со посебни потреби во Република Македонија (основани се вкупно 15 институции за заштита, образование и рехабилитација, 80 специјализирани паралелки при редовните училишта и 20 самостојни заштитни работилници), вклучително и повеќе од 12 идејни програми. Овие активности се поткрепени со стручните списанија „Порака“ и „Дефектолошка теорија и практика“, како и повеќебројна стручно-аналитичка и публицистичка дејност, монографии и учебници, во домашни и странски изданија.
Основната нагласка на авторот на книгата „Човекот со благородно дело“ е придонесот на проф. д-р Ајдински во развојот на дефектолошката наука за потребите на специфичниот стручен дефектолошки, медицински, психолошки, педагошки и социјален третман.
Во докторската дисертација, одбранета во 1980 година, со наслов „Интегралната рехабилитација на ментално-ретардираните лица“ на Дефектолошкиот факултет во Белград, проф. Љупчо Ајдински предложи систем за заштита, оспособување и едукација на ментално-ретардирани лица и нивната интеграција во општеството.
Интегралната рехабилитација на ментално-ретардираните лица ја сфаќа како единство на организација и мерки во превенцијата, детекцијата, дијагностиката и третманот на ментално-ретардираните лица, како и во решавањето на соодветните физиолошки, психолошки, едукативни, социјално-заштитни, економски и културни проблеми.
Авторот Величко Андреевски посебна нагласка става врз придонесот на проф. д-р Ајдински во организирањето и учеството за оспособување на дефектолошки кадри за работа со лица со посебни потреби во Р. Македонија. Оваа дејност почетоците ги има во организирање семинари за учители што работат со лесно ментално ретардирани деца во специјалните одделенија на основните училишта, како и низ Центри за вонредно студирање за студенти од Република Македонија на Вишата дефектолошка школа и на Дефектолошкиот факултет во Белград сè до 1993/94 год., кога се отворија првите дефектолошки студии на Институтот за педагогија, а подоцна се осамостоија како засебен Институт за дефектологија на Филозофскиот факултет во Скопје, во кој, до 2003 година, завршува веќе 6-тата генерација, заедно со специјалистичките и постдипломските студии. 
Во севкупната дејност на процесот на дефектолошките студии личноста на проф. д-р Љупчо Ајдински остави белег на Филозофскиот факултет и на Универзитетот во Скопје, каде што според зборовите на авторот, Филозофскиот факултет даде уште еден виден научник, со кој може да се гордееме ние, нашата држава и нашата нација.
Паралелно со огромниот придонес во развојот на дефектолошката наука и студии сметам дека е значајно да го истакнам и професионалниот придонес на проф. д-р Ајдински во отворањето на средната и Вишата школа за социјални работници, како и на Институтот за социјална работа и социјална политика на Филозофскиот факултет во Скопје. Сепак, и тука основен акцент на неговиот придонес е во изведување настава по предметите поврзани со социјална работа и рехабилитација за лица со посебни потреби. 
Според зборовите на авторот на книгата, Величко Андреевски, значаен дел од научната дејност на проф. д-р Љупчо Ајдински се однесува и на евидентните остварувања во повеќе од 10 научно-истражувачки проекти, финансирани од домашни и од меѓународни институции, фондации и асоцијации.
Во натамошниот текст на трудот В.Андреевски ги споменува и одликувањата, наградите и плакатите доделувани на проф. д-р Љупчо Ајдински, како круна и благодарност за неговиот повеќедецениски бесценет и огромен труд на професионалец, научник и хуманист, неуморен градител на дефектолошката наука и практика во Република Македонија. 
Скопје, 4 мај 2003 г.

Проф. д-р Кирил Темков,
редовен професор по етика на Филозофскиот факултет во Скопје
МОНОГРАФИЈА ЗА АКТИВНОСТИТЕ, ИДЕИТЕ, ПОГЛЕДИТЕ, ПРЕДЛОЗИТЕ, ИСТРАЖУВАЊАТА И НАУЧНИОТ ПРИДОНЕС
НА ПРОФ. Д-Р ЉУПЧО АЈДИНСКИ ВО ЗАШТИТАТА И РЕХАБИЛИТАЦИЈАТА НА ЛИЦАТА СО ХЕНДИКЕП

	Имам чест да ја предложам за печат книгата „Човек со благородно дело“, проф. д-р Љупчо Ајдински, од авторот Величко Андреевски.
	Книгава во целосен обем го прикажува животниот пат, стручната дејност, научната и наставничката активност на нашиот најпознат дефектолог, проф. д-р Љупчо Ајдински. Таа се објавува по повод 70-годишнината од животот и 50-годишнината од неговата плодна дејност. Истовремено ова дело излегува во годината означена како Европска година на инвалидите. Со тоа на достоинствен начин се одбележува придонесот на организираната заштита, образование и рехабилитација, како предмет на дефектологијата во грижата за лицата со пречки во развојот во нашата земја, на што животот и богатата дејност им ги посвети проф. д-р Љупчо Ајдински.
	Дефектологијата е една од најзначајните специјални педагошко-психолошко-медицински науки во современата епоха. Низ неа се изразува нововековниот емпатички пристап кон луѓето што страдаат и имаат проблеми во личниот развиток и живот со давање помош во нивното развивање, подготвување за вршење сообразни функции, унапредување на нивната положба и способности, со цел да им се овозможи да се вклучат во животот, да живеат полесно и да вршат некоја полезна работа. 
Кај нас проф. д-р Љупчо Ајдински е пионер на дефектолошката дејност и наука. Тој целиот работен век од пет децении низ разни државни, стручни, организациски, научни, издавачки и педагошки форми го поттикнуваше и го предводеше развитокот на дефектолошката теорија и практика во нашата земја. 
	Книгата „Човек со благородно дело“ од Величко Андреевски е обемна во зафатот, детална во обработката и научна во пристапот. На повеќе од 300 страници, со многу факти и фотографии, со анализи и исцрпни прикази е претставено делото и придонесот на проф. д-р Љупчо Ајдински во развитокот на нашата дефектологија. Тоа е истовремено биографија на овој познат стручњак, научник и наставник, како и монографија за неговите активности, идеи, погледи, предлози, истражувања и научни придонеси.
	Во првиот дел „Биографија“ е прикажано семејното потекло, детството, школувањето и студирањето на Ајдински. 
Во вториот дел е претставена неговата дејност по завршувањето на високото образование во поголем број државни органи на Република Македонија, во Сојузното собрание и постапката за избор за експерт во Меѓународната организација на трудот во Женева.
Во третиот дел ги прикажува формите и дејностите на стручното усовршување на проф. Ајдински, како што се специјализацијата и студиските престои во повеќе земји во светот и учества на семинари, советувања и конгреси, што му овозможија сублимирање и примена на светските искуства во неговата извонредно плодна дејност.
	Потоа, детално е претставена стручно-аналитичката и публицистичката дејност на проф. Ајдински, заедно со детална библиографија на неговите трудови, монографии и учебници. Посебно се прикажани неговите трудови и соопштенија во разните списанија и на стручните конгреси, како и неговата активност во изградбата на специјални установи и за издавање стручни списанија. 
Во петтиот дел на книгата се изложени системот и придонесите на проф. Ајдински во научно-истражувачката и наставничката дејност во дефектологијата. Неговиот докторат ја обработува вонредно значајната тема „Интегралната рехабилитација на ментално ретардираните лица“. Тука се претставени и неговите заложби и перманентната активност за унапредување на работата во областа на дефектологијата, особено во рехабилитацијата на ментално-ретардираните лица кај нас. 
Особено е бележита неговата дејност за организирање студии по дефектологија на Филозофскиот факултет во Скопје, кои почнаа во 1993 година. Проф. Ајдински нив ги осмисли и ги организираше како интердисциплинарни студии. Под негово раководство овие студии се развија во доблесна научно-наставна институција на Универзитетот „Св. Кирил и Методиј“, која одгледува добро образовани високостручни кадри од оваа област и има значајна научна дејност, блиску е поврзана со практиката на соодветните институции во земјата и имајќи развиени врски со научни и стручни институции во странство.
	Во шестиот дел е претставен придонесот на проф. д-р Љупчо Ајдински во основањето и остварувањето на дејноста на инвалидските организации. Во седмиот оддел се презентирани многуте домашни и странски одликувања, награди, плакети и други признанија, кои проф. Ајдински ги има добиено за својата работа и идеи.
	Книгата „ЧОВЕК СО БЛАГОРОДНО ДЕЛО“, проф. д-р Љупчо Ајдински, чиј автор е Величко Андреевски, е мошне интересна и важна публикација не само од областа на заштитата, образованието и рехабилитацијата на лицата со пречки во развојот, туку во целина од областа на социјалната заштита и социјалната политика. Во неа обемно и конзистентно е прикажана стручната и научна активност на доајенот на македонската дефектологија проф. д-р Љупчо Ајдински, кој ги има изградено темелите на нашата дефектолошка дејност и направено најзначајните публикации, учебници, студиски институции и научни списанија во оваа област кај нас. Со неговиот придонес македонската дефектологија се вброи во редот на светските развиени и научно фундирани дефектолошки дејности. Тој пат на македонската дефектологија, идеите во неа, стручните и научните придонеси се претставени низ дејноста на нејзиниот најпознат автор и наставник проф. д-р Љупчо Ајдински.
	Книгата истовремено е и приказ за животот, делото и идеите на проф. д-р Љупчо Ајдински, како и на многуте активности во организирање на заштитата и рехабилитацијата, конципирањето на дејностите и отворањето на специјалните установи за лицата со пречки во развојот, во што тој беше иницијатор, организатор, спроведувач и раководител. 
Многу од тие дела се суштински за развојот на оваа област кај нас, како што се основањето разни институции, воведувањето разни методи, развивањето разни гранки на дефектологијата, особено развитокот на системот за учење и усовршување на дефектолошките кадри, меѓу кои круна претставува основањето и развивањето на Институтот за дефектологија на Филозофскиот факултет во Скопје и разните научни дела изработени од проф. д-р Љупчо Ајдински или под негово менторство и основањето и излегувањето на списанието „Дефектолошка теорија и практика“.
	Книгата „Човек со благородно дело“ на Величко Андреевски ги претставува вешто, детално и обемно животниот пат, стручната активност и научните придонеси на проф. д-р Љупчо Ајдински. Оваа книга ѝ е потребна на нашата наука и дефектологија, пред сè, како приказ на делото и идеите на нашиот најпознат деец од оваа научна област. Поради тоа, имам чест да ја препорачам за печат книгата „Човек со благородно дело“ на Величко Андреевски како исклучително значајно биографско и монографско дело за еден од најактивните и најзначајни македонски социјални научници.
Скопје, 10 април 2003 г.


Обраќање на проф. д-р Љупчо Ајдински

Дозволете ми по овие искрено искажани зборови, да ја изразам мојата благодарност до авторот на Монографијата, на мојот долгогодишен пријател и соработник г-н Величко Андреевски. 
Чувствувам потреба да зборувам многу за него, за нашата соработка и нашите заеднички дејности во изминатиот период, но заради времето ќе ми дозволите да ја кажам само следната мисла: „Оваа Монографија, можеше да ја напише, физиономира и презентира само човек кој добро ја познава личноста и душата на човекот за кого пишува, човек со големо творечко искуство и кој непосредно работел во социјалната заштита и социјалната политика, оставајќи своевидни траги во системот, практиката и теоријата со неговите бројни трудови“.

Токму тоа искуство му овозможи да го искористи материјалот и фактографијата што му ги ставив на располагање, како и емоциите што со себе ги носи од детството, социјално обоени, а кој ги преточи во монографијата и во неговото досегашно творештво во поезијата. 
Срдечно им благодарам на рецензентите, кои објективно ја вреднуваа монографијата, не заради тоа што одамна ме познаваат, туку заради опсервациите што авторот Андреевски ги направи за одредени моменти од мојот живот и работа. 

Топло им се заблагодарувам и на издавачите на оваа монографија што ја поместија во годината со неколку свечени одбележувања - поводи достојни не само за авторот и за мене, туку и за нашата бројна популација на лица со инвалидност. Исто така им се заблагодарувам и на институциите и лицата што материјално го помогнаа издавањето на монографијата. 
	Благодарам на прекрасно изведените програмски точки, на г-ѓата Таковска што навлегла во душата на лицата со инвалидност, на младите исполнителки и на нивните професори им посакувам натамошен развој и успеси. 
	Ви благодарам и Вам драги гости, посебно на претставниците од власта и од институциите што најдоа време да бидат со нас, со што ја искажаа својата човечка обврска и почит кон проблемот на инвалидните лица, и социјалните проблеми со кои нашата држава во периодов на транзиција се соочува.
	Им благодарам на претставниците на домот на АРМ што ни ја овозможија оваа презентација и на присутните претставници на печатените и електронските медиуми.

 (Одржана на Меѓународната конференција по повод 15 годишнината од постоењето на дефектолошките студии во Македонија – Скопје, 2008 г.)
   
 Промотор: проф. д-р Кирил Темков
Магнифице, така му се обраќам на новиот ректор на универзитетот „Св. Кирил и Методиј“, најзначајниот универзитет во Република Македонија и оној кој најконзистентно и најшироко ги чува академските традиции. 
Илустрисиме, така му се обраќам на нашиот декан, самото име на деканите на истакнатите водачи на работата на Универзитетот како што и прилега на една голема академска институција.
Дами и господа, ми претставува голема чест посебно тоа што организаторите изразија желба, иако сум во пензија, да ме поканат да настапам на универзитетска трибина. Тоа е голема чест и им благодарам по тој повод. Јас сум еден од рецензентите на оваа книга и тоа го оправдува моето доаѓање. И моето зборување, но има уште нешто, таа книга не е само книга прикази на дејствата на дефектологијата во Македонија во изминатите 60 години и за тоа што се случило со Институтот во изминатите 15 години. Таа е авторска книга на професорот, почитуваниот доктор Љупчо Ајдински, но таа е истовремено книга за еден голем напор да се отвори духот, умот, желбата, моралниот став, емпатијата на нашиот народ за оние кои страдаат и имаат пречки во развојот при одвивањето на животните процеси и на кои помошта од експерти, не само од татко и од мајка, а и од сестра и брат се потребни, нужни и можат да им помогнат да живеат достоинствено. Тоа е всушност дух на новото време, а јас бидејќи така некако се интересирав од мојата младост за модерните работи така и ја пригрлив идејата за еднаквоста на луѓето за правото на сите луѓе на среќа, за нужноста на оние кои имаме да дадеме на оние кои немаат. На оние кои знаат да им дадат на оние кои не знаат, и оние кои можат да го отворат своето срце, своите потенцијали и сите свои мускули и желби да им овозможат на другите луѓе кои сосема случајно со игра на случајот во овој нивни живот или во игра на случајот кои ги довеле во економски - социјални, биолошки услови до тоа да го проживеат животот достоен на хуманото суштество. 
Дефектологијата е нова наука, нова пракса. Пред 200 години никој не ги гледаше искривените, куците, повредените, оние кои имаа недоволно сетила или ги губеа. Тие луѓе беа осудени на исклучување од човечката заедница и живеењето. Но како што одеше времето и како што луѓето стануваа повеќе благородни, освестени за проблемите на дефектологијата, грижата за таканаречените инвалиди од секаков вид, а потоа за луѓето за кои се открија пречки во развојот и во обавувањето на животните процеси стануваше сè посуштествена. Неколкуте од тие личности се клучни личности на современото човештво. Оние кои ги учеа слепите да читаат, глувите да се снаоѓаат во светот, или на повредените им пронаоѓаа машини и начини и медицински средства и институции да можат да живеат спокојно со другите луѓе. Тие, тие луѓе херои на човештината го подигнаа нивото на човечката егзистенција и тие ни покажаа по кој пат да одиме. Еден таков човек и ние имаме, тоа е професорот Љупчо Ајдински. Професорот Љупчо Ајдински заедно со своите други колеги - Керамитчиев или сега помладите Ристо Петров, Драги Копачев, Горан Ајдински, лекарот и докторот по науки Владо Трајковски, па дамата Зора Јачова, потоа асистентка по овие групи е веќе професорка и докторка итн. Тие луѓе не само што дадоа да постои институт, настава, да дипломираат студенти, тие луѓе беа врвот на целокупната наша свртеност кон доброто на сите. Бидејќи, како што рече големата хуманистка Мишел Карсон кога ја прашаа „зошто ти укажуваш дека има проблеми, па животот ќе оди и без тоа, проблемите, не е важно дали тие ќе бидат малку решени“. А таа рече: „Јас не ќе можев да живеам ако знам дека можам да помогнам, а не направам сè, тоа да го сторам“.
Мене така ме доведе животот да се сретнам со Љупчо Ајдински пред 15 години и да го молам да ми објаснува што е тоа дефектологијата. 10 до 12 отсто од населението има пречки во развојот. Тоа е огромен број. Тоа е денеска една од големите задачи на човештвото како да им одговори покрај грижата да има мир, да се разбира народот, да се организира исхрана и така натаму. Покрај сите тие грижи да има здравје, да има вода за сите, луѓето да живеат што подолго, да се одржи бракот, воспитувањето, школството и сè што е важно за човечката егзистенција, вклучувајќи ги тука и другите живи суштества, луѓето, животните па и растенијата во целата грижа за добрината на постоењето. Покрај сета таа работа дефектологијата е како специјален систем. Имав прилика доктор Љупчо Ајдински да ми објасни како тоа се прави. Тогаш дознав дека имаме човек што одговорните институции го канат да биде професор затоа што е стручен и тој таму работи. Човек уште како млад тргнал во животната насока, тргнал да го посвети животот на овие специјални суштества со грижа за нивна рехабилитација и образование. Во државните институции, во социјалните комуникации, организации, во политичките форуми, во научните размери, во усовршувањето на стручњаците, толкав е голем придонесот на Љупчо Ајдински, што кога дојде до основањето на Институтот тој го имаше веќе ореолот на голем професор, добротворен научник. Тогаш почна да се бори за такво образование, да се основаат и кај нас такви студии.
Големината на Универзитетот „Св. Кирил и Методиј“ тука се покажа со прифаќањето на идејата, поддршката на идејата, а на професорот Гоцевски, деканот на Филозофскиот факултет, неговата доблест беше здушна во поддршката и во ниеден момент не одолговлекувајќи, иако имаше тука некои дискусии, каде да се сместат тие студии кои се интердисциплинарни. Во принцип тоа се педагошко-медицински и меѓу себе се двојно поврзани. Кога се дискутираше каде да се сместат овие студии, во истиот миг Факултетот ги прифати и во истиот миг ја доби поддршката од сите професори, сериозно и ететички. Еве, веќе 15 години се поддржува оваа работа.
Што ми откри Љупчо Ајдински?
Љупчо Ајдински ми откри дека дефектологијата не е само техника, не е само експертиза од специјален карактер, туку дека е специјална етика. Тогаш тој ме покани да напишам етичка студија, или да се обидам етички да ја анализирам таа професија. Таа професија јас ја анализирав. Како што секоја човечка професија има етика на трудот, работна етика, така и секоја има своја професионална етика. Но професионалната етика, правилата на ориентацијата, водењето на душата кон дејството, водењето сметка на кој начин ќе реагирам и поставувањето на високите цели за достигање во една дејност, во дефектологијата се специјални и специфични. Секоја професија ја има, го има дериватот на својата професионална етика во однос на професијата на другите. Така се обидов и напишав една студија, Етика на дефектолошко-етичките димензии на дефектолошката професија и на тој начин мислам дека дадов придонес кон разбирањето на оваа исклучително тешка, важна и етички најзначајна дејност. Се разбира, најзначајна дејност е дејноста на таткото и мајката како ќе одгледаат дете. Најзначајна дејност е на раководителот да ја гледа институцијата која ја води. Да опстане да трае, да даде резултати. Најзначајна дејност е на оние кои прават храна да не си ја чуваат љубоморно за себе, туку да ја пуштат на пазарот да дојде до другите. Има безброј многу важни и значајни дејности, помеѓу другото и на професорите, своето знаење да не го чуваат туку најодговорно, најангажирано да се трудат децата што ги учат да ги учат на најдоброто, најмодерното и на идното. 
Само во една струка во светот се работи добро не знаејќи дали ќе добиеш резултат, а тоа е величественоста на доброто дело. Тоа е она што ја воведе Мајка Тереза во тоа да постои и работи. Не дека ќе ги излекува лепрозните, туку да го даде од неа за нив најдоброто, тоа е дефектологијата. Тоа е специјален етички ореол на таа наука. Љупчо Ајдински во книгата прикажа како се развивала дејноста, кои институции се основани. Како се основани домовите низ цела Македонија? Ние, иако сме сиромашни и неразвиена земја, благодарение на дејноста негова и на неговите колеги и другари, имаме релативно добра дефектолошка мрежа и институции, а благодарејќи на тоа што тој ја разбираше не само како зграда, болница, училиште... туку како специјален институт за љубов. Тоа стана карактеристика на македонските дефектолози, така што нивните собири што често се држат заедно, науката и емоциите, умот и моралот се демонстрираат на најдобар можен начин. Книгата „60 години образование и оспособување дефектолошки кадри...“ во еден технички термин зборува како 60 години, Љупчо Ајдински, Величко Андреески и мнозина други дејствувале и се бореле. Кога институтот наполни 15 години, сето тоа се концентрира и можеше многу брзо да се развива.
Денеска Институтот е нормално развиен со 300 дипломирани специјалисти од кои во книгата е наведено кој за која дипломска работа работел, па да видите за какви теми и самите станале стручњаци и тоа не се тоа само дипломирани, нели неопределени студенти, туку стручњаци. Потоа каде се работи, па како се усовршуваат, па како оди сета таа работа, кои книги се објавувани. Кои врски се воспоставувани. И сега како специјална идеја Институтот за дефектологија покажува еден специјален квалитет. Тој има интернационални врски, развиена научна работа и размена на искуствата со целиот свет. И што е најважно, ја задржува онаа изворна, хумана димензија на преданоста на нас кои сме имале среќа нешто да научиме да им сториме добро на оние кои пекаат за него. Тоа е нешто што заслужува пофалба и затоа, со голема чест и достоинство го истакнуваме делото на Љупчо Ајдински, големото дело на унапредување на дефектологијата како наука.

Oдржана по повод 80 години од раѓањето на проф. д-р Љупчо Ајдински на 28.04.2010 година во Скопје со промоторите  проф. д-р Димитар Мирчев и Проф. д-р Трајан Гоцевски.

Проф. д-р Димитар Мирчев
Уважен колега професор Ајдински, драги пријатели и гости. Сакам да кажам неколку зборови во врска со овој нов проект на оваа книга со која и професорот и авторите нè задолжија многу. Има моменти за кои се залагал и се вложувал себеси. Денес е таков момент за професорот Ајдински, но и за сите нас кои го одбележуваме и едниот и другиот негов јубилеј. Јубилеите на еден долг творечки, добросеменски и работно плоден убав век. И со право тој треба да се чувствува гордо и возвишено, душевно исполнет за она што е сторено и вградено во изминатото, што останува во траен спомен, што е придобивка на ова општество и на оваа држава.
Сведоштво за сето тоа е оваа книга за животот и работата, за творештвото и за човекувањето на Љупчо Ајдински. Оваа книга не е биографија, тоа е само монографија. Не е рекапитулар и инвентар, тоа е сведоштво за неговото форматирање и постојано служење на другите и на заедницата со сето свое најдобро, најкреативно и најблагородно, што во изобилство го пронаоѓаме во него и неговата плодородна работа.
Оваа книга едновремено е и времеплов на нашата понова историја и стварност. Едно реалистично патување со семејството на Ефтим и Гуда и нивниот син Љупчо од Ново Село, со внуците на Ајда и со сиромаштијата и репресијата, немаштијата и отпорот, сè до слободата и градбата на една нација и нејзината држава низ образование и себевложување до највисоките дострели во науката, творештвото и хуманизмот.
Оваа книга е монографија со фактографија, тоа е фотографија на историјата и човекувањето, творештвото, развојот и монументалната градба на еден професор и хуманист паралелно со современата градба на нашата многувековна нација. На оваа нација ѝ требаше врвна наука и образование. Професорот Ајдински се втурна во тој предизвик и даде сè од себе и во педагогијата и во науката за социјална заштита и во дефектологијата.
На земјата и требаа многу грижи и институции и организации за децата, инвалидите и хендикепираните, за бездомните и социјално засегнатите. Професорот Ајдински се соочи и одговори на таа потреба. На крај, земјава гладуваше за многу хуманизам, љубов, толеранција, меѓучовечко разбирање, недискриминација. Професорот Ајдински со личен пример и големо срце неизмерно ги даруваше тие благодети. Тоа е илустрирано во само еден мал дел од оваа книга. 
Професорот Гоцевски ќе рече нешто повеќе за неговите научни достигнувања. Но, јас би сакал да ги нагласам стотините негови пионерски кампањи за крводарителството, за децата со специјални потреби, за хендикепираноста, за старите и сиромашните. Да ја истакнам неговата длабока посветеност и залагање за идеалите на Мајка Тереза во ова општество, за мирот и разбирањето меѓу народите, за воспитувањето и социјализацијата на ментално и физички попречените, за оспособување на заедницата нив да ги интегрира целосно.
Овој мирен, ненаметлив, скромен човек изгради генерации и генерации студенти, педагози, дефектолози и социјални работници. Ним им влеа не само знаење и стручност, туку им влеа, пред сè, љубов кон другите што имаат потреба, човечка мотивираност и посветеност, им влеа поттикнувачки импулси, нешто да променат во ова општество жедно за промени. Оттука сите ние, сета заедница многу му должиме на професорот Ајдински. Тој ги доби речиси сите високи признанија и одликувања во државата. Но уште повеќе тој ја има и ја заслужи сета наша почит, трајна благодарност и измамува приврзаност на неговите идеали и визии. Јас лично му честитам и на семејството Ајдински и на професорот Ајдински му пожелувам уште многу, многу важни јубилеи, резултати и успеси. 


Проф. д-р Трајан Гоцевски
Денеска сум исправен пред еден од најголемите предизвици во мојата академска кариера, а тоа е да зборувам за професорот Љупчо Ајдински, човек кој целосно се вгради како гранитен столб-носач во социјалната сфера на Р. Македонија, во педагошката и дефектолошката наука кај нас и во светот, на УКИМ, и пред сè, на Филозофскиот факултет во Скопје, кој му беше матична институција во последните две децении од неговиот работен век.
Тоа значи да зборувам за Љупчо Ајдински - професорот, хуманистот, творецот, визионерот, угледниот граѓанин на нашата земја, за граѓанинот на модерниот свет. Да зборувам за човекот кој остави неизбришливи траги и на Филозофскиот факултет во Скопје, како прва високо образовна институција на овие македонски простори, кој деновиве го одбележува својот 90-ти јубилеј, фундирајќи го како прецизна институција оспособена за вршење на образовна, научно истражувачка и апликативна дејност според сите европски и светски стандарди во дефектологијата.
И да кажам неколку збора, пред сè, за нашиот, и мојот личен пријател и омилен професор, на наставниците, на соработниците, на студентите, чии беседи и предавања остануваат актуелни и посакувани на Филозофскиот факултет во секој миг.
Ако можам со една реченица да го резимирам овој дел, таа би била: Ми беше голема чест и задоволство, професоре Ајдински, што од самите почетоци на осамостојувањето на Р. Македонија во 1992 година Ве сретнав Вас, што Ве имав за искрен пријател оттогаш до денес, што Ви ја дадов целосната поддршка за основање на дефектолошките студии, што во тој период никој друг на УКИМ не го правеше. И не погрешив во оценката, дека го имам вистинскиот човек кој ги направи пионерските активности за воспоставување на основите на македонската дефектолошка наука, што внесе хуманизам и нови вредности за луѓето кои имаат пречки во својот развој, што создадовте научен и друг кадар за оваа хумана дејност, и што го издигнавте Институтот за дефектологија на високиот пиедестал на високото образование во Република Македонија и пошироко...
Почитувани дами и господа,
Тој се вгради себеси во милениумската просветителска традиција на македонскиот народ и на светската културна ризница. Неговото импозантно творештво ја задолжи современата македонска и европска дефектолошка наука со свој препознатлив код. За него да се зборува е задоволство и чест но и предизвик, заради високата научна стојност, и вистинското академско достоинство што го изгради и поседува.
Како ретко кој интелектуалец од таков калибар, веќе шест децении задржува една постојана нагорна линија во својата академска кариера и творечки дух, не допуштајќи во ниту еден момент да го залажат академските и општествените постигања, награди и признанија, кои се наведени во книгата, а не се баш малку.
Многу книги, многу текстови објавени во домашни и странски списанија, безброј учества на домашни и странски научни собири, симпозиуми, трибини, разговори, промоции на научни дела, се производите на Ајдински.
За одбележување се и неговите чести престои на повеќе европски универзитети каде е покануван и посакуван како професор, собеседник, толкувач и визионер за идните правци на развој на нашата наука. 
Заземал повеќе функции во културниот, општествениот и политичкиот живот во нашата држава и надвор. 
Почитувани дами и господа, 
Книгата која е пред вас и пред нашата пошироката јавност е сведок за личноста по која се препознава хуманата и творечка мисија на човек кој целиот живот го посветил на среќата на луѓето на кои никогаш, не смееме, и не треба да заборавиме. 
Текстовите овековечуваат една кариера и една величина на еден обичен човек кој едноставно работи и се радува на среќата на другите, воспоставува општествен систем и општествени вредности кои го олеснуваат животот на најпогодените, воспоставува научни принципи и систем за истражување на феномените сврзани со животот и развојот на лицата со хендикеп, изгради кадровска база за тие потреби.
Дека се работи за човек со здрави корени, изграден систем и сенс на својата професија, ќе се уверите и самите запознавајќи се со оваа книга, која ги отсликува и амбиентот и семејната традиција во која е подигнат, а која го отсликува македонското милје по источната криза и влијанието на Гоце Делчев и семејните традиции, потоа патот од првите македонски учители до универзитетски професор, научник, творец, автор на над 20 книги итн., итн.
Затоа оваа книга посветена на професорот Ајдински по повод неговиот 80-ти роденден, има посебна вредност и симболика, зашто проф. Кирил Темков како автор ќе напише: „Кога ја анализираме неговата дејност, потфати и резултати ќе видиме дека во социјалната заштита д-р Ајдински има створено исто толку бележити иницијативи и дела колку и во дефектологијата. Тоа го истакнуваме во ова претставување на научната, социјалната и стручната активност. Кај Ајдински восхитува тоа што на секое очекување одговараше со двоен резултат, на секоја шанса за образование одговараше со натамошно научно истражување, на секоја тешкотија која ја гледаше кај луѓето одговараше со своја иницијатива, предлог, акција за поправање на состојбите.
Тој воспоставуваше научни врски и пријателства за да ги сподели своите знаења со колеги од земјата, а по основањето на Институтот за дефектологија да го поврзе со колегите од светот, и да го направи доблесна академска установа. Потоа брзо основа библиотека, воспостави мрежа со сродни институции, разви практична работа за студентите со што за кратко време создаде популарност за студиите во една исклучително тешка професија. Науката ја поврза со мрежата на установи и со стручњаци од практиката, организираше бројни научни и стручни собири, основа стручно списание со стотина соработници и сл.
Тој ги развиваше условите за проучување на сите дисциплини на дефектологијата, токму во духот на својата интегрална концепција за социјалната заштита и дефектологија... Тој подеднакво и со ист ентузијазам ги поставуваше и темелите на образовните и рехабилитациските институции во оваа област во нашата држава, како што го правеше и при отворањето на првите студии по дефектологија кај нас“.
Среќен сум што, во тие неизвесни моменти, како декан на Филозофскиот факултет и член на ректорската управа, го следев и поддржував професорот Ајдински, на тој долг и напорен пат на фундирање на новите студии, и на нова образовна институција, на што денеска по скоро две децении може да се гордееме сите. Тоа не треба да го заборавиме, ниту ние неговите колеги, ниту неговите воспитаници, сега наставници или соработници на Институтот за дефектологија, ниту дефектолозите кои работат по институциите во земјата, ниту нашите сегашни студенти.
Почитувани дами и господа,
Универзитетската заедница е елитна, еснафска и традиционалистичка заедница, со високи етички стандарди, кои треба сите ние да ги почитуваме онака како што тоа го правеше и го прави професорот Ајдински, за  тоа да трае долго и да биде почитувана од сите.
Нека и понатаму убавите нешта му бидат негова судбина.
Уште многу години, професоре.

(одржана во Струмица на 07.09.2006 година) 
Водител Стојан Тренчевски
Имам чест да ви се обратам по повод овој убав и свечен чин за сите нас, а посебно за професор д-р Љупчо Ајдински, како автор на книгата што ја претставуваме денес пред пошироката јавност посветена на Иван Илиев Ајдински, човекот чиј живот и дело неизбришливо се вткаени во поновата историја на Струмичкиот крај и на Македонија. Монографијата е посветена на еден заслужен македонски револуционер, патриот, македонски и балкански социјалист и хуманист. Промотори на монографијата се професорките д-р Марија Пандева од Институтот за национална историја и д-р Даринка Пачемска-Петреска од Институтот за историја при Филозофскиот факултет.


Проф. д-р Марија Пандевска
Благодарам за убавото претставување. Кога се собираме за вакви пригоди секогаш се собираме за да чествуваме три важни работи: прво и најважно, го чествуваме великанот и неговото дело, во нашиот случај тоа е македонскиот револуционер, гемиџија, социјалист и адвокат Иван Илиев Ајдински; втората работа која ја чествуваме се творечките напори на авторот на книгата што денеска ја промовираме, а тоа му припаѓа на нашиот еминентен професор и голем хуманист проф. д-р Љупчо Ајдински; и третата работа што неодложно се наметнува за чествување, е препознавањето на важноста на роднокрајната историја во целокупноста на националната историја, покажана преку финансиската поддршка за објавување на делото од страната, во нашиот случај, на општините Струмица и Ново Село, како и донаторите на кои лично авторот им се заблагодарува во книгата. 
Секој поединец којшто тргнал по овој пат точно знае колку е тој макотрпен: да се проучи, истражи животниот пат и дејноста на историската личност во обидот да се расветлат колку што е можно повеќе детали и да се срочи сето тоа во текст кој од една стана треба да е научно кодиран, а од друга страна прифатлив за пошироката читателска публика. И на крајот, да се изнајдат материјални средства за дообликување на сработеното. Промоциите, како и оваа сега, сама по себе се последниот организационен напор за да се заокружат сите три поодделни импулси. И затоа на секоја промоција од промоторите се очекува да говорат за овие основни компоненти од овој процес.
Што се однесува до авторот на трудот што го промовираме денес, за сите нас е познато дека станува збор за виден македонски општественик, доброчинител и филантроп, кој целиот свој живот го има посветено на работа со оние категории на наши граѓани на кои помошта им била неопходна, како од институциите (кои патем речено во поголем број, тој ги основал) така и на примарниот контакт на човечка хуманост и дарежливост. Но покрај тоа, проф. д-р Љупчо Ајдински е и научник со богата библиографија на стручни трудови од областа на социолошките и дефектолошките науки. Тој е и основоположникот на Институтот за дефектологија при Филозофскиот факултет на Универзитетот „Св. Кирил Методиј“, со што се поставени и основите на оваа наука во Македонија. Затоа останав, јавно ќе кажам, длабоко разочарана од фактот дека оваа многу богата и многу репрезентативна биографија и библиографија на проф. д-р Љупчо Ајдински, оваа година не беше препознаена од страна на МАНУ со што тој не стана нејзин член.
Но, денес пред нас го имаме трудот на професор доктор Љупчо Ајдински насловен како „Иван Илиев Ајдински (1885 - 1923): Живот и дело“. Овој монографски труд припаѓа на биографската публицистика. Авторот проф. д-р Љупчо Ајдински во рамките на можностите, поврзани со засега достапната архивска документација и бројни автентични истражувања, ја следи животната врвица на Иван Илиев Ајдински еден од последните приврзаници и продолжувачи на идеите за самостојна македонска држава на Гоцевата Македонска револуционерна држава.
Книгата опфаќа 213 страници во кои се вметнати голем број автентични фотографии. Дел од нив се поврзани со семејството и потомството на Иван Илиев Ајдински, а дел од фотографиите се однесуваат на поширокиот контекст на тоа бурно време на живеење со што авторот се обидел да го дообликува неговиот животен мозаик. 
Самиот труд пак, заедно со воведната глава, насловите и поднасловите хронолошки го следи животниот пат на револуционерот и хуманистот од неговото детство во Ново Село, Струмичко 1885-та година до неговата погибија во Бугарија 1923 година. И преку животната врвица на Иван Илиев Ајдински читателот низ еден едноставен наративен стил може да ја проследи историјата на Македонија и нејзиниот народ од Османлискиот период кога се случуваат и илинденските процеси и организирање на националноослободителното движење во чија матица и како предводник ќе се постави Македонската револуционерна организација, а чиј еминентен претставник бил Иван Илиев Ајдински; па преку тешките и проблематични години на поделбите во Балканските војни за Струмичкиот регион и новата територијална распределба во Втората светска војна, сè до кобните врховистички чистки во Бугарија поврзани со Септемвриското востание во 1923 година.
Низ насловите читателот ќе прочита и за националноослободителната борба низ затворите, прогонствата и селидбите. Сите тие заедно претставуваат само уште еден доказ за уставотворноста на народот кој изнедрил интелектуалци од профилот на Иван Илиев Ајдински. А сите ние овде собрани често знаеме да говориме дека тешко се живее и да се ствара во ова наше време на транзиција, но можеби треба да се запрашаме како ли изгледало да се живее да се бори и да се опстојува на сопствените идеи и идеали во животен век во транзиција од системот на Османлиската Империја, Кнежевството Бугарија, Кралството СХС и одново во емиграција во Бугарија. А сепак, одново и одново да се истрае на зацртаниот пат, да се служи и почитува својот народ. А оваа една реченица комплетно ја означува ретроспективата на животното дело кое зад себе го оставил Иван Илиев Ајдински.
Од книгата што е денес пред Вас ќе дознаете за неговото потекло, детството, револуционерните почетоци и неговите контакти со корифеите на македонската националноослободителна борба. Но, од друга страна авторот, професорот Љупчо Ајдински ќе ве воведе и во интимниот и секојдневниот живот на овој обичен смртник и голем хуманист. Концептиран на овој начин трудот на д-р Љупчо Ајдински го дава, првиот иницијален обид со ова дело да се заокружи богатиот мозаик на еден од плејадата борци за самостојна Македонија: Иван Илиев Ајдински. Но, за да објаснам дека последната реченица и она што таа го потенцира не е само празна фраза, дозволете ми да направам една мала дигресија. Имено сите ние треба да имаме предвид дека македонската историографија споредбено со останатите историографски школи всушност е млада наука и е поврзана со формирањето на македонската држава. Од овие причини науката сè уште не успеала да ги удостои сите свои великани со соодветни исцрпни научни биографии. Затоа еден ваков труд кој доаѓа од перото на историчар ентузијаст со многу што може да помогне на науката во иднина односно во понатамошните истражувања. Но, притоа сакам да поставам една тема за размислување кон сите нас. 
Извршете едноставна мисловна споредба меѓу богатото културно историско наследство на Македонија, македонскиот народ, малцинствата од најстарите времиња до нашето совремие со бројот на научниот кадар што припаѓа на историографијата, т.е. што професионално се занимава со изучувањето на историјата на нашата Република и пошироко Македонија. И тоа не само со проучувањата на Институтот за национална историја и Филозофскиот Факултет (со сите нивни сè уште активни пензионери) туку да ги преброиме релевантните научни кадри во другите поголеми научноистражувачки образовни центри како што се МАНУ, ресорните музеи, Архивот на Македонија, па поединците во сродни научни дисциплини преку Правниот факултет, Институтот за етнологија, Социологија и така натаму. Со собирање не ќе можете да ја достигнете ниту бројката од 200, а таа бројка треба да се подели по основните историски периоди - значи стар, нов и најнов век, па тоа што ќе го добиете како груба пресметка (затоа што бројот на кадрите во антиката и туркологијата со децении се дефицитарни) треба и да се подели со само основните аспекти што ги разгледува историјата како наука значи: воени, дипломатски, политички, културни, правни, социолошки, економски, миграциони, црковно- просветни, биографски итн. Немојте во ниеден момент да заборавите дека историјата на Македонија се разгледува единствено во нејзиното целокупно балканско значење. Откако ќе ги соберете овие сознанија тогаш ќе Ви стане наполно јасно зошто не постои доволен број на научен кадар за да ги обработи комплетните биографии на сите наши великани низ историјата. Само погледнато и од овој агол ќе Ви стане доволно јасна важноста на книгата која денес ја промовираме - книга за богатиот животен пат на македонскиот револуционер, гемиџија-анархист, социјалист и комунист-адвокат и доследен борец за самостојна Македонија - Иван Илиев Ајдински. 

Проф. д-р Даринка Пачемска-Петреска 

Имам чест да ви се обратам по повод овој убав и свечен чин за сите нас, а посебно за професорот д-р Љупчо Ајдински, како автор на книгата што ја претставуваме денес пред вас и пред пошироката јавност, која е посветена на Иван Илиев Ајдински човекот чиј живот и дело неизбришливо се вткаени во поновата историја на Струмичкиот крај и на Македонија. 
Трудот на проф. д-р Љупчо Ајдински, кој содржи околу 200 страници, претставува посеопфатна монографија посветена на еден заслужен македонски револуционер, патриот, македонски и балкански социјалист и хуманист, пишувана претежно врз база на искажувања и сеќавања, усни и писмени, давани за животот и делото на Иван Илиев во разни периоди и по разни поводи, од негови блиски роднини, соработници, партиски соработници, идејни сомисленици, историчари и други. 
	Помал е бројот на користени изворни материјали од прва рака, писма, наредби, летоци, полициски извештаи, податоци од спротивставената страна, но, со оглед на тоа што авторот не е историчар и не му е целта пишување на строго научен историографски труд, она што го собрал како пишан материјал успешно го обликувал и структурирал во една хронолошко-тематска целина за споменатата личност, но, и за историското време во кое течела животната сторија на Илиев. 
	Обидот на професорот Љупчо Ајдински да му даде понагласена семејна и лична димензија на излагањето за личноста и трагичниот крај на Иван Илиев, секако треба да се бара во мотивите на авторот, со оглед на блиските роднински врски и со заедничкото фамилијарно потекло од генеолошкото дрво на Ајдински. 
	Оттаму треба да се разбере и присуството на поголемите цитати од искажувањата на членови на семејството на Ајдински, како и некои повторувања на податоци и факти во пренесените искажувања, на кој начин авторот сметал да им даде подеднакво значење на сите оние кои имале што да кажат и изјават за Иван Илиев. 
	Трудот е компониран од повеќе хронолошко-тематски целини, во кои авторот се задржал на најважните периоди од животот и дејноста на Илиев. Во првата целина авторот на монографијата направил ретроспектива на општествено политичката, социјалната, културната средина и револуционерните традиции во Ново Село, средина во која се родил Иван Илиев и во која ги минал првите училишни години. Тука професорот Љупчо Ајдински ги поместил и сознанијата што ги добил од своите најблиски роднини за еден мошне интересен аспект на семејниот живот, односно за улогата на жената во семејството Илиеви и во општествената средина во селото, посебно на улогата на бабата на Иван - Ајда, по која и фамилијата го добила второто презиме Ајдински. 
Вториот период од животот на Илиев е еден од најзначајните во неговиот живот кој почнува со неговото школување во Солун, во градот каде што одеа сите македонски револуционери, трговци, интелектуалци и други, таму каде што беа ставени основите на ВМРО 1893 година, таму каде што македонските ученици од солунската гимназија ги правеа првите револуционерни и ослободителни подвизи низ тајните ученички кружоци и бунтови, во градот во кој младите гемиџии-анархисти го сонуваа својот македонски сон за жртвувањето на своите животи пред олтарот на слободата на својата татковина Македонија. И таму во Солун Иван стана дел од таа млада и полетна револуционерна сила. 
Благодарение на Гоце Делчев, Иван Илиев се вклучил во редовите на младата македонска учителска интелигенција која се промовира како идејна водечка сила на македонското национално ослободително и револуционерно движење и остави силен печат на целокупното македонско национално ослободително движење. Иван Илиев се наредил меѓу најистакнатите револуционери на ТМОРО до Илинденското востание во Струмичкиот револуционерен округ и тука останува сè додека таа го имаше карактерот на вистинска македонска и внатрешна, сè додека Иван и неговите сомисленици од левицата можеа да го бранат самостојното ослободително дело на Македонија, наспроти сите посегања од врховистичките сили. Во тој период од 1902 до 1906 година тој оствари најблиска соработка со повеќе заслужни револуционери од Струмичко: Стојан Георгиев, Мануш Георгиев Турновски, Костадин Самарџиев-Џемото, Костадин Мазнејков, но, најмногу со Струмичкиот окружен војвода Христо Чернопеев по потекло Бугарин, но еден од најпреданите и доследни македонски револуционери противници на врховизмот, со револуционерите од Серскиот револуционерен округ, со Јане Сандански и со други. Во тој период Струмичкиот округ стана и остана бедем од кој се одбиваа сите обиди на врховистичките сили да го преземат раководството на Организацијата во овој округ. 
Третиот период го опфаќа животот и дејност на Иван Илиев по 1906 година кога длабоко разочаран од декаденцијата и разидувањето меѓу раководните сили на ВМОРО по Рилскиот конгрес, заминува надвор од Македонија и во Софија посветува внимание на своето дообразување (го завршил правниот факултет), на интелектуално надоградување и политичко профилирање како ангажиран социјалистички деец. Во тој период тој посветува внимание на својот семеен живот, стапува во брак со неговата брачна и идејна сопатничка акушерката Марија Казанџиева од бугарскиот град Казанлк. Заедно со неа станува близок соработник на познати бугарски и македонски социјалисти: Георги Кирков, Димитар Благоев, Георги Димитров, Димо Хаџи Димов и други. Како што истакнува авторот на книгата, голема улога во тоа имала сопругата на Иван, Марија, која и самата потекнувала од семејство во кое се негувала социјалистичката мисла и визијата за едно похумано и поправедно општество, кое би донело социјална правда и сигурност за сите. Тие контакти му помогнале Иван Илиев да влезе во кругот на раководните личности на Бугарскиот социјалдемократски сојуз (тесни социјалисти) и да учествува на Првата конференција на социјалистичките и социјалдемократските партии на балканските земји во Белград во 1909 год. 
 Во екот на очигледната воена психоза која што се создавала на Балканот и во Македонија, по 1910 година пред балканските војни, во која социјалистите насетувале голема трагедија за балканските народи, Иван Илиев бил приврзаник за мирно разрешување на сите прашања и како македонски револуционер и следбеник на идејата на Гоце Делчев, го разбирал светот како поле за културен натпревар на народите, се залагал за почитувањето на правото на самоопределување на народите и соживот на сите балкански народи во една балканска федерација на рамноправни народи. Но, владите и династиите во балканските држави ја спроведоа ориентацијата за воена разврска на балканската криза околу наследството на Османлиската Империја, при што Македонија ја поделија, а македонскиот народ остана без своја држава. По балканските војни струмичкиот крај влезе во составот на Бугарија. Разочарувањето на Македонците беше големо, но тие не ја изгубија надежта дека еден ден сепак ќе ги остварат своите стремежи за слобода и државност. Меѓу нив беше и Илиев. 
Престојот на Иван Илиев во родниот крај и неговото ангажирање како адвокат во Струмица од 1914 до крајот на 1919 година е периодот од неговиот живот и дејност во кој најмногу дошла до израз неговата стручност и компетентност како адвокат и како полиглот, а особено неговата хуманост и солидарност со сите оние на кои им била потребна помош, особено во условите кога Струмица се нашла веднаш зад фронтовската линија, кога претставувала прибежиште на бегалците од Кукушко, Дојранско и од други места од Егејска Македонија, избегани од репресиите за време на Втората балканска војна, но и на ранети, вдовици и сираци од Првата светска војна. Неговата антивоена определба, неговите социјалистички идеи, неговата интернационална солидарност, неговата хуманост го направиле еден од најприсутните добродетели, кој несебично ја подарувал својата добрина и хуманост на сите оние на кои им била потребна. Ете зошто во сеќавањата и на неговите роднини, пријатели и сограѓани Илиев оставил неизбришливи спомени. Неговата сопруга го поддржувала во сите тие негови хумани дела. Но, по завршувањето на Првата светска војна иронијата на судбината уште еднаш му приредила бегање од својот роден крај. Српските власти не можеле да дозволат еден таков омилен македонски револуционер и социјалист да остане во Струмица меѓу своите и тој бил ставен на листата на оние кои требало да бидат отстранети засекогаш. Само благодарение на своите пријатели и роднини ја избегнал смртта и успеал да замине во пиринскиот дел на Македонија во границите на Бугарија. 
Последниот период од животот и револуционерната дејност на Илиев се одвива во Горна Џумаја, таму каде по Првата светска војна, заедно со многу Македонци-бегалци го нашол своето прибежиште и семејството на Иван Илиев. Таму повторно се нашол во македонска средина меѓу Македонците од тој крај, меѓу бројните бегалци од егејскиот и вардарскиот дел на Македонија, кои повторно имале потреба од правна заштита и од секоја подадена рака на солидарност и поддршка. Но, таму Иван се нашол и меѓу своите истомисленици, македонски револуционери од левицата во поранешната ВМОРО и социјалисти-комунисти, кои организирано настапувале во одбрана на сиромашните слоеви, но и во пропагирањето на комунистичките идеи за новото општество во чија праведност несебично верувале. На чело на Окружната организација на Бугарската комунистичка партија во Горна Џумаја бил токму Иван Илиев, во кој централното партиско раководство имало голема доверба. Тоа било силен сигнал за спротивната страна, односно за десните и конзервативни бугарски политички фактори, кои ја изгубија власта по Првата светска војна во Бугарија и за пробугарските и врховистички сили од македонското движење да го прогласат Илиев за еден од нивните најопасни идејни и политички противници и за време на Септемвриското востание во 1923 година искористувајќи ја заштитата на бугарските военополициски власти, припадниците на ВМРО -автономистичка го убија Иван Илиев во неговиот дом и пред очите на неговите најблиски. 
 Авторот на книгата професорот Љупчо Ајдински, имајќи ја предвид оваа сурова драма во која со насилничка смрт завршил животот на Иван Илиев се потрудил детално да ги истражи сите моменти околу тоа убиство, да ги собере, спореди и презентира сите кажувања на очевидци и истражувачи на тој настан и да ги пренесе пред јавноста, не само како сведоштво за тоа до каде оделе македонските братоубиства, туку и како поука за македонските генерации никогаш да не се повтори. Професорот Ајдински со должна почит се однесува и кон сопругата на Иван Илиев и во монографијата го проследува нејзиниот живот по убиството на нејзиниот сопруг, сè до нејзината смрт.
За некои периоди има помалку податоци, додека за други периоди и моменти од животната сторија на Иван Илиев Ајдински, авторот се задржал поопширно, како што е дејноста на Илиев во Струмица по Балканските и за време на Првата светска војна, како и за неговата дејност во Горна Џумаја и поконкретно на неговата маченичка смрт, односно убиството на Илиев. 
Посебна вредност имаат фотографиите поместени низ текстот кои како зачувано културно наследство сами по себе претставуваат сведоштво за времето во кое настанале и за семејните, пријателските и револуционерните и политичките врски на Иван Илиев. 
На крајот чувствувам потреба да истакнам неколку работи кои ги сметам за неопходни за да се заокружи сознанието за врската меѓу личноста чиј живот и дело се презентира и за авторот на монографијата.
Монографијата е труд за животната сторија на личноста Иван Илиев, македонски револуционер, интелектуалец, патриот, хуманист, социјалист и комунист, од онаа генерација социјалисти и комунисти, кои ги пропагираа и веруваа во идеите за социјалистичкото и комунистичкото општество како најправедно и чии животи згаснаа пред да ја видат злоупотребата на тие идеи, за создавање на системот на репресии и прогони, во лицето на сталинизмот и репресиите од еднопартиските комунистички системи по Втората светска војна во источноевропските земји. 
Соработувајќи со професорот д-р Љупчо Ајдински околу обликувањето и завршувањето на овој негов труд, длабоко во мене се врежа мислата дека генот на хуманоста на неговиот дедо Иван Илиев силно се чувствува во карактерните особини на професорот Љупчо Ајдински, како педагог, универзитетски професор и над сè хуманист.
Во оваа прилика уште еднаш му честитам на професорот Ајдински на упорноста со која ја исполни замислата да остави пишан спомен за неговиот дедо Иван Илиев Ајдински. 

Г-н Зоран Заев, градоначалник на општина Струмица
Денес кога се подготвуваме за прославување на денот на државноста на Република Македонија, 8 Септември, програмата за прославата ја зголемуваме со уште еден, посебен, редок и своевиден пријатен настан, промовирајќи ја монографијата „Иван Илиев Ајдински 1885 - 1923 - живот и дело“, напишана од познатиот интелектуалец и научник од нашето поднебје, проф. д-р Љупчо Ајдински, внук на личноста за која се однесува монографијата.
За нас овој чин не е само едноставна промоција, туку претставува многу повеќе зашто авторот ни го открива животот и делото на еден наш струмички и македонски револуционер, социјалист и интелектуалец – адвокат, роден во Ново Село, кој повеќе време од својот живот го минал во Струмица.
Долги години бил активен револуционер пред, за време и по Илинденското востание, извршувајќи ги поставените задачи како револуционерен инструктор за Струмичко и Петричко поставен од Гоце Делчев и како секретар во четата на Христо Чернопеев.
Иван Илиев Ајдински бил меѓу првите адвокати во Струмица со високо образование и голем хуманист. Дончо Темкин кој работел во неговата адвокатска канцеларија, многу пати изјавувал дека адвокатот постојано, а особено пред христијанските празници ги помагал со прехранбени продукти, со облека и со пари семејствата на загинатите мажи и синови во балканските и во Првата светска војна.
Проф. д-р Љупчо Ајдински, ни открива уште една историска личност, Иван Илиев Ајдински, збогатувајќи ја македонската историографија, со што ние како негови земјаци се гордееме.
Драги пријатели, со задоволство сакам да ве информирам дека авторот целокупната архивска документација користена во изготвувањето на монографијата, ја подарува на Државниот архив на Македонија - Подрачно одделение во Струмица.
Исто така, сите користени фотографии во монографијата ги подарува на Заводот за заштита на спомениците на културата и музеј. Подарува и 43 историски книги на библиотеката „Благој Мучето“ во Струмица и по еден примерок од монографијата на библиотеките, на културно-просветните установи и на сите средни и централни основни училишта во Струмичкиот регион.
Тој чин го прави од почит кон своите сограѓани и во спомен на својот дедо, за да се збогатат фондовите на архивот, музејот и библиотеките.
Професорот д-р Љупчо Ајдински, со тоа уште еднаш ја покажува својата љубов кон Струмица и големата хуманост, како што тоа го правеше многу пати досега, како на пример, давајќи иницијативи и помагајќи да се отвори првиот пионерски дом и првата детска градинка во Струмица, Заводот за рехабилитација на инвалидни деца во Банско и поголем број реализирани иницијативи во неговото родно Ново Село.
Од името на сите Вас и од мое име, му благодарам на овој наш добротвор и хуманист.

	Водител на промоцијата Светлана Вучитиќ


Авторот на монографијата „Иван Илиев Ајдински 1885 - 1923 - живот и дело“ проф. д-р Љупчо Ајдински ни овозможи да се сретнеме и да поминеме оваа вечер пријатни мигови. Водејќи се од одамна изречената мудрост на еден голем мислител дека усното искажување со времето изветрува, а напишаниот збор вечно останува, авторот својата монографија ја започнува со следната мисла „Вербата во вистината е во силата на автентичноста и точноста на настаните, фактите и случувањата што треба да се остават да се прикажат во оние бои и светлини со кои извонредно опстојувале во дадените временски интервали според степенот на сознанијата, развојот на општествените услови и односи со целокупните историски противречности“. 
Оттука монографијата што се посветува на македонскиот револуционер, социјалист и интелектуалец Иван Илиев Ајдински е плод на една долгогодишна работа и желба на авторот да го проучи и да го прикаже животот и делото на овој деец. Длабоко сме уверени дека ова дело ќе остане автентично сведоштво за идните генерации потсетувајќи ги на овој Македонец кој си обезбеди достојно место меѓу плејадата заслужни дејци во поновата македонска историја.
Во продолжение на програмата, или би рекла, започнуваме со една убава музичка точка којашто ќе ја изведе Атанас Христов, наш постојан надворешен соработник на Домот на културата. Ќе ги слушнеме звуците на македонската музика преку еден наш народен инструмент - кавалот.
Повели Атанас.
	Водител 


Почитувани, дозволете ми да прочитам неколку изводи од монографијата кои се однесуваат за Ново Село:
Дедо Атанас Бучев од Ново Село на 93 години во 1982 година, во разговор со професорот Љупчо Ајдински му рече:
„Иван Илиев Ајдински мене ми беше учител во четврто одделение и го замени Климета од Охрид, кој ме учеше во четврто одделение. Наредната година кога го завршив одделението, учителот Иван го преместија. На негово место дојде Гоше Анговски, исто така новоселец. Пред учителот Иван тука беше учител и Мануш Турновски, исто така од Ново Село, ама набрзо замина во четите. Делчев повеќе се потпираше врз учителите, ги организираше и кога одеше по селата често со нив разговараше...“
Дедо Атанас, за една ваква средба на Гоце со учители, на авторот на монографијата му го кажал и следното:
„Во 1902 година, кога Гоце беше во Ново Село, едно утро, влегов во собата на дедо ми поп Стојчо да му бакнам рака пред да заминам на училиште и тогаш го видов мојот учител Иван со еден човек со мустаќи. Беа седнати со дедо ми на едно килимче. Еден од вујковците ме повлече на назад и ми рече кога ќе се вратиш од училиште, тогаш ќе му бакнеш рака на дедо ти, а сега оди на училиште и никому да не си кажал што си видел. Тој човек е главен учител. Таа вечер Гоце не беше само кај нас, туку беше и во семејствата на Поповци, Ристоманци и Паљошковци...“
Ново Село за периодот пред, за време и по Илинденското востание има зошто да се гордее. Од петте основачи на ВМРО во Струмичко двајца биле од Ново Село - Иван Илиев Ајдински и Мануш Георгиев Турновски, заедно со Стојан Георгиев од Дабиле, Костадин Самарџиев-Џемото и Костадин Мазнејков од Струмица. 
Ново Село, во периодот за кој зборуваме е познато и по тешката Новоселска афера поради убиството на еден османлиски бег, заради што околу 70 новоселци и селани од другите села биле мачени, претепани, осакатени и голем број осудени и затворени во Солун.
Новоселци покажале голема активност и по Илинденското востание. Така на познатиот конгрес одржан на Црвено Поле, учествувале Мануш Георгиев Турновски, како заменик војвода на Христо Чернопеев и Иван Илиев Ајдински како секретар на Конгресот. На конгресот биле избрани и двајцата новоселци за делегати на Општиот Рилски конгрес заедно со Христо Чернопеев и Стојо Хаџиев и дале голем придонес околу изборот на новото централно раководство. 
	Водител


Му давам збор на градоначалникот г-н Никола Андонов

Г-н Никола Андонов
Одбележувањето на монографијата за Иван Илиев Ајдински од неговиот внук, нашиот познат новоселски научник и хуманист професорот доктор Љупчо Ајдински, во предвечерието на ослободувањето на Ново Село од фашистичкиот окупатор, е голем чин и од посебна важност.
Иван Илиев Ајдински е роден во Ново Село 1885 година во семејство со видна општествена улога во селото и пошироко. По завршувањето на основното училиште во селото, образованието го продолжува во Солун во гимназијата „Св. Кирил и Методиј“, а подоцна го завршува и Правниот факултет во Софија.
Всушност, образованието како и на многу млади во тоа време му го определува и насочува животниот пат. Гимназијата во Солун, покрај квалитетното образование што го давала, била и расадник на идните револуционери за ослободување на Македонија од османлиското ропство. Така Иван на млади години се напојува од револуционерните идеи на Гоце Делчев, Даме Груев и други. Станува член на тајните револуционерни кружоци заради што бил исклучен од гимназијата.
По предлог на Гоце Делчев, својата дејност како револуционерен инструктор ја започнува во Штипско Ново Село, Струмичко Ново Село и Петричко. Учествува во четата на Христо Чернопеев и соработува со Јане Сандански, особено во собирање оружје и во подготовките за илинденското востание.
По востанието покажува голема револуционерна активност во Струмичкиот регион. Учествува на Конгресот на Струмичкиот револуционерен округ што се одржал на Црвено Поле на планината Огражден над селото Барбарево во 1905 година, како секретар на конгресот. Бил делегат на Општиот конгрес што се одржал во Рилскиот манастир во делегацијата со Христо Чернопеев, Мануш Георгиев Турновски и Стојо Хаџиев, каде и како делегација дале голем придонес на конгресот, особено во изборот на новото централно раководство.
По овие конгреси, во 1906 година Иван Илиев Ајдински заминува за Софија за да го заврши прекинатото средно образование и подоцна правниот факултет. Студирањето на Правниот факултет и запознавањето со својата идна сопруга Марија Казанџиева, ќерка на социјал-демократот Ѓеорги Казанџиев од Казанлк му се отвораат нови животни и општествено-политички патишта. Во социјалдемократското семејство на Казанџиеви се запознал со највисоките раководители на Социјал-демократската партија: Димитар Благоев, Георги Димитров, Георги Кирков и други.
Откако ја согледале неговата интелигенција и револуционерна дејност пред, за време и по Илинденското востание, раководителот на партијата Димитар Благоев лично го предложил за прием во партијата. Иван се сложил, зашто увидел дека постојат и други револуционерни патишта за ослободување на Македонија.
По балканските и Првата светска војна, кога Струмица и Струмичко потпаѓаат под Бугарија, во 1914 година, Иван со својата сопруга се враќа да живее во Струмица и да работи како адвокат, а сопругата како акушерка во болницата. Тој бил меѓу првите, ако не и прв адвокат со високо образование, способен адвокат и голем хуманист. Ги бранел сиромашните без да им наплатува, а ги помагал и со прехранбени продукти, со облека и со пари семејствата чии мажи и синови загинале во балканските војни.
Покрај адвокатската работа покажал и голема политичка активност. Во Струмица и во 15-тина села во Струмичко формирал социјал-демократски партии, организирал митинзи, собири и штрајкови. Социјалистите, односно комунистите, ги добиле парламентарните избори во 1918  и во 1920 година. Заради ваквата активност, кога во 1919 година Струмица потпаднала под Кралска Југославија, Србите го протерале во Бугарија.
Таму, во Пиринска Македонија, како адвокат работел во Горна Џумаја, денешен Благоевград, а бил и претседател на Окружниот комитет на Комунистичката партија (тесни социјалисти) за Пиринска Македонија. За време на Септемвриското востание во 1923 година кое се дигнало за создавање на работничко-земјоделска влада, бил убиен од фашистите од владата на Цанков и неговите помагачи, врховистите.
Со убиството на Иван Илиев Ајдински, Македонија остана посиромашна за уште еден син кој го положи својот млад живот за ослободување на својот народ. Монографијата што го опишува животот и делото на овој наш новоселец и македонски син, ќе ги напојува младите генерации, а ние ќе се погрижиме неговото име да не се заборави, давајќи го на некои од културните или образовните установи и на некоја улица. Исто така, заедно со Сојузот на борците од Ново Село и од Струмица ќе покренеме иницијатива да го одбележиме и историското место на Црвено Поле. 
На крајот сакам да Ве информирам дека професор доктор Љупчо Ајдински по повод излегување од печат на монографијата и во спомен на неговиот дедо Иван, од својата лична библиотека со задоволство подарува:
· 197 книги - белетристика на библиотеката при Домот на културата во Ново Село;
· 122 книги со стручно-дефектолошка содржина на Посебното основно училиште за деца со лесна и умерена психичка попреченост „Св. Климент Охридски“ во Ново Село;
· 71 книга со педагошка и книжевна содржина на Основното училиште „Мануш Турновски“ во Ново Село и
· 11 книги, собрана поезија од Видое Подгорец на Основното училиште „Видое Подгорец“ во Колешино. 

Од Ваше и од мое име му се заблагодарувам на професорот, големиот почитувач и вљубеник во своето Ново Село, кој и досега во многу прилики покажал бројни иницијативи и давал помош во творењето на Посебното основно училиште, Детската градинка, изградбата на Домот на културата, изградбата на браната на Новоселска река, реконструкција на неколку улици и електричната мрежа во времето кога се организираше средбата „Знаење и имање“ меѓу Ново Село и селото Трница од Босна и Херцеговина, потоа давајќи помош на болни, запишување на ученици, студенти, вработување на невработени и др.



IV. [bookmark: _Toc47909312]
Кажувања и извештаи
Во текот на својот животен пат, професорот Љупчо Ајдински се сретнува со многу луѓе со слични и идентични идеи, убедувања и насоки во својот живот. Тие негови соработници, негови пријатели, никогаш, во ниедна прилика не штедат зборови за да ја опишат заедничката соработка која ја имаат, заедничките дејствувања, честа и гордоста што ја имаат да го познаваат од блиску или, уште повеќе, да се дел од хуманите и научните активности предводени од нашиот професор. 
Овој дел од монографијата претставува целина од кажувањата и извештаите токму од неговите соработници и пријатели, кои во одредена прилика говореле и  пишувале за професорот Ајдински, истакнувајќи ја благодарноста за соработката и можностите кои им биле пружени од страна на професорот. Некои од кажувањата се во лично име, но најчесто неговите пријатели пишуваат во име на цела една професија, цела една фела која, благодарение на проф.Ајдински, успеала да ги постави своите почетоци и понатаму да се развива. Тука, пред сè, станува збор за Институтот за дефектологија и Институтот за социјална работа и социјална политика кои, под закрила на проф. Ајдински, како еден од основачите, успеваат да ги постават своите темели и понатаму да се развијат во квалитетни високо-образовни институти.
	Подеднакво значајни се кажувањата и сведоштвата на сојузите: Сојуз на дефектолози, инвалидните организации, Лајонс клубот, како и на Социјалистичкиот сојуз на работниот народ на Македонија. Нашиот професор бил активен член во сите тие сојузи, близок соработник и активен учесник. Претставниците на сите овие организации несебично ги споделуваат своите искуства и улогата на професорот во развојот на хуманите дејности, за развојот на праксата и научната мисла во областа на дефектологијата и социјалната работа.
Заедничко за сите нив и за сите нас е тоа што секогаш за нашиот професор зборуваме во суперлатив, со позитивни емоции, среќни што сме дел од неговите хумани дела и активности. 
Ова поглавје е дополнето со извештаи од патувања, од местата каде професорот го надополнувал своето знаење, се усовршувал и разменувал искуства. 
[bookmark: _Toc47909313]4.1 Свечено одбележување на 80-от роденден на проф. д-р Љупчо Ајдински
(28.април 2010 г. Во дом на АРМ, Скопје)

Г-н Горан Петрушев,
претседател на Сојузот на дефектолозите на Македонија
Од страна на организаторите на ова чествување: Институтите за дефектологија и социјална политика и социјална работа при Филозофскиот факултет во Скопје, Националното тело за изедначување на правата на лицата со инвалидност именувано од Владата на РМ, Граѓанската асоцијација „Мајка Тереза“, Здружението на пензионери-интелектуалци и од нашиот Сојуз на дефектолозите на Македонија, мене ми припадна честа да Ве поздравам сите, за вашето присуство со што го збогативте ова чествување.
Ве поздравувам и Ви благодарам за тоа што издвоите од Вашето време да бидете со нас и да му оддадете почит на нашиот славеник и многу почитуваниот професор доктор Љупчо Ајдински, кој е наш почесен член Претседател на Сојузот на дефектолозите на Република Македонија. Професор Љупчо Ајдински е еден од основачите на овој Сојуз. Тој во повеќе наврати и во повеќе мандати е биран за претседател на Сојузот на дефектолозите на Република Македонија, но и на сојузно ниво на некогашните простори на СФРЈ.
Проф. Љупчо Ајдински има организирано повеќе стручни и научни собири. Со своите научни и стручни трудови има учествувано на истите и долги години ја има разработувано дефектолошката теорија и пракса во Република Македонија. Тој со своето долгогодишно искуство во Сојузот на дефектолози, но и како вработен во републичките органи за социјална политика има дадено голем придонес во отворањето на повеќе установи за лица со инвалидност, установи за згрижување, установи за воспитание и образование и установи за здравствена заштита.
Особено нему му припаѓа историската улога во развојот на дефектологијата во Република Македонија, создавањето на системите за социјална и детска заштита и за интегралниот пристап во рехабилитацијата на лицата со психичка попреченост. Меѓу другото и заради тоа нашиот Сојуз заедно со посочените организатори решивме да го организираме ова чествување на кое ќе говориме за професорот, за нашиот професор, човекот со големо срце и хуманист кој целиот свој работен век го посвети на инвалидизираните лица, но и на сите други кои имаа потреба од неговата помош.
Од името на студентите, неговите постдипломци, од нас помладите колеги од Сојузот на дефектолозите, кои секогаш нè поддржуваше и насочуваше во неговата активност, му благодарам од името на Сојузот и од името на другите организатори на професорот Љупчо Ајдински и Ви благодарам на сите Вас на вниманието.


Доц. д-р Зоран Киткањ,
раководител на Институтот за дефектологија

ПРИДОНЕСОТ НА ПРОФ. Д-Р ЉУПЧО АЈДИНСКИ ВО ОРГАНИЗИРАЊЕТО И ОСПОСОБУВАЊЕТО ДЕФЕКТОЛОШКИ КАДРИ ЗА РАБОТА СО ИНВАЛИДНИ ЛИЦА И ОТВОРАЊЕТО НА ИНСТИТУТОТ ЗА ДЕФЕКТОЛОГИЈА ПРИ ФИЛОЗОФСКИОТ ФАКУЛТЕТ ВО СКОПЈЕ

Почитувани дами и господа,
почитуван професоре Ајдински,
почитувани гости, колеги и драги студенти!

Имам посебна чест и задоволство во мое име и во името на Институтот за дефектологија да зборувам за придонесот на проф. д-р Љупчо Ајдински во организирањето и оспособувањето на дефектолошките кадри за работа со лицата со инвалидност.
Неговата хумана дејност започнува веднаш по Втората светска војна, кога Македонија беше затекната во немање установи за грижа и третман на лицата со инвалидност. Исто така, тоа беше време кога нашата земја немаше дефектолошки кадри за работа со оваа ранлива категорија на граѓани.
Потребата од дефектолошки кадри се актуелизира веднаш со отворањето специјални установи, а особено со отворањето на специјалните одделенија за деца со лесна психичка попреченост при редовните основни училишта. Не можат во целост да се прикажат сите активности и напори на професорот во работата врз проблемите врзани со дефектолошките кадри од сите профили во нашата држава.
Професорот Љупчо Ајдински вработен во Републичкиот орган за социјална политика и како Претседател на Сојузот на дефектолозите на Македонија го актуелизираше проблемот за потребите од дефектолошки кадри и преземаше активностите за надминување на проблемот од оваа природа.
Уште во 1957 година, во договор со Благоја Кондарко, вработен во републичкиот орган за просвета, организира прв семинар за учители што работеа со деца со лесна психичка попреченост во посебните одделенија при редовните основни училишта, а немаа дефектолошка подготовка. Наставата се изведувала во Училиштето за слепи деца во Скопје. Неа ја следеле 16 слушатели од целата земја. Предавачи на семинарот биле проф. Љубомир Ачимовиќ од Вишата дефектолошка школа од Белград, Љупчо Ајдински и Благоја Кондарко, професори-педагози од Република Македонија. 
Во 1967 година, по иницијатива и изработен елаборат од Љупчо Ајдински, Друштвото за помош на ментално ретардираните лица на Република Македонија и Сојузот на дефектолозите на Македонија отвориле Центар за вонредно студирање за запишани студенти од Македонија на Вишата дефектолошка школа во Белград, што работел од 1967 до 1975 година во Скопје. Центарот наставата ја изведувал во просториите на Вишата школа за социјални работници, а ја следеле 60 вонредни студенти. Во изведувањето на наставата, заедно со професорите од Белград, бил вклучен и Љупчо Ајдински кој бил и раководител на Центарот, именуван од Вишата дефектолошка школа од Белград.
Со отворањето на Дефектолошкиот факултет во Белград, Љупчо Ајдински заедно со проф. д-р Славчо Керамитчиевски организирале Центар за вонредно студирање на запишани студенти на тој факултет, како и на поголем број вработени дефектолози со вишо дефектолошко образование во специјалните установи во Македонија што биле запишани на факултетот. 
Наставата во Центарот, кој работел од 1977 до 1986 година, ја посетувале 70 вонредни студенти, кои се подготвувале за дефектолози-олигофренолози, сурдолози и логопеди. Во наставата што се изведувала во Заводот за слух, говор и глас, покрај професорите од Белград, биле вклучени и професорите од Скопје, Славчо Керамитчиевски и Љупчо Ајдински. Центарот за вонредно студирање работел во Заводот за рехабилитација на слух, говор и глас во Скопје, а Раководител на Центарот бил проф. д-р Славчо Керамитчиевски, директор на Заводот.
	Со осамостојувањето и независноста на Република Македонија проф. д-р Љупчо Ајдински, заедно со професорот Славчо Керамитчиевски, Мира Величкова и Величко Андреевски, како претседател односно потпретседател на Сојузот на дефектолозите на Македонија и Љупчо Ефремов, Претседател на Републичката конференција на инвалидските организации на Македонија, иницираа и активно се ангажираа во подготовките за отворање дефектолошки студии во Македонија.
Професорот Љупчо Ајдински, покрај тоа што е основач и организатор на студиите, до учебната 1999/2000 година, до одењето во пензија, беше и раководител на Институтот за дефектологија, така што успешно ја организираше и изведуваше наставно-научната работа преку конципирањето на студиите, изготвувањето на современи наставни планови и програми, подготвувањето на потребните учебници за студентите, основањето на потребната библиотека на Институтот и др. Поради недостиг од наставно-стручен кадар, тој изведуваше настава во сите четири години на првите шест генерации, а истовремено засилено работеше врз оспособувањето на потребниот наставен кадар на Институтот, што може да се види од следниот податок. Кога тој замина во пензија во 2000-тата година, остави подготвени за изведување квалитетна настава тројца вонредни професори, двајца доценти, двајца асистенти со магистратура и еден асистент пред одбрана на магистерскиот труд. И денес, иако е во пензија, учествува во комисиите при одбрана на докторските тези на Институтот за дефектологија. 
Исто така, има изготвено и раководеше со повеќе научни проекти, организираше научни симпозиуми и други стручни собири од областа на заштитата и рехабилитацијата на лицата со инвалидност. 
Со студентите беше во постојана комуникација и соработка, кои неизмерно го почитуваа како човек-хуманист, како професор, како родител и како колега. Заради поттикнување на студентите за учење и постигнување подобар успех и оддавање признание на најдобриот студент на генерацијата, по иницијатива и предлог на проф. д-р Љупчо Ајдински, Институтот за дефектологија во 1998 година донесе Одлука за доделување парична награда од лични финансиски средства на професорот Ајдински.
Почитувани колеги и пријатели на семејството Ајдински, за човекот што животот го посвети на хуманата и научната дејност, за човекот што животот го посвети на децата со посебни образовни потреби и нивните семејства, за човекот што умее секого да ислуша и да му подаде рака, што и да кажам, да напишам, коментирам и да испеам е премногу малку. Затоа ова мое излагање ќе го завршам со желбата за подобро здравје на нашиот професор, ментор, и пред сè, пријател Ајдински, кој нè учеше да простуваме, да сакаме, да се радуваме на победите, да бидеме трпеливи и истрајни во работата и секогаш да бидеме спремни да помагаме на послабите и беспомошните.

Проф. д-р Јован Пејковски,
раководител на Институтот за социјална работа
и социјална политика „Мајка Тереза“

Почитувани дами и господа,
почитуван професоре Ајдински, 
драги гости и колеги!

Особена чест ми претставува што можам денес и овде, од името на Институтот за социјална работа и социјална политика, што го носи името „Мајка Тереза“, да говорам и да изразам почит кон хуманото дело и научната и творечката дејност на проф. д-р Љупчо Ајдински.
Филозофскиот факултет во Скопје и Институтот за социјална работа и социјална политика „Мајка Тереза“ вчера имаа убава свеченост на која беше откриена таблата со назив на Институтот во кој е вградено името на светски познатата хуманистка и нобеловка Мајка Тереза.
Донатор на спомен-таблата е проф. д-р Љупчо Ајдински. Тоа уште еднаш ја покажува неговата поврзаност и посветеност за овој Институт кој го има основано и во кој се има вградено себеси. 
Како еден од основачите на тогашната Школа за социјални работници која подоцна прерасна во институт и кој се интегрира во Филозофскиот факултет и како професор на истата, тој дава голем придонес во школувањето на кадрите од сферата на социјалната заштита и социјалната работа. 
Голем број работници кои работат во установи и во центри за социјална работа во земјата своето образование го имаат стекнато во рамките на оваа институција и под менторство на проф. Ајдински. 
Оттаму е нашата искрена благодарност за сторените дела и за можноста голем број кадри да се едуцираат и да се бават во пружање стручна помош на граѓаните и во изградба на современ систем на социјална заштита. Тоа е особено важно за остварување на функциите на општествената заштита на децата и на лицата на кои тоа им е неопходно, лицата со инвалидност и лицата изложени на разни видови ризици.
Од почетоците, од основањето на Институтот за социјална работа и социјална политика, проф. Ајдински придонел во неговата организација, раст и развој. Заедно со своите колеги професори, асистенти и соработници континуирано е ангажиран во пошироки едукации со претставници на службите, установите и центрите за социјална работа во еден подолг временски период. 
Неговите престои во странство придонеле во оваа област да донесат и да трансферираат најсовремени знаења кои се применуваат и практикуваат во земјите со развиени системи на социјална заштита и социјална сигурност на граѓаните. Тие знаења се вградени во нашиот систем за социјална заштита.
Покрај активноста во Институтот, работејќи во републичкиот орган за социјална заштита, во рамките на државната организација и во бројни и различни структури, проф. Ајдински придонесува за градење на системот и политиката на здравствената и социјалната заштита. Сето тоа влијаеше на обликувањето на социјалната сигурност за граѓаните што се оформува како современ систем во Република Македонија. 
За таа намена има изготвено голем број научни и стручни дела што го прави инспиративен извор за едукација на лицата кои работат во оваа сфера. 
Покрај тоа, оформувајќи бројни програми и инвестициски елаборати, проф. Ајдински придонесе да се отвораат голем број установи за сите категории инвалидизирани лица. Како раководно лице, началник на Одделението за социјална заштита во далечната 1961 година, тој директно придонесува за изградбата на системот и мрежата на институции во социјално-заштитната сфера.
Потоа како помошник-секретар (министер), заедно со своите соработници, предлагајќи пред Владата материјали, анализи, елаборати и други документи, придонесе за донесување одлуки за натамошно ширење на мрежата од установи за сите лица кои се нашле во положба од социјална потреба, односно кога им е неопходна социјална заштита.
Неговото искуство, работата во сојузните органи на поранешната југословенска федерација, знаењето и вештината да укаже на значајноста на проблемите со кои се соочуваат инвалидизираните лица, социјално запуштените малолетници како и други категории лица и ризични групи, придонесува за ширење на мрежата на служби и институции за социјална работа во државата. 
Упорно работеше на зголемување на знаењата за проблемите, потребите и животот на инвалидизираните лица и од стручен аспект и од аспект на изнаоѓање решенија за подобрување на положбата и третманот на овие лица. 
Овие денови се одбележуваат бројни јубилеи, а тоа е 90 години од основањето на Филозофскиот факултет во Скопје како најстара образовна институција во Република Македонија, во чиј состав е Институтот за социјална работа и социјална политика „Мајка Тереза“, се надоврзуваат и со 80- годишниот роденден и 65 годишнината од хуманата и научната дејност на проф. Љупчо Ајдински.
Може со гордост да истакнеме дека имаме своја историја, градена систематски и истрајно. Народ со ваква историја и со вакви дејци посветени на доброто на граѓаните и на својата земја има и своја иднина. Без оглед што некои тоа го оспоруваат и го негираат, ваквите случувања се само потврда дека треба да истраеме на своето и со искажаната љубов и хуманизам, со солидарност и посветеност, со соработка и визија успесите нема да изостанат.
Професоре Ајдински, Ви благодарам од името на колегите на Институтот и на Факултетот. 
Посакувајќи ви добро здравје би бил пресреќен кога Вашите идеали и хумано дело ќе го продолжат сегашните и генерациите кои стасуваат и кои се едуцираат во духот на хуманизмот, солидарноста, социјалната работа и политика.



Г-н Бранимир Јовановски, 
претседател на Националното координативното 
тело за изедначување на правата на лицата со инвалидност

ИСКРЕНА БЛАГОДАРНОСТ НА ПРОФЕСОРОТ АЈДИНСКИ ЗА СОРАБОТКАТА И ДРУЖЕЊЕТО СО ИНВАЛИДИТЕ И НИВНИТЕ ОРГАНИЗАЦИИ
Почитуван професоре Ајдински! Почитувани дами и господа!
По сите овие зборови и по сите овие настапи на естрадните ѕвезди, навистина треба да се има сила да се продолжи со говорот.
Јас особено се чувствувам премногу мал за да зборувам за големото хумано дело на професорот Ајдински. Како и да е, ќе се обидам да преточам неколку зборови, да ги кажам главните активности кои го одбележаа животот на професорот Ајдински во однос на помошта и услугите кои ги дава кон лицата со инвалидност во Република Македонија. 
Неговиот живот отсекогаш бил проткаен со сплотеност меѓу лицата со инвалидност во Република Македонија, од една страна заради неговата дефектолошко-андрагошка работа и од друга страна заради големата хуманост и желбата да помогне на секој човек, особено на лицата кои се наоѓаат на маргините на општеството, или барем се наоѓаа години наназад, а тоа се токму лицата со инвалидност.
Долг е списокот на оние кои можат во својата биографија да имаат спомени во позитивната смисла на зборот, преку првичната лична помош која ја има давано кон овие лица по основ на нивната едукација, нивната рехабилитација, нивното вработување, дури и решавање на одредени други лични прашања како што се станбени и други прашања.
Меѓутоа, она што е поважно, секако е неговата активност во покренувањето иницијативи за формирање организации за лица со инвалидност. На почетокот беа сојузите на слепи и на глуви лица, особено Друштвото на родители и стручњаци за помош на деца со психичка попреченост, па потоа на Друштвото на родители и стручњаци за помош на деца со аутизам, и сите тие денеска прераснаа во национални инвалидски организации на Република Македонија и во своите рамки здружуваат повеќе од 146 здруженија со преку 90.000 регистрирани членови.
Секако дека е неизбришливо присуството на професорот Ајдински во работата на организациите за помош на лицата со инвалидност како надворешен и редовен член, а во почетокот дури беше и претседател на некои организации. Се вели дека човекот не треба да работи за да добие признание, туку треба да ги работи оние работи кои заслужуваат признание. Професорот Ајдински токму тоа го работеше и токму заради тоа има добиено голем број плакети и признанија и е почесен член и почесен претседател на повеќе национални организации. Пред 10 години кога се одбележуваше неговиот 70-ти роденден, една цела емисија на Македонската телевизија беше посветена за професорот Ајдински како научник од светски ранг, како хуманист и многу лица со инвалидност проговорија во емисијата за делата на професорот Ајдински. Некои денеска не се меѓу нас, но ќе го споменам, пред сè, тогашниот претседател на Заедницата на инвалидските организации на Република Македонија, господинот Љупчо Ефремов, кој во тоа време има кажано дека неговото познанство со професорот Љупчо Ајдински датира од далечната 1954 година од Училиштето за слепи деца кога првпат се запознале и оттогаш покренале многу иницијативи за подобрување на правата на лицата со инвалидност.
Јас ја немам таа чест толку долго да се познавам со професорот Ајдински, но овие години наназад, колку што се знаеме и соработката која ја имаме е исклучително силна, важна и јас сум сведок на многу иницијативи покренати во однос на подобрување на одредени права на лицата со инвалидност во Република Македонија. Затоа сите ние искрено му благодариме. 
Она што денес посебно ме радува е што професорот Ајдински е член на Националното координативното тело за изедначување на можностите на лицата со инвалидност во Република Македонија, кое е Владино тело, и не само член туку и раководител на една мошне битна работна група во рамките на Националното координативно тело. Тоа е работната група за следење и за спроведувањето на Националната стратегија за правата на лицата со инвалидност во Република Македонија.
Јас ќе се сетам и сакам заедно да се потсетиме, дека кон крајот на минатата година мошне силно работевме на новиот текст на Националната стратегија, кој е усвоен од страна на Владата на Република Македонија и го чека денот на објавување во Службен весник. Тој е само уште еден од последните придонеси кои ги има дадено за збогатување на овој текст и искрено се надевам дека во иднина уште долго ќе соработуваме, дека ќе покренуваме иницијативи и дека ќе имаме плод од тие иницијативи.
Во името на сите оние кои ги претставувам, а тоа се лицата со инвалидност во Република Македонија, сакам да му го честитам родениот ден на професорот и да му изразам голема благодарност за она што го направи, но ги очекуваме и идните негови чекори и активности на ова поле.


Г-ѓа Грозда Данева

РАБОТА И АКТИВНОСТИ НА ПРОФЕСОР ЉУПЧО АЈДИНСКИ ВО РЕПУБЛИЧКАТА КОНФЕРЕНЦИЈА НА ССРНМ, УНАПРЕДУВАЊЕТО НА КРВОДАРИТЕЛСТВОТО И КАКО ДЕЛЕГАТ ВО СОЈУЗНОТО СОБРАНИЕ
На први јули 1978 год. Љупчо Ајдински е избран за член на Претседателството на Републичката конференција на Социјалистичкиот сојуз на работниот народ на Македонија. Беше задолжен и одговорен за проблемите од здравството и социјалната политика, кои континуирано се следеа и третираа со предлагања и насоки за решавање во програмите на соодветните тела за чија работа беше непосредно задолжен.
Во областа на социјалната заштита дејностите беа врзани за решавање на мошне сложените проблеми како што се вработувањето, обезбедувањето елементарна егзистенција на материјално необезбедени лица неспособни за работа и инвалидни лица, обезбедување мрежа на служби и институции за правилен психофизички развој на децата, особено на децата од дефициентни семејства, заштита и рехабилитација на лицата со психофизички недостатоци, подигање на животниот стандард итн.
Во областа на здравствената заштита централно место зазеде решавањето на значајните проблеми како примарната здравствена заштита, особено во руралните средини, борбата за намалување на заразните заболувања и подобрување на превентивната заштита.
И во областа на здравствената заштита централно место зазеде примарната здравствена заштита на населението, особено во руралните средини, борбата за намалување на заразните заболувања, подобрување на превентивната заштита. Бројни се неговите активности во рамките на Конференцијата и во создавање услови за подобрување на состојбата на населението со вода за пиење во одредени селски подрачја.
Тој наоѓаше време да биде присутен во сите краишта во Македонија од каде изворно се информираше за проблемите на граѓаните и соодветно ги презентираше пред органите на Републичката конференција на ССРНМ. 
Меѓу другото, во сите значајни активности на Ајдински во рамките на РК на ССРНМ, посебно место зазеде унапредување на крводарителството, како претседател на Координативниот одбор. Тој, како голем хуманист, несебично се зафати со организирање на оваа дејност, соработувајќи со Црвениот крст на Македонија и со Републичкиот завод за трансфузиологија. Во мандатниот период од 8 години резервите од крв од 22.000 единици што во почетокот можеа да се обезбедат, се зголемија на 58.000 единици.
Неговата општествено-политичка кариера продолжува и понатаму по истекот на вториот мандат во Републичката конференција на ССРНМ (1986), кога е избран за делегат (пратеник) во Сојузниот собор на Сојузното собрание на СФРЈ. Таму останува на работа од 1 ноември 1986 до март 1992, односно до расформирањето на Собранието и распаѓањето на Југославија.
Како делегат, покрај тоа што беше постојан член на Законодавно-правната комисија на Соборот, тој често учествуваше и во работата на Одборот за здравство и социјална политика. Според надлежностите, содржината и програмите за работа, Сојузниот собор имаше посебно обемна и одговорна работа од политички, национален и од стручен аспект. Респектирајќи го тоа до крајни можни граници, Љупчо Ајдински беше постојано ангажиран со разновидни обврски и проблеми, воспоставувајќи широка комуникација со голем број сојузни и републички органи, институции и организации. 
Се вклучуваше во расправите на Соборот по многу прашања, но најмногу по прашањата од работните односи, за борците во НОБ од Егејскиот дел на Македонија во составот на Грција, меѓу кои и одбележување на гробиштата на загинатите борци - егејски Македонци од сегашната територија на Грција, за проблемите на децата прогонети за време на Граѓанската војна и др.
Љупчо Ајдински и од кога замина во пензија во 2000-тата година немирува. Покрај ангажираноста на докторските студии во Институтот за дефектологија, тој уште поинтензивно ја продолжи својата хумана активност во инвалидските организации и во граѓанските здруженија „Мајка Тереза“ и „Интелектуални пензионери трета доба“. Исто така е активен член и на Лајнсовиот клуб „Св. Пантелејмон“. Во сите овие асоцијации редовно и активно се вклучува во исполнување на одредени задачи. 
.
[bookmark: _Toc47909314]4.2 Поздрави и честитки на свеченоста од гостите
Ангел Георгиевски, гувернер на Дистрикт Лајонс-клубовите Интернејшнел 132 во Македонија
Почитуван Лајон Љупчо Ајдински, 
Имам чест и задоволство во името на Лајонс Интернејшнел големата светска хуманитарна организација и нејзиниот претседател, во името на сите лајонси во клубовите на Дистрикт 132 во Македонија да Ви го честитам 80-годишниот роден ден и 65-годишниот јубилеј и воедно да Ви предадам високо признание дадено од интернационалниот претседател за долгогодишната хуманитарна работа. И сега, почитувани присутни, ќе ви откријам една тајна. Овој прекрасно добро сочуван господин од први јуни 2010 година ја презеде функцијата претседател на клубот „Св. Пантелејмон“ во Скопје. Сите мои честитки и за тоа.

Виолета Ајдинска, внука, ќерка на постариот покоен брат Панче Ајдински
Драги пријатели, емоциите навираат, па би сакала да кажам колку ова ни значи нам, на целото семејство, да имаме ваков човек со кој светот се гордее. Јас сакам да му го честитам јубилејот на чичко ми од името на сите Ајдински и оние кои носат друго презиме, а се од нашето семејството. Горди сме што те имаме. Ви благодарам за вашето присуство и оддадената почит кон славеникот. 

Обраќање на проф. д-р Љупчо Ајдински
Сите кои говореа за мене ми разбудија желба да зборувам за нашата соработка и заедничките дејности и да ја изразам длабоката благодарност и среќа што имам такви соработници и пријатели, но заради временското ограничување дозволете ми да го кажам само следното: Ова што го говореа колегите и пријателите во име на организаторите можат да го сторат само луѓе кои добро ја познаваат личноста и душата на човекот за кого зборуваат.
Затоа во оваа пригода сакам да ја изразам мојата неизмерна благодарност кон:
· институтите за дефектологија, за социјална работа и социјална политика, Сојузот на дефектолозите на Македонија, Националното координативно тело за еднакви права на лицата со инвалидност, Граѓанската асоцијација „Скопјанката Мајка Тереза“ и Здружението на интелектуалните пензионери, како организатори на ова чествување;
· моите колеги и пријатели д-р Зоран Киткањ, д-р Јован Пејковски, г-н Бранимир Јовановски и г-ѓа Грозда Данова;
· исполнителите Томовска, Ефтимова, Чакар, ученичката Кети Петровска од Заводот за рехабилитација на деца и младинци со оштетен вид и учениците од Средното музичкото училиште Илија Николовски-Луј, за прекрасно изведените програмски точки; 
· вас драги гости што најдовте време да бидете со мене на ова чествување;
· долгогодишниот пријател и водител Симон Беличанец;
· претставниците на Домот на АРМ;
· претставниците на печатените и електронските медиуми;
· и на крај да се заблагодарам на мојата сопруга Марија, мојот животен сопатник за безграничното разбирање и поддршка. 

Доц. д-р Зоран Киткањ,
раководител на Институтот за дефектологија

Што и да кажам, напишам, коментирам или испеам е премногу малку за човекот кој целиот свој живот го посветил на науката, хуманоста и љубовта кон лицата со инвалидност и нивните семејства.
Кој е Љупчо Ајдински? 
Професор, хуманист, филантроп, човек кој умее секого да го сослуша, разбере и да му подаде рака. Љупчо Ајдински е човекот кој ме научи да бидам трпелив, смирен и истраен во она што го работам и сакам.
Освен наука од него, јас, колегите од Институтот и дефектолозите во практиката научивме да простуваме, да се радуваме на победите на другите, да сакаме, да бидеме вредни и секогаш да бидеме спремни да им помагаме на послабите и беспомошните.
Како член на раководството на Сојузот на студенти на Дефектолошкиот факултет во Белград, не можам а да не спомнам дека Љупчо Ајдински за целиот негов пратенички мандат во Сојузното собрание се откажуваше од својот професорски хонорар во интерес на студентите. 
Неговата големина како човек за првпат имав прилика да ја почувствувам во учебната 1989/90 година како еден од кандидатите за декан на Дефектолошкиот факултет во Белград. Поради неговите професионални и човечки квалитети во периодот кога СФРЈ се распаѓаше, професорот Љупчо Ајдински како кандидат (Македонец) ја имаше поддршката и од студентите и од наставниците. Во ситуација кога Факултетот повеќе од еден семестар не можеше да избере декан, професорот Ајдински имаше доблест да се повлече од трката и да ги замоли сите наставници што гласаа за него да го поддржат другиот кандидат за да се затвори прашањето во врска со изборот на декан на Дефектолошкиот факултет во Белград.
Откако заврши постапката и беше избран декан на факултетот сите ракоплескаа, го поздравуваа и му честитаа на професорот Ајдински, а не на новоизбраниот декан, проф. д-р Зоран Ѓуришиќ, кој пак на крај собра храброст пред сите да му каже на професорот Ајдински дека без неговата поддршка и големина немаше да се избере нов декан.
Јас бев еден од привилегираните постдипломци професорот Ајдински да ми биде ментор на магистерскиот труд. Мене, а и на останатите колеги, несебично и безрезервно ни помагаше и поддржуваше во изработката како на магистерскиот, така и на докторскиот труд.

Проф. д-р Ристо Петров
Институт за дефектологија
Професоре мој, Љупчо Ајдински,
Ве запознав пред четириесет години. Ми бевте професор на Вишата школа за социјални работници. Ме пленивте! Вашата хуманост немаше граници. На секој можен начин ми ги пренесовте Вашите знаења.
Во 1970 година се вработив во Специјалниот завод во Демир Капија. Често нè посетувавте, координиравте, упатувавте. Ме следевте. Седум години подоцна препорачавте, од социјален работник да заминам на ново работно место, раководител на депандансот каде доминираа дефектолози.
Имавте визија. За да се носам со новите обврски, побаравте да се запишам на Дефектолошкиот факултет во Белград. Го направив тоа. Дипломирав, магистрирав, докторирав. 
Бевте постојано со мене. Ми помагавте секогаш кога тоа ми беше најпотребно: ми нудевте литература, консултации. Ми ги нудевте Вашите знаења.
Докторирав и дојдов на Филозофскиот факултет во кој се вложивте себе си за во него да биде отворен и Институт за дефектологија.
Многупати патувавме, настапувавме заедно. Патувавме заедно со нашите сопруги, кои исто така се дефектолози...
Професоре, многу ми е драго што сè уште имате енергија за работа, што сè уште сме заедно и ги рушиме сите бариери. 
Заедно со мојата сопруга, со нашата ќерка, која исто така беше и Ваша студентка, ние кои се определивме да работиме и да им помагаме на лицата кои не можат да се грижат за себе, Ви благодариме за сè што не научивте, за сето она што го всадивте кај нас, што нè научивте да бидеме хумани.
Ви посакуваме уште многу успешни години.
Бевте наш идол. И тоа останувате вечно!
	

Проф. д-р Владимир Трајковски
Институт за дефектологија
За драгиот и високо почитуван проф. д-р Љупчо Ајдински,
Деновиве изминуваат точно 13 години од нашето запознавање кога за првпат дојдов во Вашиот кабинет на интервју за вработување и полагање тест по биологија. Има голема симболика во бројот 13, кој мене ми носи среќа. Така беше и тогаш во 1997 година кога се одлучивте Институтот за дефектологија да го засилите со медицински кадар. На конкурсот за избор по предметот хумана генетика како член на рецензентската комисија и тогашен раководител, од деветмина кандидати се одлучивте токму за мене и се надевам не згрешивте. Оттогаш наваму мојот живот доби друга насока. Со Вашиот пример за самопрегор дававте одличен импулс и елан за работа кој на нас помладите ни беше голем стимул да ја засакаме работата.
Подоцна во 2000 година недвосмислено застанавте зад мојата идеја за студентски дефектолошки семинар со интернационално учество и формирање Македонско научно здружение за аутизам, каде бевте еден од основачите и прв претседател, а сега и почесен претседател. Во оваа невладина организација им покажавте на сите дека хуманоста нема граници и дека некои работи можат да се работат и без материјална надокнада. Со здружението заедно надополнивме една голема празнина во грижата за лицата со аутизам решавајќи полека, но сигурно, многу табу-теми. Бевте раководител на проектот „Серумски имуноглобулини и специфични алергени од храна кај лица со аутизам во Република Македонија“. Проектот беше финансиран од Министерството за образование и наука на Република Македонија, а мене многу ми помогна во изработката на докторската дисертација, каде Вие ми бевте и претседател на комисијата за одбрана и каде го трасиравте мојот пат во научните води.
Нашата интензивна соработка продолжи и натаму кога во 2004 година ми ја понудивте уредничката позиција во списанието „Дефектолошка теорија и практика“, каде Вие бевте главен и одговорен уредник и основач на списанието кое денес е интернационално, препознатливо, читано од голем број стручњаци ширум светот и постои голем интерес за објавување на научни трудови од светски познати автори. Во редакцијата ми го трасиравте патот кон издаваштвото.
Постојат уште многу заеднички соработки и среќни мигови кое на ова мало парче хартија не можат да се набројат. Овде ќе застанам, посакувајќи Ви уште многу години здравје, среќа, семејни и работни успеси. Ние помладите имавме среќа да имаме ваков човек покрај себе: вистински ментор, одличен организатор на работата, визионер и, пред сè, голем хуманист. Ви благодарам за поддршката. 


Доц. д-р Наташа Чичевска-Јованова
Доц. д-р Даниела Димитрова-Радојичиќ
Институт за дефектологија
За проф. д-р Љупчо Ајдински,
Зборовите не се доволни да го кажат она што професорот Љупчо Ајдински го има преточено во дела. Тој е човек со големо срце и јасна мисла кој смело чекори во животот, секогаш стремејќи се да ги помести границите и да досегне нови хоризонти. Нам ни отвори патишта вредни за следење. Бескрајно сме му благодарни за насоките кои ни ги даде и се надеваме дека ќе бидеме достојни следбеници на неговото големо дело.

СТРУЧНИ ПОСЕТИ

Посета на Швајцарија, Франција и Италија

Во мај 1957 год. заедно со професорите и студентите од Вишата дефектолошка школа од Белград, Благоја Кондарко и јас како началник на Одделението за социјална заштита при Советот за здравство и социјална политика и советник во Советот за просвета на Македонија, заминавме за Швајцарија, Франција и Италија. Посетивме специјални установи за деца и младинци со пречки во развојот и тоа:
Во Цирих: училиште за глувонеми деца, ортопедска клиника, училиште за професионално оспособување на психички заостанати деца. 
Во Базел: завод за професионално оспособување на возрасни инвалиди.
Во Париз: Педагошки музеј на Франција, училиште со помошни одделенија, училиште на чист воздух, Институтот за слепи „Луј Брај“, центар за професионално оспособување на слепи, медико-педагошки институт за деца со нарушен карактер. 
Во Рим: училиште за глувонеми деца, училиште за инвалидни деца, училиште за деца со физички недостатоци но со нормална интелигенција и едно редовно основно училиште.
Во Милано: завод за слабовидни деца, училиште за наглуви, глувонеми и логопати - деца. 
Посетата на овие установи овозможи исцрпно да се запознаам со организацијата, задачите, програмските содржини, кадровската состојба, составот на децата, опремата, наставно-дидактичките средства и методите за работа со децата.

Посета на установи за заштита и рехабилитација на лица со оштетен слух во СР Србија и СР Хрватска
Во 1958 година вработен во органот за социјална заштита, заедно со д-р Александар Андреевски од Клиниката за уво, нос и грло (кој подоцна стана академик) по налог на Републичкиот орган за социјална политика ги посетивме градовите Белград, Земун и Загреб за да се запознаеме со организацијата и работата во заводите за глувонеми и аудиолошките центри во овие градови. Во таа пригода ги посетивме следниве институции и организации:
Во Белград: Централниот одбор на Сојузот на глувите на ФНРЈ, ОРЛ-клиниката на Медицинскиот факултет во Белград, Аудиолошкиот центар при Институтот за фонетика и Заводот за глувонеми деца во Земун.
Во Загреб ОРЛ-клиниката на Медицинскиот факултет, Аудиолошкиот центар при Клиниката и Фонијатрискиот оддел на истата, Заводот за глувонеми и Институтот за фонетика при Филозофскиот факултет.
По враќањето со д-р Андреевски во извештајот што го поднесовме до републичкиот орган за социјална политика на крајот ги дадовме следниве предлози:
1. Неопходно е потребно да се вршат систематски аудиолошки испитувања на теренот.
2. Целосно издвојување на тотално глувите од наглувите лица во однос на сместувањето и во однос на наставата.
3. Спроведување аудититивни тренинг и рехабилитација на слухот и говорот кај глувите деца.
4. Колку што е можно порано децата од предучилишна возраст да се подложат на оваа рехабилитација, по можност веќе од 3 - 5-годишна возраст.
5. Предложивме предучилишните деца да бидат згрижени во посебни установи или во редовните организирани детски градинки, со поголем контакт со нормални деца во нормална средина во семејството.
6. Се настојуваше при редовните училишта да се отворат посебни одделенија за глуви и наглуви деца, со кои би работеле сурдопедагози.

Тргнувајќи од изнесеното, на мислење сме дека е неопходно потребно формирање аудиолошки центар во Скопје за испитување и рехабилитација на слухот кај деца со оштетен слух, нивното целосно издвојување и посебно згрижување и рехабилитација на предучилишните деца. 
Користејќи го искуството од посетените установи во однос на организацијата на работата, опременоста и вклученоста на стручниот кадар во работата, со д-р Андреевски изготвивме, а Советот го разгледа нашиот елаборат „Анализа за рехабилитација на лицата со оштетен слух и потребата од отворање аудиолошки центар во НРМ, со предлог за отворање на таков центар“. 

Посета на установи за телесно инвалидни лица во Словенија, Хрватска и Србија
Во почетокот на шеесеттите години од 20 век, пред надлежните републички органи за социјална политика и образование во неколку наврати беше разгледуван проблемот на телесно инвалидните лица, особено на тешко инвалидните лица за да се изнајдат најповолни решенија, за да им се помогне со организирано згрижување, заштита и рехабилитација. На една од седниците на Советот за социјална политика кога се разгледуваше тој проблем се заклучи да се посетат некои од републиките во Југославија, каде што тој проблем е соодветно решен.
	По налог на Советот за социјална политика од 17 до 23 март 1962 год. направив посета на Словенија, Хрватска и Србија во неколку нивни установи за телесно инвалидни лица и тоа:
Словенија
· Завод за инвалидни младинци во Камник;
· Заштитна работилница за инвалиди во Марибор;
· Завод за рехабилитација на инвалиди во Љубљана;
· Завод „К. Урнјеков“ Целје;
· Завод за вработување во Марибор;
· Завод за социјална работа во Марибор.

Хрватска
· Завод за медицинска рехабилитација во Загреб;
· Експериментален центар за аудитивна рехабилитација во Загреб;
· Завод за рехабилитација на инвалидни лица во Загреб;

Србија
· Институт за рехабилитација.

Целта на посетата на овие установи беше запознавање и проучување на организацијата на работата во установите, програмите за работа, вклученоста на стручниот кадар во процесот на работата, составот на корисниците, начинот за нивното упатување во установите, финансирањето на рехабилитацијата и начинот на основањето на самите установи. По враќањето изготвив програма како и на кој начин да дојде до отворање на установа за оваа популација, но поради немање финансиски средства не дојде до реализација на програмата.
Проблемот на заштитата и рехабилитацијата на тешко инвалидните лица остана и понатаму нерешен сè до 1974 година, кога изградивме таква установа во Бања Банско со помош на Фондацијата „Сју Рајдер“ од Англија, со финансиски средства на Републиката и од Општината Струмица со доделување локација и ослободување од комунални давачки. Се изврши избор на корисници и установата почна успешно да работи во 1974 година. 


Посета на установи за слепи и слабовидни лица во
Србија, Хрватска и Словенија
Во 1965 година, заедно со Никола Чабуковски, директор на Училиштето за слепи деца, направивме посета на специјални установи за слепи и слабовидни лица во Белград, Загреб и Љубљана. 
Потребата за оваа посета беше сознавање и проверување на концептот за изградба на нова установа за слепи и слабовидни во Скопје. Дотогаш во Скопје имаше основно училиште за вакви деца и установа за возрасни слепи лица со елементи за образовно-воспитна работа и работно оспособување. И двете работеа во стари и дотраени згради, во многу лоши услови, а од друга страна, тие беа многу оддалечени една од друга (едната во Скопје, а другата во с. Драчево). 
Врз основа на нашите концепции, потврдени со добиените сознанија од посетите во овие три републики, како и од сознанијата од практиката од Македонија, се изгради концепт и се изготви Идејна програма за градба на нови просторни услови, односно нови згради за основно, средно училиште и за ниже музичко училиште, зграда за домско сместување (со апартмански систем) и управна зграда за слепи деца и младинци во реонот на Кисела вода, Скопје, близу до централното градско подрачје, на локација од преку два хектари.
По завршувањето на изградбата, во 1969 година дојде до спојување на двете училишта во една установа - во Завод за рехабилитација на деца и младинци со оштетен вид „Димитар Влахов“ со седиште во Скопје, кој ја почна работата со нова современа организација и опрема, со нови квалитетни решенија на третманот за институцијализација како императивна потреба. 





Посета на специјални основни училишта за ученици со лесна психичка попреченост во Србија, Хрватска и Словенија
Во 1967 година заедно со мојот соработник во Републичкиот орган за социјална политика Величко Андревски, направивме посета на установи за ученици со лесна психичка попреченост во: Србија, Хрватска и Словенија за да се запознаеме со организацијата, работата, програмите за работа, со вклученоста на стручниот кадар во работата, како и постапката со начинот на нивното основање и финансирање. 
Дотогаш во Македонија имавме одредена мрежа на специјални паралелки за такви деца при редовните основни училишта во поголемите градови. Сиве овие паралелки беа сместени во многу лоши просторни услови, со лоша опрема и речиси без никакви потребни технички и нагледни средства, како и други услови за колективен и културно-забавен и спортско-рекреативен живот. 
Во тоа време во шеесеттите години од 20 век се водеше жолчна стручна дискусија дали да се задржи таквата практика, или да се оди на отворање специјални училишта онаму каде што има услови. 
Токму за разрешување на овие дилеми се изврши посетата на наведените републики, кои имаа подолгогодишна практика и тоа во следниве установи:
Србија 
· Специјално училиште „Антон Скала“;
· Специјално училиште со домско сместување во Умка, во близина на Белград.

Хрватска
· Специјално училиште за ученици со лесна психичка попреченост во Загреб;
· Специјално училиште за ученици со лесна психичка попреченост во Луг, во близина на Загреб. 


Словенија
· Специјално училиште за ученици со лесна психичка попреченост „Јанез Левц“, Љубљана;
· Специјално училиште за ученици со лесна психичка попреченост во Марибор.

Врз основа на овие согледувања, во службата изградивме концепција и изготвивме идејни и инвестициони програми и направивме оперативен план за отворање посебни основни училишта за ученици со лесна психичка попреченост во Прилеп, Битола, Скопје, Велес и Ново Село - Струмичко, со соодветна динамика, која постапно се реализираше мошне успешно и покрај редица проблеми од субјективна и објективна природа. 

[bookmark: _Toc47909317]4.5 Учество на меѓународни советувања, семинари,
    конференции и конгреси
Светски колоквиум за социјална политика во Единбург, 1970 год.
Во организација на светската асоцијација на социјални работници во 1970 година во Единбург - Шкотска, се одржа Светска конференција за развојот на социјалната политика во светот. Социјалната политика стануваше сè поактуелна во сите земји во светот па и кај нас. Пред оваа конференција, Југословенската конференција за социјални дејности организираше неколку расправи за проблемите во областа на социјалната политика заради нивно елиминирање и подобрување на состојбата во таа област.
На конференцијата во Единбург учествуваа социјални работници и други стручни лица од оваа област речиси од сите земји во светот. Од Југославија учествуваа околу 15 лица од сите републики и покраини, на чело со Густав Влахов, како претседател на Југословенската конференција за социјални дејности. На оваа конференција од Македонија учествував и јас со свое излагање.


Втор интернационален конгрес на Меѓународната лига за научно-истражувачка работа во областа на лицата со ментална ретардација - Варшава, 1970 год.
На Интернационалниот конгрес на Меѓународната лига за научно- истражувачка работа од областа на менталната ретардација што се одржа во Варшава во 1970 година, учествуваа околу 500 претставници на националните асоцијации за помош на лицата со ментална ретардација, родители на такви лица, установи за заштита, воспитание, образование и рехабилитација, од кадровските школи, од органите и организациите од областа на здравството, образованието и социјалната политика.
Од Македонија учествувавме д-р Вулнет Старова и јас. Настапивме со заедничко соопштение: „Третманот на лицата со ментална ретардација во Република Македонија и концепцијата на функционирањето на новоотворениот завод за лица со умерена психичка попреченост во Скопје“, гледано од повеќе аспекти - од социјален, медицински и дефектолошки.
[image: 33-So_d-r_Vulnet_Starova]Со д-р Вулнет Старова меѓу учесниците на пленарната седница во Варшава

Медиуми

Учество на радио, тв емисии и печатени медиуми
Седмата општествена сила во континуитет ги препознава активностите на нашиот професор и постојано го следи во неговата работа. Новинарскиот опус посветен на животот и делото на професорот Ајдински е исполнет со репортажи, промоции, интервјуа, разговори...Главна тема во овие медиумски претставувања секако се лицата со попреченост, развојот на институциите за нивна заштита и рехабилитација, развојот на научната мисла и едукација на стручен кадар. Секој медиум кој имал прилика да зборува со и за нашиот професор, не штеди зборови за да ја величи неговата личност, ја истакнува неговата професионалност, хуманост, добротворност и верба во човештвото. Често пати гостувањата имаа и посебен повод, како добивање на награди, признанија, благодарници, медали на чест за хуманите дела и професионални ангажмани.
Во овој дел даден е преглед на оние новинарски записи кои му се посебно драги на нашиот професор.

[bookmark: _Toc47909319]5.1 Хуманоста како препознавање, радио репортажа посветена на Проф. д-р Љупчо Ајдински еден од основоположниците на македонската дефектологија, 2001
(подготвена од Стојан Тренчевски по повод промоцијата на книгата: „50 години заштита, рехабилитација, воспитание и образование на лицата со пречки во развојот во Република Македонија“)
Водител
Смислата и суштината на животот е да создаваат вредности, да оставаат траги кои ќе бидат познавање и сведочење за постоење на човекот. Тие лични успеси и дострели имаат посебно значење кога стануваат богатство на луѓето и општеството на времето сегашно и на иднината. Затоа основната аксиома на човековото ликување било и останало, секој да го гради и создава сопственото препознавање како идентификација на времето и постоењето. 
Голема е доблеста кога трепери професионалната амбиција и кога ќе се совпаднат со исконската благородност, човековото битие за да создава и да проникнува кај луѓето со чии судбината се поиграла. Кога пак на тоа неисцрпно поле на благородноста и на хуманоста ќе му се посвети целиот работен век во служба на среќата на луѓето кои најчесто ја проколнуваат судбината барајќи ја иднината, тогаш со право тие вредности се исконски и трајни, некои и аманети.
Промоцијата на делото е сведочење и огледало на творците проф. д-р Љупчо Ајдински и Величко Андреевски, како што е сега промоцијата на нивната книгата за полувековната емисија на македонската дефектологија. Полна е салата со некогашни студенти на професорот, за која таа наука е угледна, а професорот е еден од носителите и коавтор на овој проект.
Како на филмска лента, динамично со многу емоција се претставува делото за инвалидизираните, научен труд, четиво втемелено и создавано со искуство на светските дострели, за да им служи на луѓето со кои судбината се поиграла, кои се дело од нашето пошироко семејство. Во центарот на случувањето е носителот на овој труд, угледниот и по многу нешта единствен авторитет - македонски презентент во оваа област, проф. д-р Љупчо Ајдински. Беседниците често го спомнуваат неговото име, му се обраќаат, не ги штедат комплиментите, а тој со погледот ги следи реагирањата на своите ученици, студенти, на своите колеги и на луѓето од неговиот свет на професионалната определба на кои им го посветил целиот свој живот и по силниот аплауз за големото дело што ја започнал својата хумана мисија, проф. д-р Љупчо Ајдински не можеше да го крие трепетот на неговото срце, од радост, возбуда и среќа. Токму тука и вака го започнуваме и овој радио-репортерски приказ за човекот чиј живот се именува и препознава во среќата на луѓето кои најчесто ја проколнуваат судбината.

Љупчо Ајдински

Многу сум среќен, затоа што со мојот пријател и соработник Величко Андреевски напишавме едно дело за лицата на кои треба да им помогнеме, а оваа помош трае 50 години, барем од нас и се надеваме дека младите генерации ќе го продолжат нашето дело зашто овие лица тоа го заслужуваат. Човек е среќен кога нешто ќе направи. Ете, ова што го напишавме е една огромна документација, фактографија, податоци за сè што е направено овие 50 години за нив, почнувајќи од првата институција отворена 1949 година па сè до 1999 година. Се разбира, во овој момент како што рековте, срцето не само што трепери, туку и од радост плаче.

Водител
Имате добиено многу награди. Која награда Ви е најдрага?

Љупчо Ајдински

Имам добиено многу признанија и награди. Јас не работев за награди и признанија, но сепак пријатно е чувството кога некој ја следи твојата работа и на некој начин добиваш признание. Сите награди и признанија ми се пријатни и драги, но сепак ќе ја издвојам наградата што ми ја додели Република Македонија во 1990 година - Националната висока награда „Св. Климент Охридски“, награда за достигнувањата во областа на образованието и рехабилитација на лицата со пречки во развој.
Пред тоа, исто така, добив висока југословенска награда: „Д-р Златан Сремац“ која за првпат се воведе за научно-истражувачка работа во областа на менталната ретардација на поранешните југословенски простори. Таа награда ми беше врачена во Љубљана.
Се разбира, драги ми се и четирите ордени што ги добив и во оваа прилика би го спомнал „Орденот на трудот со сребрен венец“, светските награди: плакетата за „Хуман човек“, „2000 Милениумскиот златен медал на честа“ за избран поединец во светот за последните 100 години и „Наградата за благородност“.

Водител
Дали лично сте задоволни од она што го постигнавте досега во рамките на развојот на заштитата, образованието и рехабилитацијата, како и во областа на социјалната политика во целина?

Љупчо Ајдински

Ако кажам дека не сум задоволен, не би бил искрен. Јас сум многу задоволен што направив и што создадов - услови, програми, учебници, кадри и друго со што овозможив да им се олесни животот на лицата со инвалидитет што не по своја вина станале и го стекнале својот инвалидитет, лица на кои сите ние треба да им помогнеме, зашто во светот едно општество се цени со односот кон тие луѓе. Од тие причини јас сум задоволен, но човек секогаш се прашува дали направил сè и оттука мислам дека треба уште многу да се стори и од мене и од моите колеги и од општеството.
Треба да се продолжи со оспособување и подготвување кадри, особено на млади за наставна дејност на Институтот за дефектологија. Потребно е да се продолжи со издавачката дејност, особено на учебници, прирачници, списанија и да се усовршат и осовременат наставните планови и програми според европските стандарди. Ќе треба да се направат поголеми напори за имплементација на меѓународните документи во националната нормативност. Да се создадат услови за вклучување на сите деца со инвалидитет во заштитата, образованието и рехабилитацијата



Водител
Веруваме дека сите овие размислувања и потреби ќе се остварат од помладите кадри што го наследија професорот Љупчо Ајдински на Институтот за дефектологија, како и неговите бројни поранешни студенти, следејќи ја неговата досегашна активност, хуманост, несебичност и елан за работа, кој придонесе да се оспособат и вработат не само десетици, туку и илјадници лица со инвалидитет: слепи, глуви, ментално ретардирани и телесно инвалидни лица, од кои на најголем број настојуваше да им го реши и станбеното прашање.
На крајот од излагањето посветено за проф. д-р Љупчо Ајдински, сакаме да го спомнеме и ова: по повод добивањето на светската награда „2000 Милениумскиот златен медал на честа“ во областа на заштитата, образованието и рехабилитацијата на лицата со инвалидитет во дваесеттиот век, како избран поединец во светот, до славеникот проф. д-р Љупчо Ајдински, пристигнаа многубројни честитки и телеграми од земјата и светот.
Еве, во оваа пригода ја издвојуваме следната телеграма: „Зборот „благодарам“ е премногу мал за Вашата хуманост и несебичната работа со ментално ретардираните лица. Ние родителите на децата со ментална попреченост сме горди на Вас, Господине Ајдински - Златниот медал на честа, нека ги краси вашите гради“.
Промотивната приказна за книгата, напишана од Вас и Величко Андреевски, што се промовираше ја започна деканот на Филозофскиот факултет на Скопскиот универзитет, професорот д-р Трајан Гоцевски. Тој даде оценка за делото, а во него и преку него, ја истакна грандиозноста на научниот и творечки дострел, на еден од пионерите и основоположниците на македонската дефектологија.
Од искажувањето на промоторот проф. д-р Трајан Гоцевски ќе го издвоиме следното: „Книгата ,50 години заштита, образование и рехабилитација на лицата со пречки во развојот во Република Македонија (1949-1999)‘ е одраз на потребата да се анализираат состојбите и сознанијата поврзани со остварувањето на заштитата и рехабилитацијата на инвалидизираните лица, односно на лицата со пречки во развојот за период од половина век. Тоа претставува голем предизвик заради низа објективни и субјективни причини (отсуство на пишувани материјали, тешки социјални и економски прилики и сл.) што е карактеристика за периодот опфатен со публикацијата, како и отсуството на стручни кадри и други лица што биле заинтересирани за истражување на овој проблем и инерцијата на определени традиционални сфаќања во реализацијата на општествената грижа за овие лица“
Промоторот проф. д-р Љубомир Савиќ, угледниот белградски професор и стручњак од светски глас за најновиот капитален труд на Ајдински и Андреевски, меѓу другото ќе рече:
„Според мое мислење книгата претставува фундаментално дело од свој вид, кое на егзактен начин го прикажува развојниот пат на специјалното школство и на социјалната заштита на инвалидизираните лица во РМ. Колку што мене ми е познато, досега такво дело во Македонија не постоело, што треба посебно да се истакне и што е од посебно значење.
Оваа книга првпат сеопфатно ја третира проблематиката на инвалидизираните лица во Македонија на еден дијаметрално поинаков начин отколку претходните монографии, од сличен вид, што ја третирале проблематиката само на одделни категории инвалидизирани лица (на слепите, на глувите, на ментално ретардираните), а кои беа од манифестационо пригоден карактер.
Книга од овој вид би можеле да напишат само луѓе кои ја создавале социјалната политика и установите за рехабилитациска заштита во Македонија, а тоа се проф. д-р Љупчо Ајдински, некогашен помошник на министерот за социјална политика и господинот Величко Андреевски советник и потсекретар во Министерството за социјална политика на Македонија. Дури мислам дека легитимно биле должни да го напишат овој компедиум на социјалната политика и дефектологија, зашто и самите беа нејзини креатори. Мислам дека никој освен нив не би ни можел да биде во состојба да напише нешто такво зашто оваа книга бара, пред сè, еден огромен труд, изобилство материјал и извонредно познавање на толку специфичната материја“.
Промоторот проф. д-р Кирил Темков при крајот на својот говор рече: „Оваа книга е фантастична книга, која се прави еднаш во генерацијата. Во неа се изложуваат основите и претпоставките на нашиот систем на дефектолошката заштита и дострелите што се остварени на тоа поле во изминатото половина столетие. Се покажува дека квалитетот и исклучително значајните дострели може да се постигнат и во вакви сложени области, тешки за организација, ако има достатно настојчивост, добра социјална ориентација и поддршка и ако се ангажираат вистински стручњаци. Бројните школи и институции за прифаќање, заштита, образование и рехабилитација на лицата со пречки во развојот го оправдаа своето постоење и ни го обелија образот на нашата човештина.
Во тоа е најбележитиот придонес на нашите први стручњаци од областа на дефектологијата, на чело со водечката личност на македонската дефектологија проф. д-р Љупчо Ајдински, кој својата посветеност кон оваа благородна работа ја исполни со преданост кон својата професија и нејзините суптилни професионални и високи етички задачи“.
Ова се само дел од оценките за делото, а тоа најуверливо говори и сведочи за авторите започнувајќи ја својата мисија за помош и за подобро здравје на луѓето во неволја, а неговите творци едноставно како да останаа без зборови, порачувајќи, дека за нив говори самата книга. Проф. д-р Љупчо Ајдински за себе, за сопствената животна приказна, не сака самиот да говори, едноставно вели: Проверливото, ако сум заслужил можат да го прават моите колеги, студенти, пријатели, познавачи. Мене ми останува да работам. Тоа беше и е мото за препознавање на животниот предизвик овековечен во многу успеси, изданија потпишани со неговиот препознатлив автограм.
Заблагодарувајќи се за искажаните оценки и за поддршката за остварување на големиот проект, професорот Ајдински, спомна и двајца доајени посебно заслужни за македонската дефектологија. Тие беа присутни на овој настан, се радуваа и им честитаа на авторите.
Реис Шакири, некогашен министер за социјална заштита, потенцирајќи дека тој ја има отворено првата установа за глуви деца во Македонија, нагласи: „Љупчо Ајдински, го следам од неговите почетоци во работната кариера до денешниве работни височини. Него првпат го сретнав во Детското летувалиште на Пелистер во 1948 година каде беше главен пионерски раководител и секретар на скоевската организација. Средбата се случи во една непријатна ситуација во летувалиштето. Требаше да се смени директорот на летувалиштето заради неговата лоша работа и негрижа за децата. Добив информација дека него може да го замени токму тој, Љупчо, иако тогаш имаше само 18 години. На состанокот што го одржав со сиот персонал, го видов тоа младо момче и му реков да ја преземе директорската должност. Тој како да се исплаши од кажаното, но се сложи. И добро направивме. Покажа одлични резултати и кога завршија сите три смени, претседателот на Владата го награди со 5.000 динари, а јас го поставив за началник во моето министерство одговорен за детската заштита. Тој и понатаму успешно работеше во оваа област. Тој формира факултет. Тој е организаторот за започнувањето на студиите по дефектологија. Кој повеќе допринел во Македонија, повеќе од него? Кој?“
Професорот Љупчо го поздрави и Ристо Џунов, некогашен сојузен министер за социјална политика, потенцирајќи дека тој има големи заслуги, особено зашто уште во 1946 година го доведе познатиот светски специјалист и основоположник на рехабилитацијата во светот за инвалидните лица, д-р Кеслер.
Ристо Џунов, меѓу другото нагласи: „Уште кога ја читав книгата, додека беше во ракопис, односно кога се подготвуваше за издавање реков: ,Ова е енциклопедија за оваа област. Фактички како што порано пред војната се предаваше енциклопедија на правото, на факултетите како увод на правните науки, така ова може да им послужи на сите оние кои ќе ја продолжат работата на ова подрачје “.
Сето ова што се рече за професор Ајдински, со посебна возбуда го слушаше и прифаќаше директорот на Специјалниот завод во Демир Капија, д-р Јордан Нечев кој рече: „Најдобро знам што значи кој е Љупчо Ајдински за нас и за згрижените во првата институција за најтешко ретардираните во нашата земја. Професорот Љупчо Ајдински остави длабоки траги во Специјалниот завод во Демир Капија со својата работа, со својата стручност, така што во овој момент ги немам вистинските зборови на благодарност, или како да ја окарактеризирам неговата работа во Специјалниот завод во Демир Капија. Кога доаѓа д-р Љупчо Ајдински во Заводот, за нас е голема оддишка од проста причина што знаеме дека со него не може да згрешиме во работата. Мислам дека оваа книга ќе има посебен придонес за нашата институција, една од најголемите во Македонија.
За сето ова, но пред сè, за Заводот во Демир Капија, за неговите корисници, проф. д-р Љупчо Ајдински ќе рече: „Тоа е мојот втор дом. Луѓето таму ги чувствувам како мое пошироко професионално семејство. Барем јас така го чувствувам и доживувам.
Таа институција е меѓу првите што ја создадовме. Првата реченица што ја напишав во информацијата и во анализата пред тогашните органи на власта беше дека е потребно да се создаде нешто за најтешката категорија на ментално ретардираните. И со големо разбирање на тогашните луѓе во владата и Министерството за социјална политика најдовме сили, според финансиски средства, да ја отвориме првата институција за ментално ретардирани лица. И од таа далечна 1958 година, па сè до денес, јас таа установа не ја напуштив. И кога бев помошник министер, ако не секој ден, но два-три пати во неделата со мојот сопствен автомобил лично одев да развивам програми за работа и да ги оспособувам инструкторите, дефектолозите, негувателките и на сите тие луѓе на кои им требаше да им се помогне. Можеби заради тоа така кажа директорот.  И денеска сум чест гостин и постојано им помагам“.
Вредниот и потврден низ минатите децении поборник за поддршка и развој на дефектологијата и општествената грижа на инвалидизираните, коавторот Величко Андреевски за книгата и за нејзиното создавање ќе рече: „Тоа за мене е секако ретко доживување, но за мене таа не е прва книга, но посебно ми е мила зашто целата е посветена на една популација која е маргинализирана и којашто со текот на времето цивилизацијата ќе ја смести во оние релации на живеење од бога дадени во кои си припаѓаат“.
И покрај сè, упорен сум и барам повеќе детали од животот и работата на проф. д-р Љупчо Ајдински, а неговата позната скромност ја дефинира со единствена оценка. Сè е во работата, во љубовта кон луѓето и желбата да им се помогне. Тоа е моја преокупација, вели Љупчо и погледнува во неговата животна сопатничка, сопругата, како да сака да ја потврди вистината дека во неговиот личен успех се гледа и нејзината катадневна поддршка.

Љупчо Ајдински
Животна преокупација ми беше како човек-хуманист, никогаш во овие 50 години да не ја напуштам хуманата работа. Покрај стручната работа, пишувам, отворам институции, оспособувам кадри за работа и за научна работа. Животна желба ми беше, за тие што создавам и истражувам да се оспособат за самостоен живот, да им бидам вечен пријател. Тие ми се најдраги пријатели и јас сум чест гост во нивните семејства и тие кај мене. Би сакал во животот така да останеме. Не случајно тоа се согледа во светот и бев прогласен за хуманист во последните 100 години.

Водител
Професоре, зад Вас оставате уште едно капитално дело за да им го олесни и збогати животот на инвалидизираните, луѓето кои никогаш од никого, а најмалку од општеството не треба да бидат заборавени.
Ги прима честитките проф. д-р Љупчо Ајдински, но ја продолжува мислата во разговорот во кој секој збор има посебна тежина и порака.
Ова требаше да се напише, вели Ајдински, за да не се заборави, што наиде на одобрување од присутните кадри: студенти, стручњаци, дефектолози. Сите направивме многу за среќата на тие деца и воопшто за сите инвалидизирани лица. Добро е што се најде можност по осамостојувањето на Македонија да се отворат и дефектолошки студии - Институт за дефектологија и да почнеме со оспособување на дефектолошки кадри кај нас.
Пријатно е чувството да се другарува, да се муабети, репортерски да се опсервира и радиото да документира приказна за човек кој сега пред истекот на работниот творечки век, со нескриена амбиција порачува дека негова најголема радост, успех и цел е да остане таму каде што беше и досега, со инвалидизираните, со луѓето во неволја, но и со студентите, идните и сегашните дефектолози, кои хуманоста како најголема човекова вредност треба да ја потврдуваат секогаш и секаде. Средбата со проф. д-р Љупчо Ајдински завршува во негов стил: Јас сум само еден од многуте на кои хуманоста и љубовта им се возвишена цел во животот, онака како што тоа го чинеше Мајка Тереза, а сите ние сме нејзини сограѓани и следбеници. На сите мои соработници, колеги и пријатели им порачувам да имаат големa љубов, топло срце и истрајност со овие луѓе, а пред сè, искреност.
Срдечно збогување, до следното видување со творецот и научникот, со хуманистот и добротворот, со човекот кој стана и останува препознатлив во грижата за инвалидизираните, но и во изградувањето и подготвувањето кадри, кои ќе бдеат врз судбината и среќата на дел од луѓето - наши современици, кои треба да бидат наша совест и грижа, бидејќи никој не знае што ни носи судбината и иднината.
Ја следевте радио репортажата, Хуманоста како препознавање посветена на проф. д-р Љупчо Ајдински, основоположник на македонската дефектологија.

5.2 Разговор со екипа од МТВ во домот на професорот Ајдински за добиените награди и за неговата стручна активност – 1999 година

Хуманист, научник, општественик... и зарем може со збор да се каже сè за големината на овој човек. Најдобро за тоа зборуваат делата и целокупното негово творештво кои ќе останат засекогаш врежани во историјата на оваа хумана наука. И токму таа хумана страна ги полни со радосна мисла срцата на многу родители за нивните инвалидизирани деца дека има надеж. Многуте награди, признанија и благодарници ја овенчуваат плодната работа на доктор Љупчо Ајдински, научник и редовен професор на Институтот за дефектологија кој од неодамна како селектиран поединец од светот за најголеми хуманистистички и професионални достигнувања за последните 100 години од Американскиот биографски институт го доби највисокото одликување „2000 Милениумскиот златен медал на честа“.

Водител

Професоре Ајдински, што значи за Вас овој медал на честа и како дојде до номинацијата?


Љупчо Ајдински

Видете, тоа значи едно големо признание за сето она што во мојот работен век е направено наназад 50 години. Токму така и гласи признанието: Награда „2000 Милениумскиот златен медал на честа“ кој се доделува за постигнувањата во последните 100 години. Јас се насмеав, зашто моите се 50 години во таа работа. Тој медал се доделува на научници, стручњаци и лидери од цел свет. И како што стои во образложението, меѓу ретките луѓе, мажи, жени, стручњаци, сум селектиран, избран и се разбира тоа за мене, за нашата област па и за нашата држава, значи многу.

Водител

Во книгата што е објавена од Американскиот биографски институт која претставува збирка-монографија на сите лица кои дале придонес за човештвото, за цивилизацијата од различни домени, области и проблеми, се најде и Вашето име.


Љупчо Ајдински

Да, тоа е интернационален именик. Така и се вика. Секоја година се публикува. Тоа е книга издадена 1998 година и во неа има објавено 1.000 биографии на 1.000 научници и стручњаци што дале свој придонес во својата област и се запишани во историјата.


Водител

Создававте услови за отворање бројни установи?


Љупчо Ајдински

Во врска со прашањето за отворањето и развојот на институциите, сега во октомври се навршуваат 50 години од формирањето на првата установа за деца со пречки во развојот, поточно за глуви и за наглуви деца. И за овие 50 години веќе се отворени 15 институции - рехабилитациски установи и училишта. И за тие 50 години низ тие установи минаа илјадници деца, се оспособија, се вработија, се социјализираа. Покрај овие установи имаме отворено околу 80 специјални паралелки при редовните основни училишта за деца со лесна психичка попреченост и околу 30 заштитни работилници со голем број оспособени и вработени инвалидни лица.

Се разбира, во овие години ние посветивме доста внимание и на научно-истражувачката работа во оваа област, проучувајќи ја проблематиката, причините, начините, методите за работа, за оспособување. Потоа, посветивме внимание на кадарот што работи со овие деца, со нивното усовршување и оспособување зашто без тој кадар институциите не можеа да работат. Работат многу профили-дефектолози со децата/лицата со инвалидност. До пред 6 години тие кадри се оспособуваа во другите универзитетски центри: Белград, Љубљана, Загреб, Софија. Но од пред 6 години на иницијатива на Сојузот на дефектолозите на Македонија, Владата и на Ректоратот на Универзитетот, Филозофскиот факултет презеде обврска да ги формира Студиите за дефектологија, така што денес успешно работи Институтот за дефектологија при Филозофскиот факултет во Скопје и така со тоа е покриена и таа област.


Водител

Вашето искуство датира уште од работата на Белградскиот универзитет. Какви искуства, награди и признанија донесовте оттаму?


Љупчо Ајдински

Па знаете, тоа огромно искуство денеска ми користи во работата. Бев 19 години професор на Белградскиот универзитет на Дефектолошкиот факултет. Држев настава од главните предмети на отсекот за подготвување на дефектолози за работа со деца попречени во психичкиот развој. Јас сум инаку методичар и ги предавав методиките за работа со лесна, умерена и длабока психичка попреченост, а во неколку наврати бев и раководител на овој отсек. И моите први учебници таму се напишани и објавени.

Инаку за работата таму, а во континуитет и тука, во Македонија, добивав доста дипломи и награди од Сојузни и републички организации. Драга награда ми е тогашната југословенска награда „Д-р Златан Сремац“ во областа на образованието и истражувањата со ментално ретардираните деца, што ми се додели во Љубљана од страна на Сојузниот одбор на друштвата за помош на ментално ретардирани лица. Исто така,  драга ми е  националната македонска награда „Св. Климент Охридски“ што ја добив 1990 година, признание од областа на хуманистичките науки, пред сè, во образованието.

Водител

Кога зборуваме за хуманист и за професија која навистина треба да има многу хуманост во себе, бидејќи се работи за лица со разни оштетувања во развојот, се поставува прашањето: Дали ви претставуваше тешкотија? Колку љубов и самоодрекувања требаше да вложите во таа професија?


Љупчо Ајдински

Работата со децата со пречки во развојот е тешка. Со студентите уште на првите часови разговараме на таа тема. Ги прашуваме што ве поттикна да работите со такви деца и дали знаете што ве очекува во работата со нив. Во текот на студиите ги подготвуваме за една таква тешка работа, но се разбира, денес техниката што ја користиме им овозможува полесно да ја поминат.

Инаку мојата работа во овие 50 години беше ориентирана на неколку релации. Прво, создавање на идејни проекти и концепции за отворање установи. Пишување на програми за работа во тие установи. Подготвување на кадри за работа што не беше лесно. Мора да кажам дека не бев сам, ми помагаа мои соработници, а од нив најмногу Величко Андреевски, потоа надлежните органи и организации. Многу ми помогна и мојата сопруга, ме храбреше, ме бодреше. Едноставно таа ми велеше дека можам да постигнам сè. Понекогаш имаше ситуации да кажам „Не можам“! Но, сопругата одговараше: „Мора и можеш да го направиш тоа и треба да продолжиш“.

Водител
Токму тука и јас почувствував потреба дека треба да ја спомнеме и Вашата сопруга, која е во пензија повеќе години, но, треба да откриеме дека таа е исто така просветен работник со образование за воспитувачи и со завршено високо образование за логопед, а тоа пак значи многу допирни точки со вашата професија.
Ѓ-ѓо Ајдинска, долги години бевте директор на предучилишна установа. Какви промени внесовте за децата со пречки во развојот во вашата градинка?


Марија Ајдинска

Во текот на тие 30 години од три простории и 6 лица персонал се изградија 6 објекти со околу 1.200 м2 и од 90 на крајот имавме 800 деца. Тука, во тие 6 објекти имавме комбинирани групи и затоа се викаше комбинирана детска установа „Детска радост“. Имавме 150 дечиња во јасли, 240 во градинка со целодневен и полудневен престој. Кога заминав во 85-та година, по 30 години работен стаж имавме работен персонал од 93 лица и 800 деца и за мене тоа претставуваше голема награда дека за тие 30 години сите деца и работниот персонал беа живи и здрави. Тоа ми е голема морална сатисфакција.

Пред 25 години првото наше искуство во областа на дефектологијата беше кога во градинката во објектот на Железарница отворивме посебна група за дечиња со проблеми во говорот и гласот, како истурена група на Центарот за слух, говор и глас. Децата беа заедно со другите деца, заедно јадеа, заедно играа, заедно правеа сè. Така да и едните и другите од таа возраст се прилагодуваа едни кон други. Тука автоматски се вршеше интегрална рехабилитација на децата со проблеми во говорната комуникација.

Водител

Тоа значи дека Вие, исто како и Вашиот сопруг, дадовте своевиден придонес токму за овие деца. Треба да спомнеме дека бевте одликувана со Орден на трудот.

Марија Ајдинска

Во 1984-та година пред да одам во пензија го добив одликувањето „Орден на трудот“.

Водител

Вашиот придонес во областа на науката и хуманоста е навистина голем. Можеби е сега добро да кажеме нешто и за приватниот живот. Вие се надополнувате како сопружници и како што рековте еден без друг многу не би постигнале. Толку многу идеи и толку напор во сè, а Вие г-не Ајдински сè уште сте активен професор. Кога ќе заминете во пензија, што би правеле во пензионерските денови?


Љупчо Ајдински

Да, ова прашање често ми го поставуваат многумина, дури и од друг аспект. „Ако можете да не одите во пензија, немојте да одите, останете, мислиме дека можете уште да работите“. Јас поинаку размислувам. Би сакал утре да одам во пензија, но сè уште работам. Отворивме нови студии и со оглед на недостаток на наставен кадар, покрај тоа што имам работа и задача да оспособувам студенти, да изведувам настава и испити, ангажиран сум и во подготовка на наставниот кадар. Тоа е една од моите приоритетни задачи и за среќа веќе имам тројца што докторираа и станаа доценти. Сега двајца асистенти ќе докторираат, па уште тројца асистенти ќе магистрираат. Се надевам дека наскоро ќе се екипираме и ќе можам да заминам во пензија. Имам планови за по пензионирањето. Многу луѓе велат дека нема што да работиш како пензионер. Ќе бидеш затворен, но јас имам свој план. Времето на пензионирањето ќе го искористам за да завршам многу работи што не сум ги завршил досега. Имам доста ракописи што чекаат да се објават. Веќе почнав со подготовка и еве оваа година излезе од печат учебник, што ќе им послужи за студентите за подготвување испити. Планирам да објавам уште вакви учебници, така што пензионерскиот период ќе го користам продуктивно.

Водител

Покрај пишувањето, може да кажеме дека имате и друга преокупација во слободното време.


Љупчо Ајдински

Секако. Иако во текот на денот сум зафатен, наоѓам време да се одморам, а мојот одмор и разонода е мојата градина. Како што видовте имам голем двор, голема градина. Имам дрва од сите видови. Сакам да одгледувам овошки, особено лимони. До пред дваесетина години се занимавав и со пчеларство, но кога заминав во Белград морав да го напуштам. Имам добро друштво, па кога имам слободен викенд, одам на божемен лов. Повеќе се рекреираме.


Водител

Заедно со сопругата?


Љупчо Ајдински

Да, таа ме придружува во ловот, но не ми дава да отстрелувам дивеч, ми забранува. Таа ја носи камерата и често се случува да го сними дивечот на кого не пукав. Сега го користиме слободното време за да одиме на Водно, да пешачиме, малку да планинариме.

Водител

Јас Ви благодарам за разговорот. Ви пожелувам долг живот и успешна работа.


[bookmark: _Toc47909320]5.3 Гостување на македонското радио по повод добивањето на националната награда 11 октомври, 2003 година
На поставените прашања - што значи за мене добивањето на наградата, кои активности во работниот век сум ги извршувал и на кои сè работни места сум работел, меѓу другото реков:
Пред сè, дозволете ми да Ви се заблагодарам на честитките што ми ги упативте за добиената награда. За мене оваа престижна награда значи многу. Во неа како човек на 74-годишна возраст чувствувам валоризација на мојата повеќе од 5 децении активна стручна, научно-истражувачка и рехабилитација наставничка дејност во областа на дефектологијата и пошироко во социјалната заштита и социјалната политика.
Мојот досегашен живот и работен век целосно беше посветен на проблемите врз кои работев, со голема пожртвуваност, со несебичност и со дозволено занемарување на најблиските. Но, затоа бев среќен дека со она што го правев, придонесував да усреќам други, а тие други беа лицата што се нашле во положба од социјална потреба, лицата со инвалидност на кои им беше и тоа како потребна мојата стручна помош во создавањето услови за згрижување, образование, , оспособување и вработување, а со тоа да им се овозможи подобар живот како и на останатите граѓани во средината во која живеат.
Во изминатиот период преку мојата аналитичка и научно-истражувачка работа и со изготвување десетици идејни и инвестициски програми и проекти, овозможив да се создадат голем број специјални институции и други детски установи, како и стручни служби во социјалната заштита. Но, посебен е придонесот во создавањето на околу 30 установи за лицата со пречки во развојот, како што се установите за рано откривање, рана дијагностика и рана рехабилитација на децата со пречки во развојот. Потоа, установите за воспитание, образование и рехабилитација како и за оспособување и вработување на лицата со инвалидност. За да можам сето ова да го направам многу ми помогна работата во Републичкиот орган за социјална политика, почнувајќи од референт, шеф на отсек, началник на одделението за социјална заштита, па сè до помошник републички секретар (министер) за социјална политика.
Треба да нагласам дека кога започнував со таквата моја активност, немаше стручни кадри за работа во тие установи. Требаше да се зафатам и со овој проблем. Во прво време започнав со грижата од создавање на услови за оспособување на социјални работници за да ги покријат стручните служби што во тоа време се создаваа во социјалната заштита. Така, со соработниците со кои работев во Органот за социјална политика направивме сè да се отвори прво Средната, а потоа и Вишата школа за социјални работници, каде изведував и настава сè до моето заминување на Дефектолошкиот факултет и како делегат (пратеник) во Сојузното собрание на поранешна Југославија во Белград во 1985 година.
Исто така, бев исправен и пред вториот кадровски проблем - оспособување на дефектолошки кадри. Во тоа време во 60-тите години од минатиот век со голем интензитет започнаа да се отвораат специјалните паралелки за деца со лесна психичка попреченост во редовните училишта, како и отворање специјални училишта и установи за лица со повеќе видови и степени на попреченост. Од тие причини, се наметнуваше потреба од итно создавање услови за оспособување дефектолошки кадри. Бидејќи немаше висока кадровска школа за оспособување на дефектолози во Македонија, прво се започна со испраќање на учители на редовни студии во Белград и во Загреб, но тоа не беше доволно. Затоа почнавме да организираме семинари со учители, а потоа со отворање на центри за вонредно студирање како истурени единици, најнапред на Вишата дефектолошка школа, а потоа и на Дефектолошкиот факултет од Белград, со што донекаде се задоволија потребите од такви кадри. И така стигнавме до 1993 година кога се зафативме со подготовките за отворање Дефектолошки студии при Скопскиот универзитет. Тие студии, односно Институтот за дефектологија при Филозофскиот факултет работи веќе 10 години. Досега завршија околу 130 студенти од кои околу 90% се веќе вработени.
За цело време директно бев вклучен во изведување на наставата, подготвување на наставните планови и програми и учебници за работа со студентите на факултетот во Белград до 1992 година и тука на факултетот во Скопје од 1993 до 2002 година до одењето во пензија. Успешноста во извршувањето на овие задачи бараше од мене интензивно усовршување, проучување и истражување на искуствата во оваа област како во поранешните југословенски републики, така и во светот. Се редеа бројни посети, специјализации и усовршувања во десетина европски земји и Соединетите американски држави. Го пренесував светското искуство прилагодувајќи го на условите и можностите на нашата држава.
Како професор, покрај изведувањето на наставата, во прво време, во сите четири години, поради немање доволно наставен кадар, посветив големо внимание и работев на оспособување на таков кадар. Така, при заминувањето во пензија на Институтот оставив двајца вонредни професори, тројца доценти, двајца асистенти со магистратура во настава и еден помлад асистент со пријавена магистерска теза.
Во текот на 10-те години колку што бев ангажиран со работа и раководење со Институтот, воспоставив соработка со сродни факултети во Европа и САД, со што се создадоа услови за размена на искуства, посети и вклучување во заеднички истражувачки проекти што беше од големо значење за младите кадри кои се подготвуваа за наставници.
Се воспостави тесна соработка со наставните бази (посебните училишта и установи) во кои студентите секојдневно изведуваа практични вежби. Исто така, тесно соработувавме и со инвалидските организации кои дејствуваат во Македонија. Одлична соработка имавме и со соодветните државни органи и стручни служби од областа на здравството, образованието и социјалната заштита.
Бевме организатори на голем број стручни собири, симпозиуми, советувања, семинари, конгреси и друго, на кои поканувавме учесници не само од нашата земја туку и од странство. На овие собири имавме можност меѓусебно да разменуваме искуства и да стекнеме нови од областа на дефектологијата. Истовремено ги следевме и учествуваваме на такви собири надвор од нашата земја со свои стручни трудови.
Сојузот на дефектолозите на Македонија заедно со Институтот за дефектологија беше иницијатор и издавач на стручното списание „Дефектолошка теорија и практика“ кое во голема мера го користеа и наставниците од Институтот со објавување на свои стручни трудови. 
По заминувањето во пензија, на молба од Институтот и деканот, прифатив и понатаму да држам предавања на постдипломските студии и да учествувам во комисиите за одбрана на докторските и магистерските тези како ментор или член на комисиите.
Благодарам на поканата и ми беше големо задоволство да учествувам во Вашата програма.


[bookmark: _Toc47909321]5.4 Пријател што се слуша и што знае сè - радиоемисија по повод 80-годишниот роденден и 65 години хумана и научна дејност, 2010 година
(Наташа Андреевска, уредник во Македонското радио, Радио Скопје, во рамките на емисијата „Секојдневие“)
Почитувани слушатели, постојат причини за сè. Кога човек помалку би се грижел за работи кои му се далеку, сигурно повеќе би се грижел за работите кои му се така блиску. Некои тоа го откриваат навреме, а некои подоцна. Но, како и да се земе, едно е јасно. За да се биде исполнет, потребно е да се надминуваат тешкотиите и пречките што постојано се појавуваат и едновремено да се работи најдобро она што се умее и знае. Наш денешен сведок за тоа е проф. д-р Љупчо Ајдински, кој прославува 80 години од раѓањето и 65 години хумана и научна дејност. Ова е уште едно издание на Вашиот патоказ кон новото и повод да останете во денешното „Секојдневие“ 27 април 2010 година. Добар ден и среќен ден!
Во минутите што следуваат на Македонското радио - Радио Скопје, ќе проследите: Сè минува и сè се менува и ништо не е како вчера, ниту ние. Илјадапати повеќе се трудиме да се стекнеме со материјалното отколку со духовното. Иако секако е сигурно дека нашата среќа ја создава она што сме, а не она што го имаме, но на човечноста и сегашноста се гради нашата иднина. Тоа не треба да се заборава. Годините бележат и минуваат. Денеска со „Секојдневие“ откриваме она што значат 65 години труд за хуманост кон другите, наградите и признанијата. Што значат научна и хумана активност во педагогијата, социјалната заштитата и дефектологијата и 80 години старост. Гостин соговорник е проф. д-р Љупчо Ајдински. Сè се менува и сè поминува од ден во ден, од минута во минута и ништо не е како вчера. Затоа почитувани како и да се чувствувате во овој променлив топол пролетен ден, препуштете му се на брановите на Македонското радио - Радио Скопје, заедно со мене Наташа Андреевска и тон мајсторот Љупчо Серафимовски. Само дома си е дома велат, затоа бидете со сегашноста на дадениот миг.  
Најсреќен е оној човек, кој усреќил најмногу луѓе. Така одамна е запишано, а денес во студиото на Македонското радио - Радио Скопје имаме и гостин сведок за тоа. Со мене е професорот Љупчо Ајдински кој 65 години се занимава со хумана и научна дејност во педагогијата, социјалната заштита и дефектологијата. Воедно тој утре го прославува и својот 80-ти роденден. Професоре, добар ден и добро ни дојдовте!
Љупчо Ајдински
Благодарам на поканата да бидам Ваш гостин. Драго ми е што сум со Вас, пред микрофонот на моето и наше Македонско радио. Утре е значаен ден во мојот живот. Пред 80 години дојдов на овој свет. Сега ми е роденден, а кога тој е јубилеен како мојот утрешен, задоволството, радоста и чувствата се поголеми. Задоволство ми е што сето ова ќе го споделам со Вас и Вашите слушатели.

Водител
Професоре, одлично е, велат, кога одлично се работи, успехот доаѓа порано или подоцна, според заслугите. Вие имате цели 8 децении живот, успешен, плоден творечки и би рекле општествено вреднуван. Несомнено се чувствувате како многу среќен и успешен човек.

Љупчо Ајдински
Да, мора да Ви признам дека јас сум среќен што сум долговечен. Таква ми е, што вели народот, лозата. Само еден податок да Ви кажам. Прапрабаба ми Ајда, по која и нашата семејна лоза го носи презимето Ајдински, доживеала 115 години. Јас му се радувам на животот. Секое време има свои убавини, вредности, карактеристики. Јас уживам во нив и со нив. Посакувам на сите со ведар дух и оптимизам да чекорат низ животот.

Водител
Така, професоре Ајдински. Вие утре полните 80 динамични и плодни години. Како го оценувате Вашиот живот?

Љупчо Ајдински
Како го оценувам? Сега кога се навраќам и потсетувам на сето она што минало и ми останало во спомените, како моја биографија, кариера, мој живот, кога сето тоа ќе го сублимирам, нема да бидам нескромен, ако кажам дека сум задоволен од сопственото ангажирање и постигање во мојот досегашен живот и постојано докажување во општеството.
Секој може да постигне и повеќе, но јас како претставник на мојата генерација, мислам дека ѝ се оддолжив на татковината, на Македонија, чија рожба сум. Верувам во тоа, бидејќи 65 години се многу години во работењето, што по непишан закон се голем излив.

Водител
Професоре Ајдински, како е да се биде хуман?

Љупчо Ајдински
Тешко е да се опише, да се каже. Тешко е да се одреди, едноставно да се оцени. Секое време, носеше и свое бреме. Младоста во моето Ново Село до Струмица не се заборава. Жедта за учење кај мене секогаш беше голема. Бев во првата генерација народни учители во Македонија по Втората светска војна. По завршувањето на учителската школа почнавме да ги учиме децата за првпат на својот мајчин, македонски јазик, да ги описменуваме неписмените, а и ние го учевме училиштето на животот. Студирањето и престојот на првиот отворен факултет во Македонија беше голема чест на мојата генерација. Уште тогаш, мора да Ви признаам, кај мене се роди желбата, каде и да бидам, што и да работам, пак да се вратам на образованието, бидејќи тоа е основа на севкупниот развој. Така и се случи.
	Долго време минав на работа во државните служби во министерствата, во македонскиот и федералниот парламент како пратеник, во институциите и организациите во Република Македонија, но секогаш останав во науката и во образованието, како поборник за образование и наука, како потреба во функција на граѓаните.
Водител
Времето од 65 години на Вашата хумана работа сведочи за една мисија, што ја имавте во човекољубието, е немерливо, но сепак така се воспитува, така и се чекори во животот.
Љупчо Ајдински
Мене и мојата семејна традиција секогаш нè красеа хуманоста, солидарноста, желбата да им помагаме на луѓето. Таков бил и мојот дедо Иван Илиев Ајдински, близок соборец на Гоце Делчев, илинденец, патриот и народен трибун. По востанието го завршува Правниот факултет и станува првиот адвокат во Струмица (1014 - 1019). Моите родители и неговиот адвокатски писар Дончо Темков, ми раскажуваа како тој, без да им наплатува на сиромашните ги бранел пред судот. За време на божикните и велигденските празници на сиромашните семејства, а особено на семејствата што ги изгубиле своите синови и мажи во балканските војни, им подарувал прехранбени продукти, брашно, зејтин, шеќер, сол и парични средства.
Аманетот од него како да беше A во мојот живот. Знам дека му останав доследен продолжувач на неговата хуманост и на неговото дело. За да не се заборави и како голема благодарност, напишав монографија за него „Иван Илиев Ајдински - живот и дело“ (2006) и во 2008 година изградив спомен чешма на планината Огражден на местото каде 1905 година се одржал Конгресот на Струмичкиот револуционерен округ, како негов секретар. На тој конгрес бил еден од четворицата делегати избрани за Општиот конгрес што се одржал во Рилскиот манастир истата година. Мислам дека тој е препознавање за сиот мој досегашен живот, како инспирација и предизвик со сите ризици кои не беа мали.



Водител
Така е, животот постојано нè води кон нови ризици. Јас ги потсетувам слушателите, ова е Македонското радио - Радио Скопје. Потсетување во емисијата „Секојдневие“, а наш и ваш гостин е господинот професор Љупчо Ајдински хуманист во душата.
Професоре, сакам да го задржам вниманието на Вашата добротворна и хумана работа, бидејќи многу институции од социјалната сфера во Македонија се поврзани токму со Вашето име.

Љупчо Ајдински
Секогаш сум се трудел да се видат ефектите од мојата работа. Кога работев во органите на социјалната политика, се зафатив со помош на најчувствителната сфера од населението, децата без родители, воспитно запуштените деца, старите и изнемоштени лица, лицата со инвалидност, децата со посебни образовни потреби, со судбината којашто никој не ја посакува, но не смееме да бидеме рамнодушни и инертни пред реалноста. Не се штедев во поддршката на лицата со инвалидност во обезбедување на услови за нивниот живот, т.е. во создавање установи за подобар живот. Се гордеам со сите центри, училишта и установи во Македонија кои ги градевме и создадовме, како специјалните заводи во Демир Капија, Бања Банско, во Скопје и на други места. Паралелно ги воспоставуваме и развиваме образовните институции за оспособување на стручни кадри за работа со овие лица.
По докторирањето на Дефектолошкиот факултет во Белград и работата во истиот, во учебната 1993/94 ги отворивме Студиите по дефектологија на скопскиот Филозофски факултет, каде досега дипломираа повеќе од 450 студенти. Сите се вработија и се вработуваат на соодветни работни места. Посебно ме радува акцијата што се води во секое училиште во кое има вклучено деца со посебни образовни потреби, да се вработат дефектолози за подобрување на инклузивниот процес. Секогаш како човек и научник сум бил и останувам поборник дека само стручни и образовни лица можат да водат грижа за инвалидите. Но, како учесник на општествената грижа на лицата со инвалидност, го поддржувам мотото на инвалидните лица: „Ништо за нас, без нас“.

Водител
Голема мисла, професоре Ајдински. Јасно е дека Вашиот стил на работа, Вашиот живот ја претставува оваа точност, една висока професионалност за овие Ваши успеси, за оваа Ваша работа говорат делата, признанијата и општествениот третман и препознавање во земјава, но и надвор

Љупчо Ајдински
Најголемо признание, за мене е благодарноста што ја добивам од инвалидите во земјата и нивните асоцијации во светот. Драги ми се и сите национални и светски престижни награди, плакети и благодарници. Тоа се признанија за мене, но и за Македонија

Водител
Ова навистина значи хуманост, драги слушатели. Професоре, јас верувам дека денеска и утре по повод Вашите убави јубилеи ќе има повеќе чествувања и одбележувања. Што ни подготвувате?



Љупчо Ајдински
Моите јубилеи ќе ги прославиме заедно со сите кои ме познаваат, со кои сум соработувал, со инвалидните лица, со колегите од факултетот, со хуманистите и добрите луѓе.
Денеска на влезната врата на Институтот за социјална работа и социјална политика при Филозофскот факултет, се постави спомен плоча донирана од мене со која Институтот се именува во „Мајка Тереза“. Голема симболика и убав поттик во годината кога светот одбележува 100 години од раѓањето на големата хуманистка и единствена нобеловка родена во Скопје. По тој повод по завршувањето на церемонијата, во амфитеатарот на Филозофскиот факултет ќе се одбележи пригодно чествување. Ќе говори деканот проф. д-р Горан Ајдински и други авторитети за хуманата мисија на Мајка Тереза и ќе биде прикажан документарен филм за неа.
Утре на 28 април, по повод мојот роденден, Граѓанската асоцијација „Блажената Мајка Тереза“ приредува чествување, на кое покрај другото ќе имам можност на македонскиот претставник за Евровизија 2010, Ѓоко Таневски да му предадам статуетка на блажената Мајка Тереза и да му посакам успех на овој реномиран фестивал каде ќе се афирмира Македонија. Овој настан ќе се одвива во светилиштето на Мајка Тереза покрај Феудалната кула каде се наоѓа нејзиниот портрет, но и посадената цреша од нашиот ангел Тоше Проески. Многу го почитував и почитувам неговото хумано дело и затоа јас и мојата сопруга Марија, паричната награда од Државната награда „Мајка Тереза“ ја дониравме за изградба на манастирот „Св. Преображение“ што започна да го гради Тоше во Крушево.




Водител
Би Ве запрашала, после постигнатите успеси како гледате денес на себе. Дали го постигнавте врвот или постои уште некое катче, некое скалило што би сакале да го освоите по 80-тата година?

Љупчо Ајдински
Тешко е да се одговори на ова прашање. Врвот на посакуваното никогаш не може да се постигне докрај, но да не биде нескромно ако кажам дека навистина постигнав многу. Имам напишано монографии, учебници и повеќе од 120 научни и стручни трудови објавени во наши и странски списанија. По пензионирањето во 2000-тата година, определено време бев ангажиран на постдипломските студии на Институтот за дефектологија. Сега само учествувам на докторски одбрани. Повеќето од времето го посветувам во хуманитарни активности, работа со инвалидните лица, во Граѓанската асоцијација „Скопјанката Мајка Тереза“, во Здружението на пензионери-интелектуалци, а најмногу сум ангажиран во Националното координативно тело за изедначување на правата на лицата со инвалидност. Посакувам младата генерација да го следи овој пат и во науката и во хуманоста. Ме радува што многу од моите наследници во Институтот за дефектологија искрено и активно се посветија во исполнувањето на овие задачи.

Водител
Вие сте еден од најхуманите луѓе што јас сум ги запознала, а верувам и слушателите по ова Ваше претставување. Ме интересира дали Вие за овој 80-ти роденден, кога заокружувате еден свој врв, што јас слободно би го нарекла, дали ќе издадете уште некоја книга или своја автобиографија?

Љупчо Ајдински
Да, многу лица ме прашуваат, дали после сите овие напишани книги, планирам да напишам и објавам автобиографија. Понекогаш помислувам тоа да го направам, и сега кога и Вие ме прашувате, ако господ ми даде здравје, би донел таква одлука. Ме служи здравјето, а чувствувам дека за тоа и ќе имам сила и век за живеење. Зошто да не? Кога моите пријатели ме прашуваат зошто изгледам толку млад на 80 години, јас постојано им велам: мојата прабаба живеела 115 години, можеби и јас ќе живеам толку, им велам во шега.

Водител
Ама има нешто и во духот, веројатно е присутен и духот, бидејќи сте хуманист, постојано трчате за доброто на другите. Верувам дека така се чувствувате?

Љупчо Ајдински
Да, јас постојано викам и господ ме чува и најмногу ми помага вербата во Мајка Тереза. Го следам нејзиниот хуман пат откако се запознав со нејзините дела, со нејзината хуманост и активност во целиот свет.

Водител
Имате 65 години научна и хумана дејност. Дали постојат луѓе на кои сте им помогнале, после толку години да Ви се заблагодарат, да Ви оддадат признание и почит.


Љупчо Ајдински
Како да не, јас едноставно не можам ако секој ден не се сретнам со лицата со инвалидност, со лицата на кои сум им помогнал. Тие ме посетуваат, јас ги среќавам и се гледам со нив. Многу ме радува кога некој од нив ќе искаже благодарност за ова или за она што сум го направил. Тоа за мене се силни признанија, како и оние националните што ги добив од државата.

Водител
По повод 80-иот роденден Вие ќе објавите и монографија. За која монографија станува збор?

Љупчо Ајдински
За мене се објавува монографија од познатиот етичар и филозоф, проф. д-р Кирил Темков и Вашиот колега г-н Стојан Тренчевски. Тие одамна ми зборуваа дека треба нешто да напишат за мојот 80-годишен роденден и за 65-те години хумана и научна дејност. Јас се сложив и многу ми е мило што таа монографија излезе за мојот роденден.

Водител
Утре во Домот на АРМ Ви подготвуваат уште едно изненадување. За какво изненадување и чествување станува збор, професоре?



Љупчо Ајдински
Да, во организација на неколку институции, меѓу кои институтите за дефектологија и социјална работа и социјална политика при Филозофскиот факултет, Сојузот на дефектолозите на Македонија, Националното координативно тело за изедначување на правата на лицата со инвалидност, Граѓанската асоцијација „Мајка Тереза“ и Здружението на пензионери-интелектуалци, организираат чествување на кое нивни претставници ќе говорат за моето дело и хуманост. Исто така, се планира да се изведат неколку уметнички точки од наши реномирани уметници, како што се Томовска, Ефтимова, Чакар, Таневски. Мене ќе ми биде мило што ќе настапи и една ученичка од Училиштето за слепи деца и група ученици од Средното музичко училиште „Илија Николовски-Луј“ и се радувам на нивниот настап зашто човекот чие име го носи нивното училиште беше мој воспитувач и наставник по музичко воспитание во Учителската школа кога јас учев во неа пред 65 години.

Водител
Што после сето оваа да Ви кажам професоре? Да Ви кажам - нека Ви е среќен и долговечен роденденот, добро здравје од мене и од екипата на Македонското радио и многу многу среќа од страна на слушателите и сите други што Ве познаваат

[bookmark: _Toc47909322]5.5 Гостување во емисијата на МРТ - СВЕТ НА ТИШИНАТА по повод доделување на наградата „Мајка Тереза“
Водител: Марија Башевска
Ако им помагаш на луѓето, лошо можеш да поминеш. Ако, не е важно, помагај им, велеше Мајка Тереза. А човекот што потребите на инвалидизираните лица ги чувствуваше како свои се закити со награда која сјае со човекољубие и сомилост.
Љупчо Ајдински
Јас сум многу среќен што ја добив државната награда „Мајка Тереза“ и како хуманист и дефектолог. Наградата го носи името на најпознатата скопјанка во светот, единствената нобеловка за мир за добрина и љубов и помош на најнесреќните луѓе во светот - болни, инвалиди и други категории. Мајчиното чувство сите нè поттикнува. Ги чува најубавите спомени и најубавите одблесоци на човековиот род: добрината, хуманоста и солидарноста. Мајка Тереза со моќта на љубовта им се посвети на најсиромашните луѓе во светот. Идната светица нè облагородува сите. Не поттикнува, не учи, не охрабрува со својата вечна добрина и посветеност. Целиот свој работен век од 60 години им го посветив на лицата што имаат потреба од помош. Посебно на лицата со инвалидност, на децата без родителска грижа, на старите и изнемоштени лица. Ги помагав и ги развивав инвалидските организации и формирав нови како што се: Сојузот на друштвата за помош на ретардирани, Сојузот на родители за помош на деца со аутизам и Македонското научно здружение.
Помогнав во создавањето услови за изградба на установи скоро за сите категории инвалидни лица во Македонија, а тие не се малку, повеќе од 30 установи и заштитни работилници за воспитание, образование, рехабилитација, оспособување и вработување.
Изготвував претходни материјали за донесување законски прописи кои обезбедуваат права за лицата со инвалидност за оваа област.
Исто така, помагав за обезбедување станбен простор за многу инвалидни лица во Република Македонија, а парично ги помагав установите од моите хонорари што ги добивав како наставник зашто покрај работата бев и во наставната база. Помагав и на поединци на повик од телевизијата, новините, медиумите. Со мојата сопруга Марија донесовме одлука да поголемиот дел од наградата го донираме за манастирот „Свето Преображение“ во Крушево, што започна да го гради нашата икона, покојниот Тоше Проевски. Ова не е прва донаторска награда. Скоро сите награди што ги добив досега слично ги донирав. Така, наградата „Св. Климент Охридски“ што ја добив 1990 година ја донирав за изградба на Соборниот храм Св. Климент Охридски. На повикот на Граѓанската асоцијација „Мајка Тереза“ дониравме средства за изградба на нејзината спомен куќа. Секоја година на 3-ти декември на меѓународниот ден на инвалидите доделувам парична награда на првенецот на генерацијата при Институтот за дефектологија за да ги поттикнам студентите да учат подобро, да бидат подобри стручњаци.

Водител
Кажете нешто за Вашата наставно-образовна дејност.

Љупчо Ајдински
Мојата наставно-образовна активност започна како воспитувач, продолжи како гимназиски професор, професор на Вишата школа за Социјални работници, професор на Дефектолошкиот факултет во Белград и на крај, професор на Институтот за дефектологија во Скопје. Станав прв доктор на дефектолошки науки во некогашна Југославија за современ систем за рехабилитација, кој долги години се користеше и сè уште се користи во установите.

Водител
Вие сте хуман и се грижите за несреќните?

Љупчо Ајдински
Лице со инвалидитет, дете без родителска грижа, стариот човек изнемоштен, пред сè, сакаат љубов и грижа. Токму Мајка Тереза тоа го велеше: „Најголемото богатство е да имате љубов кон човекот“. Мене господ ме надари со таква желба, со таква љубов. 
Можеби таков ген носам од мојот дедо, прадедо и од мојата прабаба Ајда. Тие исто така биле добротворци. Многу работеле за доброто на луѓето, а нивниот правнук ги наследил.


5.6 [bookmark: _Toc47909323]Радиоемисија Историски фокус на македонското радио - Радио Скопје по повод: 125 години од раѓањето на Иван Илиев Ајдински, 1885 – 1923
Водител: Александар Ангеловски
Историското сознание и професионалниот новинарски ангажман, почитувани слушатели, се основната движечка сила во темите на нашето подалечно и поблиско минато. Проучувајќи ги случувањата ретроспективно и актуелно и денеска сме исправени пред предизвикот да проговориме за едно име, неоправдано заборавена личност, што во текот на две децении остави траги врз општествено-политичката сцена. Имено, да се потсетиме на револуционерот и патриотот, на социјалистот од Ново Село, Струмичко, Иван Илиев Ајдински. На националниот деец, кој во превратните историски услови од 1903 година кога влезе во револуционерното ослободително движење до крајот на својот живот останува доследен на заветите на знаменитите претходници за извојување слобода на Македонија.
Меѓутоа, при остварувањето на вековните стремежи на Македонците, на генерацијата на Ајдински ѝ беше наметната нова историска реалност. Тие револуционерната борба требаше да ја водат против тројца поробувачи со крајна заложба - обединување на распарчената татковина.
Поради претходно реченото, а доследни на традицијата на Македонското радио - Радио Скопје, за пригодно одбележување на животописите на значајни личности, настани и процеси, во конкретниот случај повод е 125-годишнината од раѓањето на Иван Илиев Ајдински, побаравме соработка од универзитетскиот професор во пензија, дефектологот и хуманист д-р Љупчо Ајдински, автор на првата монографија посветена на неговиот дедо објавена во 2006 година.
Господине Ајдински, измина повеќе од едно столетие од раѓањето на Вашиот знаменит дедо Иван Илиев Ајдински и безмалку повеќе од девет децении од неговата насилна смрт. Кај нашите слушатели ќе предизвикаме интерес ако се осврнеме за животот на овој македонски национален деец и народен трибун.

Љупчо Ајдински
Во историјата на македонскиот народ, особено во периодот пред, за време и по Илинденското востание, голем е бројот на Македонци-револуционери и интелектуалци, кои се бореле за слободата на Македонија, а на некои имињата и делата сè уште не се доволно истражени во нашата историографија и презентирани во пошироката јавност. Еден од нив е и Иван Илиев Ајдински, познат илинденец, социјалист и прв адвокат Македонец со факултетско образование во Струмица. Роден е на 23 септември 1885 година во Ново Село, Струмичко, а убиен на 10 октомври 1923 година за време на Септемвриското антифашистичко востание во Горна Џумаја, денешен Благоевград во Бугарија.
Иван Илиев Ајдински, уште како ученик во Солунската гимназија, се запознава со револуционерните и ослободителни идеи на Гоце Делчев и Даме Груев и под нивно влијание пристапува на Внатрешната македонска револуционерна организација за организирана подготовка на македонскиот народ за ослободување од отоманското ропство. „Како ученик, соопштува Славчо Тасев во зборникот „Пирински соколи“, страница 71 од 1970 година, заради својата револуционерната активност е исклучен од гимназијата, а за активноста во групата на „Гемиџиите“ е осуден на смрт, но заради неполнолетност казната му е заменета со 101 година затвор за што бил затворен во „Bеас-куле на брегот на Егејското Море во Солун“.
По успешното бегство од затворот бил поддржан од Гоце Делчев да стане учител, најнапред во Ново Село, Штипско, а потоа во Ново Село, Струмичко и во исто време „го поставил за револуционерен инструктор во Струмичкиот и Петричкиот регион да работи врз подготовката на народот и собирање оружје за вооружено востание“.
Во извршувањето на овие задачи покажал голема револуционерна активност, пред, за време и по Илинденското востание, особено како секретар во четата на Христо Чернопеев во Струмичкиот револуционерен округ на Внатрешната македонска револуционерна организација. „Неговите револуционерни способности, особено доаѓаат до израз на Конгресот на Струмичкиот револуционерен округ што се одржал во летото 1905 година на Црвено Поле на планината Огражден над селото Барбарево како секретар на Конгресот, образложувајќи го дневниот ред и учествувајќи во формулирањето и донесувањето на заклучоците од конгресот“.
Истата година, Иван Илиев Ајдински учествува и на Рилскиот општ конгрес како делегат од Струмичкиот револуционерен округ. Во дискусијата го бранел ставот на мнозинството и застанал зад централистите кои биле за вистинските интереси на Македонија.
Заедно со неговите другари, а особено со Стојан Георгиев – секретарот на Окружниот комитет во Струмица, остануваат доследни на Гоцевото револуционерно дело и на социјалистичките идеи. По Стојан Георгиев, Иван Илиев Ајдински станува секретар на Окружниот комитет во Струмица.




Водител
Мошне брзо поминавме на социјалистичката дејност на Иван Илиев Ајдински. Споменавме дека по вокација е правник, што се случи на тој план, дали го оформи своето образование и каде?  

Љупчо Ајдински
Иван Илиев Ајдински во 1906 година, по конгресот што се одржал, заминува во Софија да го заврши прекинатото гимназиско образование во Солун и да продолжи со стекнување високо образование. Откако со одличен успех ја завршува гимназијата, за една година во 1907 година се запишува на Правниот факултет во Софија, во што му помогнал Павел Шатев со кого одржувал блиско пријателство уште од солунските настани.
За време на студиите Иван Илиев Ајдински се разболува од маларија и се лекува во болницата на Црвениот крст во Софија. Тука се запознава со својата идна сопруга Марија Казанџиева - медицинска сестра, ќерка на познатиот социјалист од Казнлк, Георги Казанџиев, која го запознава со социјалдемократите тесни социјалисти: Димитар Благоев, Георги Кирков, Ѓорги Димитров и други.
Уште со првите контакти и разговори, Димитар Благоев во Иван Илиев открива партиски активист со големи можности за искористување на неговите потенцијали во социјалистичкото и работничкото движење и по негова препорака Иван е примен за член на Бугарскиот социјалдемократски сојуз (тесни социјалисти).
Иван Илиев Ајдински сè повеќе ги збогатува сознанијата за социјалистичкото и работничкото движење. Запознава нови патишта за ослободување на Македонија од османлиското ропство и од другите балкански аспиратори. Зазема правилен курс и кон врховистите во македонското национално ослободително движење. Не се согласува со политиката што ја воделе кон Македонија и нивната поврзаност со царскиот двор. Непосредно потоа, во 1909 година, Иван Илиев Ајдински учествува и на Првата балканска социјалдемократска конференција во Белград.
По балканските војни кога Струмица и Струмичко влегуваат во составот на Бугарија, градот Струмица станува окружен центар на Струмичкиот округ во кој влегле, освен Струмичка околија и Петричка, Неврокопска, Разлошка, Горноџумајска и Мелничка, подоцна Светиврачка околија.
Иван Илиев се враќа во својот роден крај и од 1914 година живее во градот Струмица. Со него доаѓа и неговата сопруга Марија Казанџиева, по занимање акушерка, која исто така била познат активист на социјалистичкото движење. Иван во Струмица станува прв адвокат Македонец со високо образование. Адвокатската работа му овозможува да запознае голем број луѓе, да ги шири социјалистичките идеи и да создава партиски организации во Струмица, Ново Село, Босилово и други места во околијата.
За дејноста во адвокатската канцеларија на Иван Илиев Ајдински и за покажаната хуманост спрема воените страдалници и сиромашните, сведочат искажувањата на неговиот сограѓанин и адвокат Михаил Ичоќаев:
„Иван Илиев Ајдински беше еден од најдобрите адвокати и располагаше со извонредни стручни квалитети од областа на правото. Како адвокат даваше правна помош на сиромашните луѓе од градот и селата и не им наплатуваше ништо за неговата работа, особено на оние кои беа погодени од последиците на балканските војни. Беше хуман, ги помагаше бедните. За време на празниците Божик, Велигден, даруваше брашно, ќумур, зејтин, пари. Дончо, писарот од адвокатската канцеларија на Иван ги разнесуваше тие работи. Му велеше: „Во таа куќа ќе дадеш толку кила брашно, во таа куќа толку кила шеќер, зејтин, во таа куќа толку пари и друго“.  

Водител
Иван Илиев Ајдински како секретар на Окружниот комитет на БРСДС (т.с.) во Струмица, во текот на 1919 година придонесува во разјаснување на политиката на бугарската влада кон Македонија. И понатаму се искажувал и ја критикувал завојувачката политика на Цар Фердинанд на бугарската влада кон Македонија.
Во написот посветен на Иван Илиев Ајдински, објавен во весникот „Македонско дело“ што го издаваше Внатрешната македонска револуционерна организација - обединета, во Виена, меѓу другото читаме:
„Струмичани уште го паметат оној јунски ден во кои по долги, рецитирања и патетични зборови на разни „патриоти“ кои се залагале Македонците да го поддржат исполнителниот комитет во неговото барање за присоединувањето на Македонија кон Бугарија, се исправи Иван Илиев и со своето искрено и убедливо слово излезе пред нив едно цело откритие, вклучено во зборовите „Автономна Македонија“. Тој беше прв во тој крај што реално обелодени зошто Македонците треба да се борат за автономија, а не за присоединување. Луѓето го разбраа и при гласањето не дадоа ниту еден глас за присоединување - дури и агентите на оние кои беа за присоединување немаа смелост да дигнат рака за она за што се залагаа. Толку убедлив и непобедлив беше Иван Илиев, убедлив и непобедлив, како што беше и лозинката „Автономна Македонија“.  
Господине Ајдински, какво беше  учеството на Иван Илиев Ајдински во македонското револуционерно движење по Првата светска војна, ако се земе предвид дека Струмица и околијата којашто беше во составот на Бугарија со светските мировни договори, се најде во границите на новосоздаденото кралство на Србите, Хрватите и Словенците.


Љупчо Ајдински
По доаѓањето на српските власти на Кралството на Србите, Хрватите и Словенците во Струмица 1918 година, Иван Илиев Ајдински ја продолжува својата започната општествено-политичка активност во социјалистичкото напредно движење, работи со народот и ги шири социјалистичките идеи. Новодојдената власт во Струмица знаела за неговата активност, знаела дека Иван Илиев Ајдински бил познат македонски револуционер, социјалист, комунист и адвокат при Окружниот суд во Струмица и заштитник на сиромашните во судот пред разни силници и дека уживал голема доверба и поддршка од населението. Поради тоа, според академикот Манол Пандески „на молба од српските власти, Иван Илиев Ајдински бил прогонет во Бугарија 1919 година од страна на француските воени власти во Струмица, уште пред да стане последното примопредавање на власта. Иван Илиев Ајдински и во емиграција во Горна Џумаја продолжил со својата раководна улога како комунист и Македонец, заради што и бил убиен во Септемвриското антифашистичко востание 1923 година“.
Иван Илиев Ајдински по прогонувањето од Струмица заминал во Петрич каде ја продолжил својата дејност. Веднаш штом стигнал во градот организирал собир и одржал говор. Во својот говор ја открил политиката на дворот и бугарските политички сили со големобугарска ориентација кон Македонија. Зборувал за стопанските тешкотии, сиромаштвото и бедата на народот во овој дел на Македонија и веднаш по собирот бил притворен.
По неговото ослободување, по препорака на Димитар Благоев-Дедото, раководството на Бугарската комунистичка партија (т. с.) го испраќа во Горна Џумаја да ја организира тамошната партиска организација, односно да ги шири и зајакнува партиските организации во Пиринскиот дел на Македонија, работејќи како адвокат во градот.
Во Горна Џумаја нашол широко поле за работа, бил прифатен од граѓаните, од македонската емиграција и од бегалците во градот. Тука имал извонредна соработка со поранешни македонски револуционери од левицата на ВМРО и помлади интелектуалци. Меѓу нив биле Методи Алексиев, Тодор Чопов (внук на Гоце Делчев) и други. Иван Илиев како претседател на Окружниот комитет на Горноџумајската партиска организација имал извонредна соработка со секретарот на Окружниот комитет, учителот Димитар Ацев Шуманов од Берово. Таа соработка најмногу дошла до израз за време на подготовките на партиската организација за поголемо присуство и учество на парламентарните избори 1919, 1920 и 1923 година и во изборите за окружни и општински советници во Пиринска Македонија –Петрички административен округ.
По повод одбележувањето на 35-годишнината од убиството на Иван Илиев Ајдински, Димитар Ацев и нивните другари, во статијата објавена во "Работничко дело“ од 1958 година под наслов "Верни синови на Партијата и народот“ во врска со гледањето и ставот на македонското прашање стои: "Иван Илиев и Димитар Ацев јасно и отворено нагласуваат дека ниту бугарската, ниту српската буржоазија можат да го решат македонското прашање“.  

Водител
Господине Ајдински, 1923 година за бугарскиот народ, за македонската емиграција во Бугарија и за Македонците од Пиринскиот дел на Македонија е значајна по два настана. Тоа е Деветојунскиот преврат и доаѓањето на власт на воената лига на националистичко конзервативните сили на Цанков и Септемвриското востание во кое стана жртва и Вашиот дедо Иван Илиев Ајдински. Да проговориме за неговата дејност во ова судбоносно време за многу Македонци во Бугарија и во Пиринскиот дел на Македонија.



Љупчо Ајдински
Иван Илиев и неговите другари не остануваат само на предавања и собири што ги држеле, туку почнуваат да ја подготвуваат партиската организација, членството и народот во Пиринскиот дел на Македонија за оружена борба против конзервативните граѓански сили и владата на Цанков.
По заседанието на ЦК на БКП (т. с.) од август 1923 година, Окружниот партиски комитет во Горна Џумаја започнал да ги подготвува работниците и селаните за решителен судир со новиот режим на чело со Александар Цанков.
На заседанието, што се одржало од 21 и 22 септември 1923 година, на кое и покрај тешкото заболување, учествувал и Иван Илиев, Окружниот комитет решил да формира востанички одред од комунисти и земјоделци, кои ќе отидат на помош на партиската организација во Дупница. Тешко болен, во тоа време туберкулозата го врзува за постела, тој дава сè што може за подготовка на востанието. Но тој не успева да го реализира својот сон да појде заедно со своите другари на првиот револуционерен марш.
На 23 септември 1923 година, работниците и земјоделците под раководство на Комунистичката партија (т. с.) и Георги Димитров, во Бугарија се дигна вооружена борба против деветојунската влада раководена од Александар Цанков, за создавање на работничко-селска власт во земјата, со претходен договор со раководството на ВМРО да остане неутрална за време на востанието, а БКП да не го проширува востанието во Пиринска Македонија.
Според постигнатиот договор Горноџумајскиот востанички одред излегува од Округот и заминува на помош на партиската организација во Дупница. И покрај делумно постигнатите успеси на одредот, напредувајќи кон Дупница, натамошните акции се парализирани по сознанието дека револуционерниот комитет во Дупница бил уапсен и во градот немало никакви востанички дејства. Тогаш одредот одлучил да замине кон градот Разлог, бидејќи дознал дека таму успеало востанието. Но, раководството на ВМРО сметало дека Окружниот комитет со испраќањето на Горноџумајскиот одред во Дупница, го прекршил постигнатиот договор и на враќање одредот бил нападнат од четите на ВМРО и војската на цанковистите при што биле убиени околу 60 востаници, останатите заробени, судени и многу од нив погубени. Востанието во Бугарија, како што е познато не успеало и било задушено со голем број жртви.

Водител
Набргу по овие настани започнува и се одигрува последниот чин од животната драма на Иван Илиев Ајдински. Како се одиграа настаните што беа причина, покрај убиството на многу Македонци во Пиринскиот дел на Македонија, и за смртта на Иван Илиев Ајдински?

Љупчо Ајдински
На 23 септември 1923 година, куќата на Иван Илиев била опколена со стража. Домашниот притвор продолжил до 9 спроти 10 октомври 1923 г.
За ова време бугарскиот деец Серафим Цанков во написот под наслов „60 години од Септемвриското антифашистичкото востание“ објавено во весникот „Пиринско дело“ број 201 од 26 август 1986 година, за последните денови на Иван Илиев Ајдински, меѓу другото истакнува:
„Целта им беше да го изолираат раководителот на Партијата од востаниците. Тешки и мачни биле деновите до 9 октомври, кога преку ноќта непознати лица ја разоружуваат стражата и влегуваат внатре. Иван Илиев ја сфаќа опасноста и прави обид да избега преку кровот на куќата. Се спушта со јаже во дворот, но од секаде бил опколен. Истата ноќ четири бесилки биле поставени во центарот на Горна Џумаја, покрај реката Бистрица за Иван Илиев, Димитар Ацев, Никола Лисичев и за Стамен Велинов. Сите освен Иван Илиев, беа обесени, а него поради болеста не можеа да го доведат до бесилката и затоа го убиле пред вратата на неговиот дом. Замолчените и загрижени граѓани утредента поминувале покрај бесилките да оддадат последна почит. Една од бесилките висеше празна. Саканиот од бедните и онеправдените Иван Илиев, лежеше убиен пред вратата на неговата куќа, облеан во сопствената крв“.
Убиството на Иван Илиев Ајдински на 9 спроти 10 октомври во 1923 година беше голема загуба, особено за македонскиот народ и македонските бегалци од другите два дела на Македонија дојдени во Пиринска Македонија. Долги години потоа се зборувало и пишувало за големата загуба, особено во „Пиринско дело“ и „Работничко дело“. Споменот за него, како бескрајно чесен, скромен и хуман човек, остана во колективната меморија и на Македонците од Пиринска Македонија и на оние од неговиот роден крај во Вардарска Македонија, односно во Република Македонија, како етничка целина.

Водител
Заврши документарната емисија „Историски фокус“ посветена на македонскиот револуционер, социјалист и комунист Иван Илиев Ајдински. Наш гостин беше проф. д-р Љупчо Ајдински, а автор на емисијата Александар Ангеловски.

Водител
Се префрлуваме понатаму на следниот предвиден разговор на утринската програма на Алфа телевизија, и на мое огромно задоволство, а се надевам и на ваше задоволство, ќе зборуваме и за хуманоста. Наш гостин е човекот којшто повеќе од 60 години ја работи хуманата работа. Досега ги има добиено апсолутно сите награди, признанија, државни почести, а годинава и наградата за филантропија. Човекот којшто е почесен претседател на граѓанската асоцијација „Скопјанката Мајка Тереза“, и човекот кој годинава ги обзнани имињата на добитниците на статуетки „Мајка Тереза“ за хуманост. Наш денешен гостин е професорот Љупчо Ајдински. Добро утро и добре ни дојдовте во утринската програма.
Кога човек ве најавува треба навистина многу време за сè што досега имате направено Вие. Јас само ќе споменам дека имате повеќе од 25 објавени научни книги и учебници. Досега имате учествувано на многу семинари, симпозиуми значајни за нашата земја. Ќе кажам дека сте почесен претседател на Друштвото на дефектолози на Македонија, почесен претседател на Републичкиот одбор на деца со аутизам, почесен претседател на Македонското научно здружение за аутизам и слично. Се сретнувате како автор на голем број публикации, монографии, учебници и стручно-научни трудови. Како што спомнав, кога човек треба да ве најави, тогаш му треба многу време. Вистина претставува огромно задоволство што на еден ваков ден, на еден ваков празник ве имаме како наш гостин во утринската програма, зашто Вашето досегашно искуство, Вашата работа немала граници, немала бариери кога некому требало да му се помогне, немала бариери во однос на религијата.

Љупчо Ајдински 
Мене ми е посебно мило што денеска сум со вас на вашата телевизија која многу ја ценам и сум чест гостин, а посебно денеска на овој голем празник и на сите верници од муслиманската вероисповест во оваа прилика им го честитам празникот. Им посакувам на сите верници добро здравје, разбирање, љубов, слога и да прават добрини. Посебно би ги поздравил моите добри пријатели кои што го празнуваат овој празник во Скопје и во Струга.

Водител
Годинава, како што спомнав, ги соопштивте имињата на добитниците на посланијата и статуетите, а тоа се: Филозофскиот факултет при Универзитетот „Св. Кирил и Методиј“ - Институтот за социјална политика и социјална работа, народниот правобранител Иџет Мемети, Антонио Георгиевски - кардиолог и Небојша Давидовски. 
Ова се годинешните добитници. Би сакала од Вас да ги добијам деталите зошто се одлучивте за овие имиња.

Љупчо Ајдински 
Пред да одговорам, сакам да ѝ соопштам на нашата јавност дека секоја година овие посланија и статуети ги доделуваме поврзувајќи ги со родениот ден на Мајка Тереза, 26 август и нејзиното упокојување 5 септември.

Водител
26 август и 5 септември, така?

Љупчо Ајдински 
На 26 август ја одбележавме годишнината од раѓањето на Мајка Тереза и Собранието на Република Македонија ја додели државната награда „Мајка Тереза“. На 5 септември кога е упокоена Мајка Тереза секоја година ги доделува посланијата. Зошто ги доделуваме? Секој има своја вредност заради која ја добива наградата. Посланието и статуетката „Мајка Тереза“ годинава ги доделивме на:
Филозофскиот факултет - Институтот за социјална политика и социјална работа. Тоа е високо образовна воспитна институција која подготвува кадри, социјални работници кои утре по нивното завршување ќе вршат хумана работа во општеството. Им помагаат на оние коишто имаат потреба: деца без родители, стари изнемоштени лица и сиромашни семејства. Институтот го носи името на Мајка Тереза и во него се одбрани првиот докторат во светот од Јапонка што долги години ѝ служела на Мајка Тереза во хуманитарни мисии. 
Иџет Мемети, како народен правобранител, го доби посланието заради личниот придонес за општествената грижа, за правата како на индивидуалните така и на институциите, затоа што се бори за правичност, за хуманост и оттука ние како асоцијација сметавме дека тој човек треба да го добие ова признание. 
Третото лице што го доби ова послание е доктор Антонио Георгиевски, кардиолог по професија, за неговата хумана медицинска активност, посебно за неговата научно-истражувачка работа. Сакавме да го наградиме неговото големо научно-истражувачко дело познато и признато во светот од областа на кардиологијата преведено и на англиски јазик. Со тоа направи голем чекор за да се дознае за Македонија, за македонската наука, за медицината и за кардиологијата.
Четвртиот добитник на посланието е Небојша Давидовски, осново-положник на лајонизмот во Македонија, голем хуманист и добротвор.

Водител
Така, навистина еден добар избор, еден правилен избор. Покрај овие четири признанија, Вие доделивте благодарници и статуетки. 

Љупчо Ајдински 
Доделивме благодарници и статуетки од Мајка Тереза на:
Дејан Зафиров инвалид-мисионер на хуманоста од Штип, кој во името на лицата со инвалидност со велосипед го прошета целиот свет носејќи ја пораката за хуманост и добротворност;
Оливера Китановска, државен правобранител на Македонија за хуманоста, правдољубието, поддршката на добротворната и божествена мисија во земјата, а посебно на асоцијацијата „Скопјанката Мајка Тереза“; 
Посебното основно училиште „Иднина“ кое оваа година слави 40-годишен јубилеј и работи со деца попречени во психичкиот развој, многу хумана и многу тешка работа. Тој колектив заслужува да го има тоа признание; 
Драган Мијалковски, естраден уметник, пејач, добротвор во мисија за среќа на луѓето. Овој човек досега навистина беше заборавен. Тој долги години покажува хумана активност. Едно време кога работев во Одборот за унапредување на крводарителство, на секоја прослава што ја организиравме учествуваше и продолжи со таквата хумана мисија; 
Димитар Димитров-Мице, паталец од Егејска Македонија, хуманист, народен уметник и добротвор; 
Бени Шаќири, музичар, солист, посветеник на човековите права, солидарноста и граѓанската среќа; 
Валентина Ѓоргиевска, новинар која го следеше делото на нашиот ангел Тоше Проевски.



Водител
Навистина добар избор на значајни имиња кои дале свој придонес во областа на хуманоста во нашата земја. Како што спомнав, Вие сте една од оние личности чијшто пример треба ние, особено помладите, да го следиме затоа што вие, како што спомнав, 65 години несебично помагате апсолутно секаде каде што е неопходна Вашата помош. И затоа сте ги добиле сите можни значајни награди, признанија. Највпечатливо е тоа што и тие награди што сте ги добиле, паричните средства сте ги подариле. Зошто?

Љупчо Ајдински 
Па видете, тоа е една моја внатрешна желба и потреба, така чувствувам и така правам. Раката што дава никогаш не пресушува, вели народот.

Водител
Така е!

Љупчо Ајдински 
Можеби е тоа и наследство, ген кој го носам...

Водител
Тоа е од вашата прабаба Ајда чие презиме Вие го носите, така? 


Љупчо Ајдински
Точно така, и од мојот дедо Иван Илиев Ајдински, кој по професија бил адвокат, а претходно илинденец, револуционер и како адвокат ги бранел сиромашните и им помагал. Ете јас како дете, како ученик уште во учителската школа, а подоцна и на факултетот ја одбрав професијата да им помагам на децата кои имаат потреба од мене. Пред сè, на децата со инвалидност, децата без родители, на старите и изнемоштени лица, на бедните семејства итн. Како што кажавте, мене ми е драго што општеството го следи делото на секого, не само моето, туку на сите што постигнуваат успеси во својата област и на тој начин им оддава признание. Навистина, државата ми ги даде сите државни, национални високи признанија, како „Св. Климент Охридски“, „11 Октомври“, „Мајка Тереза“, „13 Ноември“ и др. 

Водител
Како што спомнав од сите значајни награди паричните средства ги дониравте...

Љупчо Ајдински 
Со големо задоволство уште кога ја добив првата награда „Св. Климент Охридски“, средствата ги дадов за градбата на храмот Св. Климент Охридски. Наградата „11 Октомври“ ја добив кога почна да се гради Спомен домот на Мајка Тереза, па паричните средства ги донирав за него. Паричните средства од државната награда „Мајка Тереза“ ги донирав во изградбата на манастирот Св. Преображение во Крушево, што почна да го гради Тоше Проевски.


Водител
Оваа година на 11 јуни ја добивте наградата за филантроп на годината. Наградата за филантропија многу внимателно се одлучува на кого ќе му се додели.

Љупчо Ајдински
Посебно ми е драго што оваа година Центарот за институционален развој во Македонија ме прогласи за филантроп за 2010 година, што за мене беше откритие, бидејќи не знаев дека тој Центар ги следел сите хумани активности на луѓето, на поединци и на институции и на соодветен начин им оддава признание прогласувајќи ги за филантропи во Македонија. 

Водител
Веќе спомнавте дека вашата прабаба Ајда била во хумана мисија...

Љупчо Ајдински 
Да.

Водител
Повеќе од 65 години ја извршувате вашата хумана работа во нашата земја, но има ли кој да ве наследи? Најнапред како дефектолог кој професионално си ја извршува својата работа, а потоа и хуманата мисија во семејството.

Љупчо Ајдински 
Среќа моја и на моите предци, мајка, баба, дедо и така натаму... како што јас ги наследив, мене ми е многу драго и мило што моите внуци од браќа, од сестри ја следат таа хумана активност. И ми е мило што избраа професии од хуманата сфера: социјални работници, дефектолози... се гордеам со нив. Дел од нив работат со деца во институциите. Дел во науката. Посебно во научно-истражувачката сфера. Еден од внуците стигна до високо научно звање, стана редовен професор и оваа година го избраа за декан на Филозофскиот факултет. Добро е за него, а мило ми е и мене.

Водител
Апсолутно! Која ќе биде Вашата порака за сите оние коишто ја следат оваа емисија кога станува збор за хуманоста? Барем од Вас можат да се чујат многу совети.

Љупчо Ајдински 
Видете, една порака која ми лежи на срце и која сакам секому да му ја кажам е: Секогаш кога имаат можност да прават добро, да им помагаат на оние што имаат потреба од помош. Една стара поговорка вели: раката што дава никогаш не се суши.

Водител
Така е. Ни велат: колку ќе фрлиш зад себе, толку ќе најдеш пред себе.


Љупчо Ајдински 
Да. Колку ќе фрлиш зад себе, ќе најдеш пред себе. Народот искажал многу мудрости, а сите се многу вредни и многу точни.

Водител
Апсолутно. Барем досега се покажало дека македонскиот народ е навистина хуман во безброј отворени телефонски линии кога имало потреба од некаква помош. Македонскиот народ излегувал во пресрет за болни деца, донирал парични средства преку сите оние медиуми.

Љупчо Ајдински 
Ние сме хуман добротворен народ, сакаме да помогнеме на оние што имаат потреба од таква помош. Ова што јас го правам, го прават и други што ги познавам. Многупати сум поддржувал и други лица кога се јавуваат на телефони за да донираат помош. Некој мисли дека сто денари е малку. Не, тоа е голема сума за оној на кого му ја давате. И тоа така треба да се сфати. И секојпат тој што е во можност да помага, нека помага.

Водител
Вие повеќе од шеесет години успешно го правите тоа. Спомнавте дека сте биле присутен на многу крводарителски акции. Самата ваша работа Ви овозможила да помогнете на многу деца, на многу родители кои се соочувале со одредени проблеми и парите никогаш ја немале онаа главна вредност, туку апсолутната желба да се помогне токму во оние мигови кога помошта е неопходна. Вие сте знаеле несебично тоа да го направите.

Љупчо Ајдински 
Уште како студент се вклучив во крводарителството. Давав крв. Подоцна станав претседател на Републичкото координативното тело за унапредување на крводарителството од 1978 до 1985 година, во два мандата по четири години. Создадовме мотивациски тимови за промовирање на крводарителството. Кога одборот почна да работи имаше годишно собирање на околу 22.000 единици крв, а кога го предадов одборот по осум години стигнавме до бројката од 58.000 единици крв. Тоа беше голема работа и бевме прогласени како најдобри во крводарителството на тогашните југословенски простори.
Имавме многу луѓе што даруваа крв, но и многу луѓе што учествуваа да ги мотивираат луѓето. Некои ги спомнав: Драган Мијалковски, Виолета Томовска, Ана Липша и други. На сите концерти учествуваа и ни помагаа.

Водител
Македонија треба особено да Ви биде благодарна за објавените учебници: Општа дефектологија со историја на дефектологија, Структурална дефектологија, Ран третман и предучилишно воспитание на ментално ретардираните деца, Методика на одделенската настава со лесно ментално ретардирани деца и др. 

Љупчо Ајдински 
Да. Нагласив дека мојата службена обврска беше во таа сфера. Уште како млад бев земен на работа во Републичкиот орган за социјална политика, социјална заштита и здравство. Мојата кариера почна од млад референт, преку постар референт, шеф на отсек, началник, до помошник министер.

Водител
Постепено како што треба да се одвиваат работите.

Љупчо Ајдински 
Да, за тој период се ангажирав бидејќи завршив Филозофски факултет - педагошка група. Почнав да работам со лица со инвалидност, завршив и дефектологија во Белград и теоретски се надградив. Службата доби човек што ја знаеше проблематиката, знаеше што треба да се создава за овие категории лица, правејќи програми и истражувања. Бев горд што се изградија скоро сите институции за лица со инвалидитет, за деца без родителска грижа, повеќе детски градинки и старски домови.
Но, немавме кадровска школа. За среќа во тој период, откако докторирав, ме избраа за професор на Дефектолошкиот факултет во Белград каде останав долги години. Откако Македонија се осамостои, Владата на Македонија и Ректоратот на Скопскиот универзитет ме повикаа да се вратам од Белград за да направам проект за отворање такви студии. Со задоволство го прифатив тоа и заедно со колегата Славчо Керамитчиевски дојдовме во Скопје и при Сојузот на дефектолозите на Македонија формиравме работна група уште со три члена: Величко Андреевски, Мира Величкова и Љупчо Ефремов за изготвување на елаборатот за отворање на студиите. По извршените консултации, дискусии и донесени решенија, студиите почнаа со работа. Студиите беа без учебници, а без нив не се можеше. Со помош на тогашниот декан професорот Трајан Гоцевски кој постојано ми стоеше на располагање многу ми помогна во создавањето на библиотека. Набавивме бројна литература. Почнав да пишувам учебници и подготвував студенти и кадар којшто ќе ме наследи во Институтот. Продолжив да пишувам и книги и учебници кои и ден денес се користат од студентите.

Водител
Јас спомнав повеќе од 25 стручни и научни трудови, книги и учебници од таа сфера.

Љупчо Ајдински 
Посебно сум горд на мојот докторат од кој произлезе мојата книга „Современ систем на интегрална рехабилитација на ментално ретардирани лица, кој како метод за работа во осумдесеттите години почна да се користи во поранешната Југославија и сè уште се работи.

Водител
Навистина ми е драго. Овој разговор го започнавме со наградите на Граѓанската асоцијација „Скопјанката Мајка Тереза“ кога спомнавте дека 5 септември е денот на упокојувањето на Мајка Тереза. Па, како организација, дали подготвувате нешто за да го одбележите овој ден?

Љупчо Ајдински 
Да, секоја година го одбележуваме 5 септември денот на упокојувањето на Мајка Тереза и оваа година ќе го одбележиме во амфитеатарот во Спомен-домот на Мајка Тереза. Поканети се сите добитници на признанието „Мајка Тереза“ кои ги спомнавме. Поканети се бројни гости, еве ги поканувам и гледачите на телевизија „Алфа“ да дојдат, а и Вас посебно, ако имате можност.


Водител
Со задоволство.

Љупчо Ајдински 
Тоа ќе биде многу добра манифестација. Прво, не само што ќе ги доделиме признанијата што е голем чин, туку ќе имаме и една пригодна приредба. Ќе настапат врвни уметници, а потоа ќе се прикаже и филмот за Мајка Тереза.

Водител
Имавме можност да уживаме во Вашето друштво, да нè потсетите на хуманоста, да нè советувате малку и да се потсетиме на дел од она што Вие сте го сработиле. Не може сè да се каже. Колку и да одвоиме време, сепак е многу малку за она што вие го имате направено на овој план за нашата земја.

Љупчо Ајдински 
Мене ми беше мило што бев со Вас. Како што реков и на почетокот, почесто сум присутен на вашава телевизија и со задоволство сакам да кажам дека посветувате големо внимание токму на оваа проблематика. 



Водител
Убаво е кога даваме свој придонес и знаеме дека некому ќе му помогнеме.

Љупчо Ајдински 
Тоа што вие го правите како медиум и тоа што јас го правам е многу важно да го чујат младите во оваа земја.

Водител
Велат дека низ примерите најдобро се учи. Барем Вашите примери се доволно потврдени и се еден доказ дека треба да следиме дел од она што Вие го имате направено, да помогнеме насекаде. Ви благодарам уште еднаш на гостувањето.

Љупчо Ајдински 
И јас ви благодарам.

Водител	 
Како што веќе слушнавте во најавата, почитувани слушатели, еден од годинешниве добитници на наградата „13 Ноември“ што ја доделува Градот Скопје е и проф. д-р Љупчо Ајдински. Професор Ајдински е роден во 1930 година во село Ново Село, Струмичко, а во 1948 година ја завршил учителската школа во Скопје и во тоа време станува народен учител. Интересно во неговата биографија е и тоа што во учебната 1950/1951 година се запишал на Филозофскиот факултет, педагошка група како единствен студент на прва година. Исто така професор Ајдински ги завршува дефектолошките студии во Белград каде што и докторира. Во 1993 година кога на Универзитетот „Св. Кирил и Методиј“ започнале дефектолошките студии на Филозофскиот факултет, тој држел настава по четири предмети во сите четири години. Зад себе има повеќе од половина век наставно-научна и истражувачка дејност, а во пошироката јавност е особено познат по неговата општествена работа и тоа на полето на организирањето општествена грижа за лицата со инвалидност. Признанието што годинава му го оддаде Градот Скопје за долгогодишната научна и хумана работа, беше повод за негово гостување во Македонското Радио. Професоре Ајдински, добре дојдовте во студиото на Македонското Радио, Радио Скопје и Ви ја честитаме наградата.

Љупчо Ајдински
Благодарам и на поканата и на честитката.

Водител
На самиот почеток на нашиот разговор би сакала малку поконкретно да ни кажете за што поточно ја добивте оваа награда?

Љупчо Ајдински 
Како што стои во образложението, пред сè, за хумана и научна активност. Мене ми е многу мило што токму Градот Скопје ми ја додели оваа награда, кога во мојот 80 годишен живот скоро 60 години ги минав тука и целокупната научна и хумана активност се одвиваше во Скопје.
Зошто ја добив? Па видете, ако зборуваме за хуманата работа, пред сè, како дефектолог и педагог, а и како службеник во Републичкиот орган за социјална политика, во Скопје ја имав таа можност да се посветам повеќе на лицата со инвалидност и да отвориме во Македонија повеќе од 30 институции. Од овие, во Скопје отворивме околу 6 институции кои се поврзани со оваа проблематика: основни училишта за деца со лесна психичка попреченост, установи за умерена психичка попреченост, за деца со оштетен слух, за деца со оштетен вид и за деца со воспитна занемареност. Во областа на социјалната заштита, покрај отворањето на установите, бев ангажиран и дадов свој придонес во отворањето на Средната и Вишата школа за социјални работници, а потоа Студиите по дефектологија на Филозофскиот факултет преминаа во Институт. Мислам дека Комисијата тоа го зела предвид при доделување на наградата.

Водител
Ова што го кажавте во секој случај заслужува почит. Еве и наградата е веројатно резултат од таа почит што го заслужува вашиот труд. Покрај овие институции што ги спомнавте, Вие во јавноста сте познат по тоа што имате формирано и повеќе здруженија на граѓани од невладиниот сектор, повеќе друштва и здруженија. Може ли во оваа пригода да споменеме некои од нив?

Љупчо Ајдински 
Секако. Почнав прво да работам на овој план. Во почетокот се посветив на сојузите на слепи и глуви коишто веќе постоеја кога ја почнував оваа дејност. Се ангажирав во нивниот развој и во текот на овие 60 години основав повеќе организации: Сојузот на дефектолозите на Македонија, Друштвото на родители и стручњаци за помош на лица со психичка попреченост, Друштвото на родители и стручњаци за помош на деца со аутизам, Македонското научно здружение за аутизам, во развојот на граѓанската асоцијација „Скопјанката Мајка Тереза“. Активно бев вклучен и во развојот на Сојузот на социјалните работници. 
Водител
Не знам дали воопшто сте воделе некоја евиденција и дали имате претстава колку студенти минале во текот на вашата просветна работа.

Љупчо Ајдински
Секако. Јас бев професор на Средната и Вишата школа за социјални работници, потоа на Институтот за социјална политика и социјална работа при Филозофскиот факултет. Ме избраа за професор на Дефектолошкиот факултет во Белград и на Филозофскиот факултет во Скопје. На тие два факултета барем досега, според мојата евиденција, студиите ги завршија околу 2.500 студенти - социјални работници и дефектолози, а повеќе од 20 магистри и доктори на науки бранеле тези кај мене.
Водител
Прашањето што сакам да Ви го поставам е вообичаено што се поставува во вакви прилики, но сепак, што значи за Вас наградата „13 Ноември“?

Љупчо Ајдински
Многу. Мене ми е многу мила и драга таа награда што ми ја додели Градот Скопје затоа што мојата научна и хумана работа се одвиваше во овој град и затоа што јас тука растев, како што Скопје растеше.

Водител
Заедно со градот.

Љупчо Ајдински
Да, заедно со градот. Јас дојдов како дете во учебната 1944 - 1945 година во Школата за народни учители. Не сум сигурен, мислам дека тогаш Скопје имаше некаде околу 60.000 жители. Сега има сигурно повеќе од 600 - 700 илјади. А јас од тогашните 14 години, сега имам 80 години. Според тоа имам дадено многу за Скопје, особено за време на земјотресот во 1963 година како началник на Одделението за социјална заштита. Цела година бев посветен на евакуацијата на децата, на мајките со деца од Скопје во други градови, во други тогашни републики и во други држави, а потоа и во реевакуацијата на истите назад во Скопје, кога создадовме услови за да ги сместиме во монтажни објекти. Навистина ми е многу мила оваа награда.

Водител
Спомнав веќе дека зад себе имате долг животен пат исполнет со многу активности и достигнувања. Во моментов на што сте фокусирани? Има ли нешто што покрај сите досегашни ангажмани останало како предизвик? Нешто што имавте желба да го реализирате, а не сте успеале досега?

Љупчо Ајдински
Да, ќе одговорам, но пред тоа да кажам дека јас правам еден континуитет во мојата не само хумана, туку и научна работа. Во овие 65 години активна работа имам објавено околу 25 научни публикации, монографии и учебници, околу 30 анализи, проекти и истражувања врз база на кои ги отворавме институциите, повеќе од 120 научни и стручни трудови објавени во наши стручни и светски списанија.

Водител
Така...

Љупчо Ајдински
Е, сега да ви одговорам на прашањето. Времето откако заминав во пензија максимално го користам во пишување, односно да го завршам она што го планирав, а остана незавршено. Во 2000 година заминав во пензија, откако ги создадов потребните услови на Институтот за дефектологија, особено со подготвување на потребниот наставен кадар кој остана по мене да работи. 

Водител
Сте оставиле замена?

Љупчо Ајдински 
Да, но останав и понатаму на постдипломските студии. Денеска сум ангажиран само како член во комисиите или како ментор во одбраната на докторски тези. Повеќе од времето го посветувам на инвалидските организации и многу сум ангажиран на хуманата работа. Конкретно сум член на Националното координативно тело за еднакви права за луѓето со инвалидност формирано од Владата, ангажиран сум и во граѓанската асоцијација Мајка Тереза и во други хуманитарни организации.


Водител
Што понатаму?

Љупчо Ајдински 
Сега пишувам нова книга. Не седам мирен, има што да се работи и тоа ме одржува и ми дава елан за понатаму.

Водител
Професоре Ајдински, Ви благодарам што зедовте учество во нашата програма „Слушајте радио“. Ова попладне и понатаму Ви пожелувам многу успех во работата и сè најубаво.

Љупчо Ајдински
Благодарам уште еднаш на поканата, ми беше задоволство да учествувам во оваа емисија.

Водител
Мене исто така. Ви благодарам и Вам.

Шило
Професорот Љупчо Ајдински е еден од највредните и најзначајни личности кои ги има современа Македонија. Буквално ќе ви се земе здивот ако имате прилика да дознаете што сè има направено во текот на својата шестдецениска хумана работа. Овој филантроп ги има добиено апсолутно сите признанија, државни почести, многу престижни национални награди, како „11 Октомври“, „2000 Милениумски медал на честа“, „Медал за благородност“, „Д-р Златан Сремац“ и многу други награди, плакети и благодарници. 

Љупчо Ајдински
Тоа се признанија за мене, но и за Македонија, за мојата животна мисија. Но, мора да признаам дека за сето тоа што сум го постигнал, секогаш сум бил благодарен на мојата сопатничка низ животот, Маре, објаснува професорот.

Шило
Никој човек не е пустинска роза, секој во текот на животот има потреба од други луѓе, но малкумина се оние кои ќе ви ја покажат големината на својата душа, знаење и умеење, како овој редок професор, и пред сè, редок човек. Професор Ајдински, важите за еден од најреспектираните и најреномираните македонски професори. Сега ги уживате плодовите на пензионерската среќа, а во текот на вашата богата и плодна кариера се појавивте како автор на бројни книги, научни трудови, изданија, објави со стручна проблематика. Можете ли да ни посочите кое од Вашите дела има најголема вредност, иако факт е дека сите се подеднакво важни.

Љупчо Ајдински 
И самите рековте дека е тешко да се каже кое од моите напишани и објавени дела има најголема вредност. Сите сум ги пишувал да имаат вредност и корист за општеството, но пред сè, за стручната дефектолошка јавност, студентите и завршените дефектолози, а и за родителите на децата со пречки во развојот. Но, сепак би издвоил две книги - едната објавена во 1981 година во Белград на српски јазик и во 1982 година во Скопје на македонски јазик: „Современ систем на рехабилитацијата на ментално ретардирани лица“ и втората објавена во Скопје 1999 година, „Основи на дефектолошката теорија и практика“. Вредноста на првата книга се состои во тоа што за првпат во поранешна Југославија се појави стручно дело - учебник „Современ систем за рехабилитација на деца со психичка попреченост“ и почна да се работи со овие деца по овој систем насекаде во земјата и сè уште се работи по него. Суштината е во тоа што се залага за интегрален пристап во рехабилитацијата од превентивата и детекцијата, преку воспитанието и образованието, па сè до оспособувањето за работа и вработувањето. Тој се потпира на трите столба на рехабилитацијата: клиничкиот, едукативниот и социоекономскиот дел со своите бројни компоненти. Книгата дојде во услови на многу изразени противречни ставови, мислења и дилеми во дефектолошката теорија и практика, што ја прави извонредно актуелна, гледано од аспект на потребата од верификација на одговори на поголем број прашања од областа на заштитата, образованието и рехабилитацијата на лицата со психичка попреченост.
Втората книга „Основи на дефектолошката теорија и практика“ е учебник издаден во 1999 година во Скопје за студентите на Студиите по дефектологија за подготвување испити. Во неа се поместени бројни теоретски прашања за дефектологијата како наука, целите и задачите на таа наука и нејзината структурална поделба, потоа поимите и термините за децата со пречки во развојот, разработени се посебните дефектолошки дисциплини: олигофренологијата, соматопедијата, тифлологијата и сурдологијата.

Шило
За да излезат на површина многу сознанија од областа во која работевте потребно е многу работа, истражување, посветеност, темелност, директно соочување со проблемот, поточно - со проблемите на другите. Зажаливте ли некогаш, барем за момент, за целата своја безрезервна посветеност? 

Љупчо Ајдински
Точно е тоа дека мојата работа бараше големи напори на планот на теоријата и на планот на практиката. Но, никогаш не се почувствував заморен и никогаш не зажалив што се посветив на оваа проблематика. Често кажувам, ако се родам повторно, одново би ја избрал оваа професија.

Шило
Додека бевте професор, како се одвиваше релацијата професор -студент? 

Љупчо Ајдински 
Многу убаво прашање кое би требало да се постави на секој професор. За мене студентите и во Белград и во Скопје, секогаш беа во прв план на моето внимание и мојата грижа. Никогаш не дозволив да ме чекаат на предавањата и на испитите. Тие имаа секогаш предност да влезат во мојот кабинет, дури и пред колегите. Беа слободни во комуникацијата со мене. Тие не само што ме прашуваа во врска со студиите, туку беа слободни да ме прашаат и за некои лични проблеми, бараа совети за семејни проблеми. Меѓусебните односи ни беа многу колегијални и се почитувавме. Студентот треба да го почитуваш за да ти врати со иста мера. Тоа беше обострано. Често слушав изјави - коментари за мене: „Професорот го чувствуваме како наш татко“. Да се биде професор некогаш значеше многу, самата титула и професија ја носеа претежно достоинствени и угледни луѓе.

Шило
Сега не би рекла дека е сосема така. Што се измени кај Вашите колеги од помладите генерации? Која „лекција“ за добар професор не ја научија?

Љупчо Ајдински 
Многу од нив продолжија како што беше. Но има и некои отстапувања и промени за она што го зборував. Не постои доволна меѓусебна комуникација. Имам чувство дека понекогаш се забораваат некои обврски, но има и објективни причини. Сега, наставниците се оптоварени со голем број часови. Многу испразнети наставнички места не се пополнети заради неодобрување финансиски средства.

Шило
Хуманоста е наследна особина која вие сте ја наследиле од Вашиот дедо. Би било убаво да ни раскажете по што Вашиот дедо, Иван Илиев Ајдински, бил познат во Струмица?

Љупчо Ајдински 
Има наследност во хуманоста. Го носам хуманиот ген од моите предци. Од прапрабаба ми Ајда, по која го наследивме и презимето и од дедо ми Иван. Таа била бабица во моето родно Ново Село, Струмичко. Ги породувала жените, но исто така им давала „здравствени“ совети на болните. На многу сиромашни семејства, ако немале кумови, таа го преземала кумството и се грижела за своите кумчиња. На своите наследници оставила големо кумовско наследство. Јас наследив десетина и се гордеам со нив. Дедо ми Иван по својата револуционерна дејност по Илинденското востание, го завршил Правниот факултет во Софија и работел како адвокат. Од 1914 до 1919 година бил адвокат во Струмица. Покрај неговата стручност во адвокатурата, бил и голем хуманист. Во Струмица се прераскажува како ги бранел сиромашните клиенти без да им наплатува. И не само тоа, за време на празниците Божик и Велигден на сиромашните семејства, особено на оние на кои им биле загинати мажите и синовите за време на балканските војни и Првата светска војна, ги помагал со брашно, масло, шеќер, па и со пари.

Шило
И Вашиот внук Горан Ајдински тргна по Вашите стапки и исто така е професор на Филозофскиот факултет во Скопје. Дали вие влијаевте во изборот на негова животна професија?

Љупчо Ајдински 
Точно е. Тој ме наследи во професијата. Во Белград ги заврши дефектолошките студии, таму магистрира и докторира. Имав влијание врз неговиот развој, но пред сè, со совети и консултации со мене. Кога ме праша дали да се запише на дефектолошките студии во Белград каде јас бев професор, му одговорив потврдно, но со три поставени услови: да не испушти ниту еден час од настава и пракса, да подготвува испити така што да не добие оцена под осум и трето во ниту еден случај да не го злоупотреби нашето заедничко презиме. Сето тоа го исполни и заврши со оцена 9,8. По завршувањето на студите му советував веднаш да се вработи во специјално училиште и да го применува стекнатото теоретско знаење, а истовремено да почне да подготвува магистратура, а потоа и докторат. Со тригодишна пракса со деца и со магистратура се вработи како асистент. Работата на факултетот ја сфати многу одговорно, напредуваше во наставничките титули и стигна до редовен професор. Сега е избран и за Декан на Филозофскиот факултет. Јас сум задоволен од неговото напредување и што ги прифаќаше моите совети.

Шило
Теоријата многу добро ни оди на сите, но во пракса некако потешко ја спроведуваме хуманоста. Како да научиме да бидеме похумани? Дали има потреба и можност во македонските учебници да се воведе материја со која децата уште од мали ќе се научат на хуманост и помагање?

Љупчо Ајдински 
Хуманоста не се учи, таа се наследува, се стекнува и со љубов се применува. Мајка Тереза често нагласуваше да не се штеди љубовта кон болните, инвалидите и децата без родители. Тоа е голем дар за нив, велеше таа. Мора внатрешно да ја почувствуваш и доживееш помошта што треба да ја дадеш на оној што му е потребна. На ова поле јас би се чувствувал многу празен, ако тоа не го правам. Уште пред 30-ина години започнав да помагам на оние што им требаше помош. Покрај мојата редовна работа, бев и хонорарно ангажиран да изведувам настава. Сиот хонорар што го добивав го доделував на одредени специјални установи за деца со пречки во развојот и инвалидни лица. Сите парични награди од наградите „Св. Климент Охридски“, „11 Октомври“, „Мајка Тереза“, „13 Ноември“, ги донирав во изградбата на храмот „Св. Климент Охридски“ во Скопје, во из-градбата на манастирот Св. Преображение во Крушево и во изградба на Спомен домот на Мајка Тереза. Исто така, со свои средства воведов парична награда за студент на генерацијата од Институтот за дефектологија, на-града за најдобра специјална установа, за најдобар ученик од специјалните установи. Планирам идната година да воведам награда и за најдобар дефектолог-практичар. Во сето тоа силно ме поддржува мојата сопруга Марија.

Шило
Со Вашата сопруга Марија живеете идиличен живот, прославивте и златна свадба - 50 години од бракот. И госпоѓа Марија работеше како просветен работник. В очи паѓа и убавиот среден двор и ботаничката градина која заедно ја одгледувате. Која е тајната на долговечен, среќен и хармоничен живот и брак ?

Љупчо Ајдински 
Да, и Маре е просветен работник. Целиот работен век го посвети на предучилишните деца. Работеше 35 години од кои 30 беше директор на Детската градинка „Детска радост“ во Скопје. Тешко се раздели од децата кога замина во пензија. Ние сме заедно повеќе од 60 години. Златната свадба ја направивме во 2005 година со околу 130 пријатели и роднини во ресторанот „Ден и ноќ“. Ако не послужи здравјето, се надевам дека ќе ги дочекаме и другите јубилеи. Ова што го рековте за нашата градина е точно. Таа за мене значи второ работно место, но и место кое ме одмора. Уживам во неа кога е добро средена. Поделена е на неколку парцели: тревен дел, цветен дел, дел со украсни дрвца и дел со овошни дрвца. Многу сум посветен во работата во градината, како што Марија е посветена на куќата и во кујната. Но морам да додадам дека во работата меѓусебно се помагаме. Тајната за долговечен среќен брак е пред сè, да се има обострана љубов, меѓусебно почитување и разбирање, ускладување на ставовите и мислењата, избегнување на расправии и кавги. За нас е незамисливо да го повишиме гласот еден на друг, а не дај Боже, да се кажат груби зборови и навреди.

Шило
Како човек со доследни принципи, не сакате никакво доцнење од договореното време. Слушнав една интересна анегдота која ви се случила од ваше ненамерно доцнење. И оттогаш сакате сè да се одвива строго во договореното време.

Љупчо Ајдински
Од 1962 година недоцнењето стана моја опсесија. Не сакам да доцнам и да ме чекаат, ниту пак сакам јас да чекам. За ваквата навика имам добиено силна лекција токму кога бев на специјализација во Холандија. По програмата на Меѓународната организација на трудот, чиј стипендист бев, требаше да посетам една голема заштитна работилница во Хаг, која оспособуваше и вработуваше лица со психичка попреченост. Требаше да ме прими генералниот директор, човек со високо реноме и кој не примал секого. По предлог на МОТ јас ја добив таа привилегија да ме прими. Но, за тој прием задоцнив 15 минути и на портирницата, човекот ме извести дека директорот нема да ме прими заради доцнењето и ме упати на еден од раководителите на погоните. Многу се засрамив и ми беше криво што испуштив одлична прилика за еден таков висок прием. Но лошото понекогаш донесува добри работи. Во мојот случај оваа моја ненамерна постапка ме освести за никогаш веќе да не доцнам. Еве се навршуваат 50 години како тоа го практикувам.

Шило
Од оваа година сте и претседател на Граѓанската асоцијација „Скопјанката Мајка Тереза“. Кои се Вашите следни планови со Асоцијацијата?

Љупчо Ајдински 
Јас сум почесен претседател на Асоцијацијата „Скопјанката Мајка Тереза“, но со претседателот Стојан Тренчевски се дополнуваме во нашите активности. Продолжуваме да ја следиме хуманата мисија на Мајка Тереза. Одбележувањето на 26 август, нејзиниот роденден и 5 септември, денот на нејзиното упокојување, оваа година ги одбележавме достоинствено. Ги доделивме посланијата и статуетките на Мајка Тереза на одреден број хуманисти и добри луѓе што вршат хумани дела. Планираме да ја досредиме спомен собата на Мајка Тереза во Кулата, да вклучиме повеќе нови хуманисти во нашите хумани активности, да воспоставиме поголема и потесна соработка со младите почитувачи на Тоше и хуманото дело на Мајка Тереза, како и со Здружението на Власите.


Шило
И на крај, зошто, професоре, не се зафативте со политика, или можеби имало обиди, кога токму на македонската политичка сцена недостасуваат луѓе кои со вистински човечки карактеристики ќе покажат преку личен пример какви треба да бидеме како луѓе и како граѓани на убавата Македонија?




Љупчо Ајдински 
Во минатото, покрај професорската работа, бев вклучен и во општествено-политички активности на одговорни функции како помошник министер за социјална политика, член на Претседателството на РК на ССРНМ задолжен за здравството и социјалната политика, Пратеник во Сојузниот собор на Сојузната скупштина. Во 1991 година ми беше понудено во Струмица, мојот роден крај, да се вклучам во изборите за првото Републичко собрание. Се заблагодарив на понудата, ветив дека ќе го поддржам кандидатот што ќе се предложи место мене и им кажав дека сум донел одлука да се посветам на наставничката и научно-истражувачката работа и пишување на стручна литература и учебници во областа на заштитата, образованието и рехабилитацијата на лицата со инвалидност и дека треба да се ангажирам за отворање на Студии за дефектологија во Македонија. Ме разбраа, се сложија со мојата определба, но ме замолија да им помогнам во изборната кампања на новопредложениот кандидат во мојата изборна единица Ново Село.

Шило
Пред неколку години ја посетивте Австралија, во официјална делегација. Какви впечатоци носите од оваа земја?

Љупчо Ајдински 
Да, бев во делегацијата заедно со Министерот за труд и социјална политика, г-н Љупчо Мешков и г-н Стојан Тренчевски, како гости на Австралиско-македонската асоцијација (АХАМ) со која претседава г-н Јанко Георгиевски. Оваа асоцијација во изминатите десетина години додели помош на голем број специјални установи за инвалидни лица, на болници и старски домови во Македонија. На приемот што ни го приредија, министерот и ние другите искажавме голема благодарност за помошта што ја даваат. Во текот на двонеделниот престој ги посетивме Мелбурн, Камбера, Сиднеј и други градови. Престојот и посетата ги искористивме да се сретнеме со повеќе македонски друштва и црковни одбори, со претставници на сите генерации.
Од овие средби понесов добри и лоши впечатоци. Добри се што скоро сите генерации го сакаат стариот крај, го чуваат и развиваат македонскиот јазик, голем е бројот на младите Македонци што се вклучени во средното и високото образование, сè повеќе се вклучуваат во разни активности што ги презема македонската заедница и скоро секаде се сретнавме со формирани културно-уметнички и спортски друштва. Но, се вратив со чувство на огорченост од сознанието за поделеноста на Македонците како последица на нерешеното црковно прашање. Тоа дозволило најблиските да се поделат по ова прашање во различни спротивставени цркви. Најмногу ме загрижи што сето тоа многу лошо се одразува кај младите и нивната верба, односно неверба во црквата.
Во Мелбурн го посетивме Парламентот и некои претставници на Владата на Викторија. Исто така ја посетивме и Сојузната влада во Камбера. Со претставници на двете влади го покренавме прашањето околу склучување договор меѓу Австралија и Македонија за користење на пензиите од наши пензионирани Македонци што сакат да живеат во својата родна земја. Се разбира тоа прашање само го покренавме, а до неговото реализирање, односно потпишување на договорот се изврши оваа година. 
Делегацијата ја заврши својата посета, но јас останав уште три недели повеќе, како личен гост на семејството на г-ѓа Лиле и г. Јанко Георгиевски. За тоа време посетив неколку универзитети и поголем број специјални установи за лица со различни инвалидитети. Понесов добри впечатоци, особено останав многу задоволен од универзитетот во Мелбурн каде сретнав универзитетски професор Македонец со светско реноме, д-р Миле Терзиовски, проректор на Мелбурншкиот универзитет, кој е визитинг - професор на неколку светски универзитети во Европа, САД и Азија. 
Во Сиднеј посетивме и неколку културни институции, но силен впечаток ми остави концертот во Опера Хаус. Исто така, во Сиднеј ни остави впечаток и градоначалникот - Македонец на општината Родгал во Сиднеј, г-н Благојче (Бил) Серафиновски при посетата на неговата општина и приемот што го приреди. На овие средби се сретнав и со неговиот татко, на моја возраст, кој дошол многу одамна во Австралија - прекрасен човек. Во разговорот со него, меѓу другото, ми раскажа дека во минатото во аматерскиот театар во Сиднеј го играл Чорбаџи Теодос.

VI. [bookmark: _Toc47909327]
Добиени одликувања и награди

Многустрана е благодарноста што ја чувствуваме кон нашиот професорот. Ние, како негови поранешни студенти, благодарни сме за поставените темели во областа на едукацијата и рехабилитацијата на лицата со попреченост, за првите научни дела, за отворањето на првите научни институти, за систематизација на научната теорија и практика. Семејствата на лицата со попреченост се благодарни за можноста за хуман третман на нивните деца и надежта која за прв пат ја добиле, но веројатно најблагодарни се самите лица со попреченост кои добиле можност за достоинствен живот, за  рехабилитација и едукација, за искрено чувство дека сè уште некој верува во нив и нивните можности. 
Многубројни се наградите и одликувањата кои се доделени на нашиот професор. Доколку ги избираме оние најзначајните, највредните, сигурно ќе ја издвоиме државната награда „Св.Климент Охридски“ доделена за особено значајни достигнувања во областа на образованието и културата, престижната наградата „11 Октомври“ , наградата „Мајка Тереза“ , светскиот „2000 Милениумски златен медал на честа“ за хуманистички и професионални достигнувања во последните 100 години, како и многубројни одликувања, награди, плакети, пофалници, благодарници.


[bookmark: _Toc47909328] 6.1 Нaционални награди

Државна награда „Св. Климент Охридски“, 1990 година
(Собрание на Република Македонија) 
	Водител


Според законот на Социјалистичка Федеративна Република Македонија број 40 од 1987 година, член еден од Законот за изменување на републичките награди Службен весник на СРМ број 38 од 1989 година, и членовите 6, 7, 8, 9, 21 и 23 од Правилникот на одборот за доделување на наградите „Св. Климент Охридски“, Одборот за доделување на наградите „Св. Климент Охридски“ на седницата одржана на 16 мај 1990 година, донесе одлука за доделување на наградата „Св. Климент Охридски“ во 1990 година за особено значајни достигнувања во областа на образованието и културата во интерес на Социјалистичка Република Македонија.
	За особено значајни остварувања постигнати во образованието наградата се доделува на:
· Доктор Љупчо Ајдински, редовен професор на Дефектолошкиот Факултет во Белград;
· Музичко-балетскиот училиштен центар „Илија Николовски-Луј“ од Скопје;
· Македонскиот просветно-школски одбор од Сиднеј, Нов Јужен Велс од Австралија; 
· За особено значајни достигнувања постигнати во културата, наградата се доделува на доктор Душан Константинов, културен работник од Битола;
· Новинско-издавачката организација „Студентски збор“ од Скопје. 

На наградените им се доделува на поединец диплома и паричен износ во висина од пет просечни лични доходи исплатени во стопанството на СР Македонија во месеците февруари, март и април во 1990 година. За организација се доделува диплома и плакета. Го поканувам претседателот на одборот за наградата „Св. Климент Охридски“, професор доктор Боривое Соколовски да земе збор.


	Проф. д-р Боривое Соколовски



Почитувани добитници на наградата „Св. Климент Охридски“, другари и другарки, посебно задоволство и чест ми е што во името на Собранието на СР Македонија и мое лично име можам на добитниците да им ја врачам наградата „Св. Климент Охридски“ како општествено признание за хуманитарната дејност во областа на социјалната, културната и духовната дејност во интерес на Социјалистичка Република Македонија. Симболот и името на оваа републичка награда и делото на св. Климент Охридски се доделува на денот на словенските просветители. Достигнувањата во оваа област се мошне значајни за напредокот и афирмацијата на нашата земја. Нашите културни текови се големи и секако, наша должност е, како припадници на овој народ, тие текови да ги негуваме. Дејностите во оваа област се состојат од креативна макотрпна работа. Затоа нема поголемо задоволство за секој научен работник кога гледа дека неговите дела даваат позитивни резултати, како расте просветеноста на културно ниво и благосостојба во нашата држава. Ова е вистинско место на еден свечен начин да им се оддаде признание на научните и културните работници за нивната успешна работа.
Сигурно е големо задоволството на сите поединци кои се бават со овие дејности, кога заедно со признанието им се оддава благодарност и признание на работните колективи во кои тие непосредно се залагаат. Наградата „Св. Климент Охридски“ содржи во себе признание за афирмација на нашата култура во нашата земја и странство, што е од особено значајно за еден народ како што е македонскиот на кој и во денешно време му се оспорува самобитноста. Доделувајќи ја наградата „Св. Климент Охридски“ како претседател на одборот, сакам на добитниците да им го честитам големото признание и да им посакам натамошни успеси во работата.



	Обраќање на Проф. д-р Љупчо Ајдински



Во името на сите добитници на овогодишната Светиклиментова награда ми причинува задоволство и возвишена обврска да се заблагодарам на ова високо општествено признание кое значи почит и ветување за одржувањето на историскиот континуитет во прогресот на човештвото на сите оние што го носат исклучително благородниот товар во областа на образованието, културата и науката воопшто, во контекст на нашето општество и македонското битие посебно. 
Светиклиментовиот универзитет е еден од најстарите во светот, беше и е вечно извориште и универзална инспирација во најсложените историски и општествено-економски прилики, да се бара и најде можност и оптимално решение за каков било дострел на цивилизациските текови. Притоа, не треба да се губи предвид дека во сегашниот миг ни е најпотребно да го искористиме и насочиме нашиот духовен и материјален потенцијал што го поседуваме благодарение токму на образованието во забрзана динамика и на обврската на проблемите со кои се соочуваме во процесите на демократска преобразба на општеството. Во таа смисла делото на св. Климент Охридски чествувајќи го преку оваа награда, нека биде историски долг и поттик, пред сè, на младите генерации кои работат во оваа област.
	Уште еднаш во името на сите наградени Ви благодарам.


	Доделување на наградата „11 Октомври“ и  обраќање на Проф. д-р Љупчо Ајдински на свеченоста во Собранието на Република Македонија, 2003 година



Дозволете ми во оваа исклучително ретка можност што ми е дадена, во името на добитниците на наградата да ја искажам големата благодарност на Одборот и пошироко до општествената заедница за изборот и за честа што ни е укажана и да упатам благодарност до организациите, установите и поединците кои ги поднесоа предлозите.
Веднаш на почетокот сакам да ја изразам нашата голема радост, што денешниот ден го чествуваме во годината кога одбележуваме 100 години од македонската државност и од великиот Илинден, а исто така на граѓаните на нашата земја да им го честитаме големиот ден „11 Октомври“, симбол на непокорот и слободарскиот копнеж. 
Доделувањето на оваа престижна награда го чувствуваме како лично признание за нашиот придонес во науката, културата и новинарството, но едновремено го споделуваме чувството и гордоста дека сме избрани само еднакви меѓу еднаквите од големиот број работници, творци и креатори во сите сфери на општествено-економскиот, политичкиот, културниот и социјалниот развој на нашата држава.
Ние сме особено среќни што нашата Република Македонија, во изминатиот временски период, а врз основа на огромниот традиционален и национален физички и интелектуален потенцијал, чуван и негуван во јадрото на маките и страдањата, достоинствено и гордо, успеа во повеќето области на своето опстојување, да се вивне до светските дострели.
Во таквото создадено милје, индивидуалните постигнувања, со истрајна и целосна посветеност во работата, заедно со своите колеги и соработници, даваа плодни резултати. Остануваат бројни научни дела, уметнички вредности и новинарски достигнувања како богатство на народот и на нашата земја.
Но, радува фактот што имаме и врвни институции во тие области, што постигаат резултати, како што е денешниот добитник на наградата, Институтот за македонски јазик, што постигаат резултати кои можат да се споредат со таквите светски реномирани институции. 
Токму тоа, на Одборот за доделување на оваа највисока награда, веројатно му ја отежнуваше до максимални можни граници неговата благородна и своевидна одговорност да го направи ваквиот избор.
Со признанието што денес го добивме ние од науката, културата и новинарството, се чувствуваме среќни и горди, што даваме скромен прилог за унапредување на дејностите во кои работиме. Ќе нè радува, ако овие достигања, како и многу други досега, придонесат нашата држава да се вклучи меѓу големиот број светски достигнувања во науката, културата како  и во објективното информирање.
Затоа, наградата што денес ја добивме, претставува симболизирана сатисфакција, која пред младите остава аманет да не го испуштат одот на сегашната цивилизација, почитувајќи ја дамнешната мудрост: „Дека не е културен оној, кој целиот свет не го смета за едно семејство и кој во него не може да се вклучи“.

	Обраќање по повод доделувањето на државната награда „Мајка Тереза“ на свеченоста во Собранието на Република Македонија 



	Со голема чест стојам пред Вас и со трепет во срцето го изразувам нашето задоволство што денес, на роденденот на најпознатата скопјанка во светот, Гонџа Агнес Бојаџиу, единствената нобеловка за мир и симбол на хуманоста на целата планета, блажената Мајка Тереза, ја споделуваме неизмерната достоинствена радост што сме добитници на оваа висока награда на нашата земја и на родната татковина на блажената мајка - Република Македонија.
Мајчинското чувство сите нè исполнува. Ги чува најубавите, трајните спомени и најголемите одблесоци на човековиот род - добрината, хуманоста, солидарноста. Македонија како библиска земја, Скопје со својата благородност и вековитост на 26 август 1910 година ни ја подари најубавата рожба која се возвиши до божествените светлини и со посветеноста на својот и семожниот Господ бог, со моќта на љубовта им се посвети на најсиромашните во светот, за кои таа беше и остана за навек наша мајка -Мајка Тереза.
Нејзиниот почеток е на овој светол ден, одовде, од родното Скопје, кое таа го љубеше како што се љуби градот на своето детство и младост. Овде ги мина незаборавните 18 години. Овде го прими божјиот позив и ја донесе одлуката да му се посвети на милосрдието и да замине за далечната, но блиска до нејзиното и господовото срце, Калкута.
Нејзината мисија е позната и призната. Немерливо е нејзиното дело за своето овоземно векување до 1997 година и младоста со која нè инспирира нејзиниот блажен лик и своето богољубие.
Идната светица сите нè облагородува. Не поттикнува, нè учи, нè охрабрува со својата чесност, добрина и посветеност. Во мојата работа со луѓето со инвалидност, во целиот свој живот најблиску бев до несреќните и осамените. Најсреќен се чувствувам кога на мојата помош се радуваа заборавените и тажните, кога за своето големо дело на хуманост се образуваа и ја продолжуваа мисијата моите студенти, постдипломци, магистри, доктори, но пред сè, добри луѓе. Во нивно име, во спомен на сите добрини и човекољупци, заедно со почитуваниот добитник Антон Серечи ја примаме оваа престижна, за нас најмила, мајчинска награда и вечно признание.
Заблагодарувајќи ви се на сите, во оваа пригода и на ова место сакам да го искажам нашето задоволство што сме во редот меѓу првите добитници на наградата Мајка Тереза која силно нè поттикнува да бидеме, како и досега, нејзини верни следбеници и мисионери за љубовта.
Оваа година заедно со денешниот роденден на Гонџа Бојаџиу е во знакот на поставувањето на статуата на блажената Мајка Тереза на 2 септември во Ватикан, на централното чествување на 5 септември на денот на нејзиното упокојување во МАНУ кога ќе бидат доделени посланијата и статуетките за хуманост, на 25 септември кога се навршуваат 80 години од заминувањето на Гонџа Бојаџиу од Скопје за Калкута и 19 октомври кога Ватикан и светот ќе ја одбележат 5-годишнината од беатификацијата и прогласувањето за блажена на нашата Мајка Тереза.
Сето ова се изрази на длабоката почит и љубов од длабочината на верата, надежта и љубовта што нашите луѓе и сограѓани во себе ја чествуваат идната светица Мајка Тереза.
Со посебно задоволство за добиената награда, со нетрпение и возбуда ја следиме изградбата на Спомен-домот - светилиштето на Мајка Тереза кое се гради под покровителство на Владата, Министерството за култура и премиерот, а по барање и иницијатива на граѓанската асоцијација „Скопјанката Мајка Тереза“ на која ѝ оддаваме признание за негувањето на споменот на идната светица и за нашата номинација за носители на оваа државна награда.
Ви благодарам на вниманието и нека се негува искрената љубов и духот на Мајка Тереза во нас.

	· Награда ”The 2000 Millennium Medal of Honor”, односно „2000 Милениумски златен медал на честа“ за хуманистички и професионални достигнувања во последните 100 години, доделен од Американскиот биографски институт во Вашингтон, 2000 година. (Свеченост по повод 50 години заштита, образование и рехабилитација на лицата со инвалидност, одржана во 1999 год. во Домот на АРМ во Скопје)



	Водител: Симон Беличанец



Дами и господа
Во еден прекрасен пролетен мајски ден на ова господово 1999-то лето од Соединетите Американски Држави во нашата мала мирољубива татковина Република Македонија, во градот на светската солидарност, Скопје, пристигна една од најретките и најрадосните вести, што со својата содржина го прави среќен и горд секој граѓанин на Република Македонија.
Веста гласи: Американскиот биографски институт му го додели Милениумскиот златен медал на честа на професор доктор Љупчо Ајдински од Скопје, Република Македонија, за најголеми хуманистички и професионални достигнувања во последните 100 години, како избран поединец на светот.
Дами и господа, по тој повод на адреса на лауреатот, господинот Љупчо Ајдински, пристигнаа многубројни честитки и телеграми од земјава и од светот. Во оваа пригода ја издвојуваме следната: „Зборот ,благодарам‘ е премногу мал за вашата хуманост и несебична работа со ментално ретардираните лица. Ние родителите на деца со ментален хендикеп сме горди на Вас. Златниот медал на честа нека ги краси вашите гради“.
Почитувани посетители, драги пријатели особена чест ми е да го поканам нашиот Македонец и избраниот поединец на светот, за оваа пригода, претседател на организациониот одбор за одбележување на златниот јубилеј „50 години заштита, образование и рехабилитација на лица со инвалидност“, професорот доктор Љупчо Ајдински, да повели на сценава со милениумскиот златен медал на своите гради.

· Дали го имате? 
· Да, сопругата го понела! 

Еве, ќе го поздравиме со тој медал на неговите гради, и тој во својство на претседател ќе ве поздрави и ќе проговори за повеќедеценискиот третман на инвалидизираните лица во Република Македонија. 
Повелете!

	Обраќање на Проф. д-р Љупчо Ајдински


Драги пријатели! Пред сè, се заблагодарувам на топлите зборови и на Вашето одобрување. Тоа што ја добив оваа награда не е само моја, таа е и на моите соработници, на моите колеги дефектолози со кои заедно работевме овие 50 години. Јас само така ја чувствувам, тоа е награда на Република Македонија. 

	· Награда „2001 Noble Prize“, односно „2001 Награда за благородност“ за извонредни постигнувања и придонеси за целокупното човештво во 2001 година, доделена од Обединетата културна конвенција. Прокламација на привилегии (САД), 2002

· District, Sight Preservation, Avareness And Action Chairperson Recognition Award, Presented To Ljuphco Ajdinski, in recognition of outstanding district Leadership in providing programs and assistance to aid blind visually impaired people, 2010. (Оваа награда ја добив како претседател на Лајонс-клубот „Св. Пантелејмон“ од претседателот на Лајонс-клубовите во светот).

· Citizenhship Achievement Award Medal-Lion of the Year, доделена од Претседателот на Лајонс клубовите во светот. 

Југословенска награда
· Награда „Д-р Златан Сремац“ за извонредно залагање во унапредување на рехабилитацијата и општествената грижа за ментално ретардираните лица во Југославија, добиена од Сојузниот одбор на Сојузот на друштвата за помош на ментално ретардирани лица, Љубљана - 1982
Награда на град Скопје
· Наградата „13 Ноември“ од 2010 година како општествено признание за значајни научно истражувачки достигнувања во хуманата активност

	Награда „3 Декември“

	· Наградата „3 Декември“ од 2010 година за исклучителен придонес, заслуги и лично залагање за подобрување на правата на лицата со инвалидност во Република Македонија, доделена од Националниот совет на инвалидските организации на Македонија, по повод Меѓународниот ден на инвалидите 3 Декември.

	

	Послание „Мајка Тереза“

	· Послание „Мајка Тереза“ за хумани вредности подарени за човековата среќа која се доделува на 5 септември, денот на нејзиното упокојување - 2010

	

	Награда „Индивидуален филантроп“

	· Награда „Индивидуален филантроп“ за долгогодишна хумана филантропска активност, доделена од Центарот за институционален развој, 2011 год.

	„Медал на трудот“, одликување од претседателот на СФРЈ со указ бр. 63 од 20.12.1957

	

	„Орден заслуги за народ со сребрена ѕвезда“ одликување од претседателот на СФРЈ со указ бр. 96 од 09.10.1965

	

	„Орден за воени заслуги со сребрени мечови“ одликување од претседателот на СФРЈ со указ бр. 218 од 22.12.1970

	

	„Орден за братство и единство со сребрен венец“ одликување од претседателот на СФРЈ со указ бр. 42 од 14.08.1980.

· Златна плакета од Сојузот на дефектолозите на Македонија, како израз за признание и благодарност за вонредниот придонес во областа на заштитата, образованието и рехабилитацијата на лицата со пречки во развојот во Република Македонија, а по повод 50-годишниот развој на оваа област, Скопје, 1999 година.
· Плакета од Претседателството на Сојузот на друштвата на дефектолозите на Југославија, во знак на признание за работата и залагањето на полето на рехабилитацијата на децата и младината со пречки во психичкиот и физичкиот развој, Белград 1970 година.
· Плакета од Сојуз на глувите на Македонија, по повод 40 години од неговото основање - 1986.
· Плакета од грбот на градот Виена, доделена од министерот за здравство и социјална заштита на Австрија, по повод успешната организација што му беше доверена на Љупчо Ајдински, за одржување на Светскиот стручен собир во областа на социјалната политика, одржан во Опатија во 1975 година.
· Плакета (1963-1978) по повод 15 години од основањето на Друштвото за помош на ментално ретардирани лица, доделена од Републичкиот одбор на Сојузот на ова друштво, за хуманиот однос кон човекот, грижата за правата на овие лица и за придонесот за оваа хуманитарна организација во Република Македонија, во 1978 година.
· Плакета со ликот на д-р Златан Сремац, доделена од Советот на Сојузот на друштвата за помош на ментално ретардирани лица во СФР Југославија, за извонредната активност и придонес во унапредувањето на рехабилитацијата и заштитата на ментално ретардираните лица во Југославија, Љубљана, 1982 година. 
· Плакета „Курир Јовица“, доделена од Советот за воспитување и заштита на децата во Југославија, востановена во 1966 година, за посебен придонес во општественото воспитување на децата, а по повод 25-годишнината од основањето совети за воспитување на децата во Југославија, Белград, декември 1977 година.
· Плакета од Дефектолошкиот факултет од Белград, во знак на признание за постигнатите резултати во областа на дефектолошката теорија и практика, како и за унапредување на содржината на работата на Дефектолошкиот факултет во Белград, во 1989 година.
· Плакета од Филозофскиот факултет од Скопје, во знак на признание и особен придонес за развојот и унапредувањето на факултетот во Скопје, 1996 година.
· Плакета од Собранието на Црвениот крст на Македонија, во знак на признание и благодарност за долгогодишна работа, вонредно залагање и особени успеси во ширењето на здравствената култура кај населението, развивање хуманизам и солидарност меѓу луѓето и за унапредување на организацијата на Црвениот крст, Скопје, 1984 година.
· Плакета од Заводот за трансфузиологија на Македонија, по повод 40 години од основањето и работата на Заводот, како израз за големото ангажирање во организирањето и омасовувањето на крводарителството во Македонија, Скопје, 1984 година.
· Плакета од Заводот за трансфузиологија на Македонија, по повод 50 години од основањето и работата на Заводот, во знак на дадениот придонес во развојот на Заводот и унапредувањето на крводарителството во Македонија, Скопје, 1994 година.
· Плакета од Сојузот на дефектолозите на Југославија, Белград, 1988 година.
· Златна плакета од Сојузот на дефектолозите на Македонија по повод 50 годишнината, Скопје, 1999 година

Повелба од Собранието на Сојузот на слепите на СРМ со која го прогласува проф. Љупчо Ајдински за свој почесен член во знак на признание за активниот придонес во решавањето на проблемите на слепите, Скопје 1976 година.
· Повелба доделена од Сојузниот одбор на Сојузот на слепите на Југославија, со која Ајдински Љупчо се прогласува за почесен член, по повод 25-годишнината од основањето и работата на овој сојуз и неговото активно учество, Белград, 1971 година 
· Повелба доделена од Сојузниот одбор на Сојузот на глувите на Југославија, со која Љупчо Ајдински се прогласува за почесен член на овој сојуз, во знак на признание за активен однос и придонес во решавањето на проблемите на глувите во Југославија, Белград, 1966 година.
· Диплома од Заводот за рехабилитација и корекција на говорот, Битола, доделена за особен придонес за развитокот на Заводот, декември 1964 година.
· Благодарница доделена од Советот на Заводот за рехабилитација на деца и младинци, во знак на признание за хуманиот придонес во изградбата на новиот Завод за рехабилитација на деца и младинци во Скопје, 1970 година.
· Благодарница доделена од Советот на Заводот за заштита и рехабилитација на телесно инвалидни лица во Бања Банско за конципирањето, изградбата и дадената стручна помош, 1991 година.
· Повелба доделена од Заводот за рехабилитација на деца и младинци со оштетен вид од Скопје, како израз на признание за вонредниот придонес и вложениот труд за развитокот на Заводот, декември 1974 година.
· Благодарница доделена од Центарот за слух, говор и глас, за придонесот во конципирање, организирање и развојот на Центарот, Скопје, 1973 година.
· Благодарница доделена од Советот на Специјалниот завод во Демир Капија, како признание за хуманиот придонес во изградбата на депандансот за тешко психички заостанати деца при Заводот, 1978 година.
· Диплома доделена од Советот на Центарот за социјална работа од Скопје, како израз на признание за непосредниот придонес во развојот на Центарот и унапредувањето на социјалната работа и социјалната заштита во Скопје, октомври, 1975 година.
· Повелба од Собранието на градот Скопје по повод изградбата на Скопје, 1973 година.
· Благодарница од Министерството за образование по повод одбележувањето на 50-годишнината од завршувањето на првата генерација учители во Македонија (1948-1998), Скопје
· Благодарница од Сојузот на слепите на Република Македонија за плодната соработка во остварувањето на целите, задачите и активностите на Сојузот, а по повод Меѓународниот ден на „Белиот стап“, 2003 година. 
· Благодарница од ПОУ „Св. Климент Охридски“ во Ново Село по повод 30-годишниот развој во образованието и воспитанието на децата со лесна и умерена попреченост во психичкиот развој, 2006 година.
· Благодарница од ПОУ „Иднина“ по повод 40-годишниот јубилеј на Училиштето, за значаен придонес во основањето и афирмацијата на истото, 2011 година.
· Благодарница доделена од Сојузот на борците од Народно- ослободителната и антифашистичка војна на Македонија (1941-1945) и граѓаните продолжувачи, за посебен придонес и поддршка во остварувањето на целите и задачите на СБМ на планот на негувањето и развивањето на традициите од НОАВМ (1941-1945), Скопје, 2011.
· Признание „Во мојот свет“ доделено од граѓанското здружение за лицата со аутизам за придонес во организацијата, заштитата и третманот на лицата со аутизам, Скопје, 2012. 

Фондација „Професор Д-р Љупчо Ајдински“

Својата плодотворна и хумана работа нашиот професор ја круниса со отворање на своја хуманитарна фондација. Врз основа на членовите 27, 28 и 29 од Законот за здруженија и фондации (Службен  Весник на Република Македонија бр. 52 од 16 април 2010 година) на ден 20.2.2012 год. се донесе АКТ за основање хуманитарна фондација „ПРОФЕСОР Д-Р ЉУПЧО АЈДИНСКИ“. Фондацијата се основа под називот: Фондација за хуманитарна помош, доделување награди на институции и лица со инвалидитет и стипендирање на ученици и студенти   „ПРОФЕСОР Д-Р ЉУПЧО АЈДИНСКИ“ Скопје. Скратен назив на фондацијата е: Фондација „ПРОФЕСОР Д-Р ЉУПЧО АЈДИНСКИ“ Скопје. 
Основачи на фондацијата се: професор д-р Љупчо Ајдински и неговата сопруга г-ѓа Марија Ајдинска. 

Целта на фондацијата е продолжување на хуманите активности кон лицата со попреченост, подобрување на нивната вклученост во секојдневните активности, унапредување на квалитетот на живот на лицата со попреченост и нивните семејства.  Во насока на оваа цел Фондацијата „Професор д-р. Љупчо Ајдински“ секоја година доделува награди за:
· Истакнат ученик со пречки во развојот од посебните училишта односно установи во Р Македонија;
· Истакнато посебно училиште, односно установа, за деца со пречки во развојот во Р Македонија;
· Истакнато Здружение на граѓани кое се грижи за лица со пречки во развојот.

Грижата кон дефектологијата, или специјалната едукација и рехабилитација, продолжува понатаму. Професорот, преку својата фондација, ги мотивира средношколците да станат идни специјални едукатори и рехабилитатори, ги мотивира студентите да постигнат што подобар успех, како и практичарите да бидат најдобри во својата работа. Во оваа смисла фондацијата, на годишно ниво, доделува:

· Стипендија на најдобар ученик  по успех од средно училиште при упис на студии на Институтот за дефектологија (специјална едукација и рехабилитација) при Филозофскиот факултет во Скопје;
· Студент – првенец на генерацијата при завршување на студиите на Институтот за дефектологија (специјална едукација и рехабилитација) при Филозофскиот Факултет во Скопје;
· На истакнат дефектолог – рехабилитатор во практиката од посебните училишта, односно установи, во Р. Македонија;
· На лице истакнато со врвни научно-стручни достигнувања во дефектологијата и социјалната заштита.

Наградите до 2012 година се доделуваа лично од проф.д-р Љупчо Ајдински, а на предлог на неговата сопруга г-ѓа Марија Ајдинска се формира фондација која се регистрира во Централниот регистар и оттогаш наградите продолжуваат да се доделуваат преку фондацијата.
7.1 [bookmark: _Toc47909335]
. Доделени награди во 2012

1. Посебно основно училиште „ Маца Овчарова “ од Велес, како најдобра посебна установа од областа на заштитата, образованието и рехабилитацијата на учениците, се доделува награда во износ од 10.000 денари со Сертификат;
2. Игорче Постолов, како најдобар корисник на установата од областа на заштитата, образованието и рехабилитацијата на лицата со телесна инвалидност во Банско-Струмичко, се доделува награда во износ од 10.000 денари со Сертификат;
3. Лорета Андреевска, како најдобар практичар-дефектолог, од  ПОУ  „Иднина“- Скопје, се доделува награда во износ од 10.000 денари со Сертификат;
4. Национален совет на инвалидските организации на Македонија - Скопје, за досегашната активност во подготвувањето на законски прописи за правата на лицата со инвалидност, вработување на инвалидни лица и во подобрување на квалитетот на животот на инвалидните лица во Македонија, се доделува награда во износ од 10.000 денари со Сертификат;
5. Ангела Чингоска, како најдобар студент-првенец на генерацијата 2007/2008 година, со просечен успех 9,73 при Институтот за дефектологија на Филозофскиот факултет во Скопје, се доделува стипендија во износ од 10.000 денари со Сертификат;
6. Величко Андреевски, како истакнат дефектолог во научно-стручната дејност во областа на заштитата, образованието и рехабилитацијата на лицата со инвалидитет во Македонија, се доделува награда во износ од 15.000 денари со Сертификат.
Доделена стипендија:
1. Евгенија Здравевска, како најдобар рангиран кандидат по успех од средно образование, за упис на 1 (прв) Циклус на студии во учебната 2012/2013 година на Институтот за дефектологија при Филозофскиот факултет во Скопје, се доделува стипендија во износ од 12.000 денари, со Сертификат.

1. Завод за рехабилитација на деца и младинци од Скопје, како најдобра посебна установа за заштита, образование и рехабилитација на деца и младинци со психичка попреченост, се доделува награда во износ од 10.000 денари, со Сертификат;
2. Вера  Апостоловска, вклучена ученичка во редовното основно училиште  „Песталоци “ во  Скопје, за постигнат успех во воспитно-образовниот процес и рехабилитација, се доделува награда во износ од 10.000 денари, со Сертификат;
3. Валентина Дуковска, најуспешен дефектолог-практичар во рехабилитационата работа,  вработена во Клиниката за детски болести во Скопје, се доделува награда во износ од 10.000 денари, со Сертификат;
4. Национален Сојуз на лица со телесен инвалидитет на Македонија - Мобилност Македонија, се доделува награда во износ од 10.000 денари со Сертификат;
5. Ирена Новачевска, за постигнати резултати во научно-истражувачката работа во областа на дефектолошката наука, како постдипломец на Институтот за дефектологија при Филозофскиот факултет во Скопје, се доделува награда во износ од 15.000 денари, со Сертификат;
6. Мартина Наумовска, како најдобар дипломиран студент-првенец на генерацијата од учебната 2008/2009 година, со просечен успех од 9,83 на Институтот за дефектологија (Специјална едукација и рехабилитација) при Филозофскиот факултет во Скопје;

Доделена стипендија:
1. Ивана  Брческа, како најдобар рангиран кандидат по успех од средно образование, за упис на 1 (прв) Циклус на студии во учебната 2013/2014 година на Институтот за дефектологија при Филозофскиот факултет во Скопје. се доделува стипендија во износ од 12.000 денари, со Сертификат.

7.3. Доделени награди во 2014

1. Награда во висина од 10.000 денари на Мануела Крчаноска, како студент на генерацијата со највисок просечен успех од 9,85 во учебната 2009/2010 година на Институтот за дефектологија при Филозофскиот факултет;
2. Стипендија во висина од 12.000 денари на Нермина Вејселоска, со највисок успех од 98,817 поени за упис на Институтот за дефектологија при Филозофскиот факултет во учебната 2014/2015 година;
3. Награда во висина од 10.000 денари на Здружението на граѓани за третман на лицата со аутизам „ВО МОЈОТ СВЕТ“, за постигнати најдобри резултати во заштитата, образованието, рехабилитацијата и општественото афирмирање на лицата со аутизам;
4. Награда во висина од 15.000 денари на Центарот за асистивна технологија „ОТВОРЕТЕ ГИ ПРОЗОРЦИТЕ“, за постигнати врвни научно - истражувачки резултати во областа на дефектологијата и социјалната заштита.
Доделени други награди во 2014 година:
· Доделена награда од Фондацијата „Професор д-р Љупчо Ајдински“ на Универзитетската клиника за детски болести како најдобра установа за третман на децата со пречки во развојот;
· Доделена награда од Фондацијата „Професор д-р Љупчо Ајдински“ за најдобар дефектолог практичар Спасе Додевски од Струмица;
· Доделена награда од Фондацијата „Професор д-р Љупчо Ајдински“ на Младен Арсовски, како најдобар ученик вклучен во редовното основно училиште „Партение Зографски“.

7.4. Доделени награди во 2015

1. Стојчевска Анита – Студент со највисок просечен успех на Институтот за дефектологија во генерацијата запишана во 2010/2011. Постигнат успех 9,60;
2. Николовска Ангела – ученик со завршено средно образование, кој се запишува на Институтот за дефектологија, со највисок просечен успех (освоени 93,787 поени);
3. Републички Центар за поддршка на лица со интелектуална попреченост ПОРАКА за постигнати одлични резултати во заштитата, образованието и рехабилитацијата на лицата со интелектуална попреченост;
4. Македонско научно здружение за аутизам за постигнати научно-истражувачки резултати во областа на дефектологијата;
Доделени други награди во 2015 година:
1.  Награда во висина од 10.000 денари се додели на ДСУ за рехабилитација и образование „Св. Наум Охридски“ Скопје, како најдобра установа од областа на заштитата, образованието и рехабилитацијата на лицата со попреченост во 2014 година;
2. Награда во висина од 10.000 денари се додели на Блаже Зафиров како најдобар ученик на установите од областа на заштитата, образованието и рехабилитацијата на лицата со попреченост во 2014 година. Наградата во името на ученикот ја прими директорот на заводот за рехабилитација на деца со оштетен вид „Димитар Влахов“ – Скопје;
3. Награда во висина од 10.000 денари се додели на Лидија Крстевска Дојчиновска како најдобар дефектолог практичар, вработена во установите од областа на заштитата, образованието и рехабилитацијата на лицата со попреченост во 2014 година.

1. Награда во износ од 10.000 денари, заедно со сертификат, на Симона Костадинова од генерацијата запишана во 2011/2012 година на Институтот за дефектологија со постигнат просечен успех 9.65;
2. Стипендија во износ од 12.000 денари, заедно со сертификат, на Надица Ѓерасимова запишана на Институтот за дефектологија во учебната 2016/2017 година со освоени 97.70 поени;
3. Установа за заштита и рехабилитација „ДЕТСКИ СВЕТ ИСТОК“, како најдобра приватна рехабилитациона установа од Скопје;
4. Елена Георгиевска, студент на факултетот за туризам и менаџмент, како најдобар корисник на Дневните центри за заштита и рехабилитација од Скопје;
5. Самир Грбле, како најдобар дефектолог-практичар вработен во специјална паралелка во ОУ „Мустафа К. Ататурк“ во Гостивар.

Признанија
1. Признание, заедно со сертификат за хуманост, на Институтот за дефектологија при Филозофскиот факултет за долгогодишна хумана активност во подготовка на дефектолошки кадри за едукација и рехабилитација на лица со пречки во развојот;
2. Признание, заедно со сертификат за хуманост, на проф. д-р Кирил Темков за бројни покренати и реализирани хумани активности, пред сè за објавениот научен труд за етичките димензии на дефектологијата и воведувањето на Етиката во образовниот систем во Република Македонија;
3. Неговата екселенција г-н Иван Петков, амбасадор на Република Бугарија во Република Македонија за неговата хумана дејност во областа на заштитата, образованието и рехабилитацијата на лицата со попреченост во развојот и соработката со Здружението за помош на лицата со аутизам „Во мојот свет“ од Скопје;. 
4. ЈУ „Специјален Завод Демир Капија“ за долгогодишна заштита и рехабилитација на лица со тешка и длабока психичка попреченост;
5. Сојуз на дефектолози на Македонија за долгогодишна вклученост на дефектолози во заштитата, образованието и рехабилитацијата на лица со физичка и психичка попреченост.

1. Парична награда во износ од 10.000 денари, заедно со сертификат, на Ангела Мирчевска за постигнат највисок просечен успех од 9,83 во генерацијата запишана во 2012/2013 година;
2. Парична награда во вид на стипендија во износ од 10.000 денари, заедно со сертификат, на Теодорка Костинчевска како највисоко рангиран студент при уписот на Институтот за дефектологија, односно специјална едукација и рехабилитација во учебната 2017/2018 година со усвоени 99,44 поени;
3. Признание, заедно со сертификат, на м-р Славица Марковиќ, директор на Основното и Средното училиште “Милан Петровиќ” во Нови Сад за покажани големи хумани активности во третманот на лицата со попреченост, успешно раководење на една од најуспешните установи за лица со попреченост, не само во Војводина и Србија туку и на просторот на поранешна Југославија, како и за дадената стручна помош на специјалните установи во Македонија;
4. Признание, заедно со сертификат, на Жаклина Мучева, новинар и Водител во ТВ „Алфа“ за презентација на голем број хумани емисии, за ангажираност околу подобрување на условите на Дневниот центар за деца со психичка попреченост во Берово, за подготвување лектира за слепи лица и една година читање на истата пред нив и за учество во создавањето салон за масажа за тренинг на слепи лица во Заводот за рехабилитација на лица со оштетен вид во Скопје.
Доделени парични награди на 28.04.2017 година:
1. Хуманитарната фондација „Професор д-р Љупчо Ајдински“ доделува парична награда во износ од 10.000 денари, заедно со сертификат, на Вероника Љоревска како најдобра корисничка на инклузивниот процес во областа на заштитата, образованието и рехабилитацијата на лицата со попреченост;
2. Хуманитарната фондација „Професор д-р Љупчо Ајдински“ доделува парична награда во износ од 10.000 денари, заедно со сертификат, на Марија Савевска како најдобра корисничка на инклузивниот облик во областа на заштитата, образованието и рехабилитацијата на лицата со попреченост;
3. Хуманитарната фондација „Професор д-р Љупчо Ајдински“ доделува парична награда во износ од 10.000 денари, заедно со сертификат, на ОУ „Мустафа Кемал Ататурк“ од Гостивар како најдобра установа која обезбедува инклузивен процес од областа на заштитата, образованието и рехабилитацијата на лицата со попреченост;
4.  Хуманитарната фондација „Професор д-р Љупчо Ајдински“ доделува парична награда во износ од 10.000 денари, заедно со сертификат, на Ана Попоска како најдобар дефектолог практичар во областа на заштитата, образованието и рехабилитацијата на лицата со попреченост;
Доделени признанија:
1. Хуманитарната фондација „Професор д-р Љупчо Ајдински“ доделува признание, заедно со сертификат, на Виолета Софкарова, новинар - Водител во Македонска телевизија за долгогодишно водење на емисијата „Петтиот Ангел“ за заштитата, рехабилитацијата, образованието и правата на лицата со попреченост;

2. Хуманитарната фондација „Професор д-р Љупчо Ајдински“ доделува признание, заедно со сертификат, на Исаке Насуфе, пензионер (слепо лице) од с. Буковиќ - општина Сарај за неговата прва доделена финансиска донација на фондацијата „Професор д-р Љупчо Ајдински“ и за неговиот покажан хуманизам;

3. Хуманитарната фондација „Професор д-р Љупчо Ајдински“ доделува признание, заедно со сертификат, на Огнен Јаневски, новинар - Водител во телевизија 24 за прикажаната емисија на 24 јануари 2017 г. за оспособувањето и вработувањето на лицата со попреченост и неговиот хуман  однос во комуникацијата со овие лица присутни во емисијата;

4. Хуманитарната фондација „Професор д-р Љупчо Ајдински“ доделува признание, заедно со сертификат, на проф. д-р Горица Левенска, логопед од Скопје, за нејзината  хуманост и големото ангажирање за отворање на студиите за логопеди и рехабилитатори при Медицинскиот факултет во Скопје;

5. Хуманитарната фондација „Професор д-р Љупчо Ајдински“ доделува признание, заедно со сертификат, на Лајонс клубот „Свети Пантелејмон“ од Скопје за долгогодишна континуирана хумана активност, изразена во подобрување на условите за успешна заштита и рехабилитација на лицата со оштетен вид и на лицата со психичка попреченост;

6. Хуманитарната фондација „Професор д-р Љупчо Ајдински“ доделува признание, заедно со сертификат, на Марија Башевска, новинар - Водител во Македонската телевизија за долгогодишно континуирано водење на емисијата „Свет на тишината“ наменета за подобрување на условите за успешна заштита и рехабилитација на лицата со оштетен слух;

7. Хуманитарната фондација „Професор д-р Љупчо Ајдински“ доделува признание, заедно со сертификат, на Здружението на граѓани за култура и уметност Ан - Блок и Поликсена Илиоска од Скопје, за долгогодишна континуирана хумана активност изразена во подобрување на условите за успешна заштита на децата со попреченост во Клиниката за детски болести во Скопје.



[bookmark: _Toc47909341]7.6. Доделени награди во 2018

1. Хуманитарната фондација „Професор д-р Љупчо Ајдински“ доделува парична награда во износ од 10.000 денари, заедно со сертификат, на Јане Велковски, како успешно интегриран ученик со тежок телесен инвалидитет во областа на образованието во ОУ „Димитар Поп Георгиев Беровски“ во Скопје;
2. Хуманитарната фондација „Професор д-р Љупчо Ајдински“ доделува парична награда во износ од 10.000 денари, заедно со сертификат, на Даниела Саздова како успешен директор и како најдобар дефектолог практичар во областа на заштитата, образованието и рехабилитацијата на лицата со попреченост.

Доделени признанија:

1. Одборот на Хуманитарната фондација „Професор д-р Љупчо Ајдински“ доделува признание, заедно со сертификат, на Заводот за рехабилитација на слух, говор и глас - Скопје, како најдобра установа од областа на заштитата, образованието и рехабилитацијата на лицата со попреченост во текот на 2017 година;

2. Одборот на Хуманитарната фондација „Професор д-р Љупчо Ајдински“ доделува признание, заедно со сертификат, на ПОУ „Св. Климент Охридски“ од Ново Село, Струмичко како најдобра установа од областа на заштитата, образованието и рехабилитацијата на лицата со лесна и умерена психичка попреченост;

3. Одборот на Хуманитарната фондација „Професор д-р Љупчо Ајдински“ доделува признание, заедно со сертификат, на Анета Петровска, како успешен директор, дефектолог практичар и голем хуманист во ПОУ „Иднина“ - Скопје;

4. Одборот на Хуманитарната фондација „Професор д-р Љупчо Ајдински“ доделува признание, заедно со сертификат,  на Анета Стефановска како успешен директор, дефектолог и голем хуманист во ЈЗУ „Заводот за рехабилитација на деца и младинци “ – Скопје.

5. Одборот на Хуманитарната фондација „Професор д-р Љупчо Ајдински“ доделува признание, заедно со сертификат, на Живко Поповски – Цветин за изработка на илјадници слики „Цвеќе на мирот” со свои финансиски средства, доделени на високи светски и наши државници како и на голем број хумани лица во Републиката;

6. Одборот на Хуманитарната фондација „Професор д-р Љупчо Ајдински“ доделува признание, заедно со сертификат, на Здружение на граѓани „Љубезност” Скопје за обезбедување и делење  храна на бедни лица секоја недела.

7.6 Доделени награди во 2019

1. Парична награда во износ од 10.000 денари заедно со сертификат на Ивана Попова за постигнат највисок просечен успех од 9,78 во генерацијата запишана во 2014/2015 година од Институтот за специјална едукација и рехабилитација.
2. Парична награда во износ од 10.000 денари заедно со сертификат за особена посветеност во своето школување на Беира Салифовска, студент со оштетен вид од Институтот за специјална едукација и рехабилитација.
3. Парична награда во износ од 10.000 денари заедно со сертификат на Ангела Георгиева, како студент со попреченост особено посветена на своето школување на Филозофскиот факултет во Риека, Република Хрватска.
4. Парична награда во износ од 10.000 денари заедно со сертификат на Александар Аврамовски, како студент со попреченост особено посветена на своето школување на  Економскиот и бизнис факултет во Марибор, Република Словенија.
Доделени признанија:

1. Одборот на Хуманитарната фондација „Професор д-р Љупчо Ајдински“ доделува признание заедно со сертификат за посебни достигнувања за лицата со попреченост на Претседателот на Република С. Македонија, г-н Стево Пендаровски.
2. Одборот на Хуманитарната фондација „Професор д-р Љупчо Ајдински“ доделува признание заедно со сертификат за посебни достигнувања во областа на специјалната едукација и рехабилитација на Институтот за специјална едукација и рехабилитација
3. Одборот на Хуманитарната фондација „Професор д-р Љупчо Ајдински“ доделува признание заедно со сертификат за посебни достигнувања во областа на специјалната едукација и рехабилитација на раководителката на Институтот за специјална едукација и рехабилитација, Доц. д-р Наташа Станојковска-Трајковска.
[bookmark: _Toc47909343]
Користена литература

	Ајдински Љ (2018)., Заеднички 68 години живот на Маре и Љупчо Ајдински, искрена љубов, разбирање, почитување и толерантност, Скопје:  Хуманитарна фондација „Професор д-р.Љупчо Ајдински“

	Ајдински Љ., (2017), Создавање и развој на заштитата и рехабилитацијата на лицата со попреченост во РМ и отпочнување на дефектолошките студии, Скопје: Филозофски факултет, Сојуз на дефектолози на Македонија, Фондација „Професор д-р.Љупчо Ајдински“

	Ајдински Љ.,(2008)., 60 години образование и оспособување на дефектолошки кадри во Република Македонија, 15 години работа на Институтот за дефектологија при Филозофскиот факултет, Скопје: Филозофски факултет, Сојуз на дефектолози на Македонија, Фондација „Професор д-р.Љупчо Ајдински“

	Ајдински Љ.,(2012), Живот и дело., Скопје: Филозофски факултет, Сојуз на дефектолози на Македонија

	Темков К., Тренчевски С., (2010) Професор Љупчо Ајдински, Скопје: Филозофски факултет, Сојуз на дефектолози на Македонија, Граѓанско здружение „Интелектуални пензионери трета доба“

	Хуманитарна фондација „Професор д-р.Љупчо Ајдински“, 25.02.2020. достапно на: https://www.fla.mk/ 





150

149
image3.png




image4.jpeg




image5.jpeg




image6.png




image1.png




image2.png




